
МУҚАДДИМА 

 

Мубрамии мавзуи таҳқиқ. Дар замони соҳибистиқлолии Тоҷикистон, 

дар шароите, ки ҷомеаи ҷаҳонӣ ба ҷаҳонишавӣ рӯ овардааст, таҳлили паҳлуҳои 

гуногуни ҳаёти иҷтимоии ин ё он миллат аҳаммияти  боз ҳам бештар пайдо 

мекунад. Ин аст, ки муносибатҳои иҷтимоии халқи тоҷик дар эҷодиёти 

шоирону нависандагон мавриди тасвиру таҳлили бадеии бештаре қарор 

гирифтааст. Маҳз Истиқлолу озодӣ ва суботу оромӣ ба гурӯҳи эҷодкори миллат 

неруи тоза мебахшад. Чуноне ки академик М. Шукуров мегӯяд: «Истиқлолу 

озодӣ ва ҳадафи бузурги таърихӣ дар сурати мавҷудияти суботу оромӣ неруҳои 

эҷодкори миллатро фаъол мекунад» [137, с. 95].       

Муваффақияту пешравиҳои қаламкашони шинохтаи ҳама давру замон ба 

муҳити иҷтимоӣ, вазъи сиёсӣ, омилҳои айнию зеҳнии замон вобастагӣ дорад. 

Ҳар як нависанда намояндаи муҳити сиёсию иҷтимоии замони худ мебошад ва 

вобаста ба талаботи замон ҳаёти иҷтимоии ҷомеаро дар осораш инъикос 

мекунад.  

Тазоҳури унсурҳои ҳаёти иҷтимоии мардум дар асарҳои насрӣ, чун осори 

таърихӣ, ҳаҷвӣ ва сафарномаҳо назаррас мебошад. Аз ҷумла,  дар 

«Сафарнома»-и Носири Хусрав, «Бадоеъ-ул-вақоеъ»-и Восифӣ ва «Наводир-ул-

вақоеъ»-и Аҳмади Дониш тазоҳуроти унсурҳои муҳимми иҷтимоиро дидан 

мумкин аст.  

Дар осори адибони муосир бештар таҳлилҳои иҷтимоӣ тавассути 

образҳои бадеӣ баён гардидааст. Дар эҷодиёти адибони давраи Истиқлол, аз 

ҷумла, дар осори Саттор Турсун, Ӯрун Кӯҳзод, Сорбон, Абдулҳамид Самад, 

Кароматуллоҳи Мирзо, Юнус Юсуфӣ, Равшани Махсумзод, Мираҳмади 

Амиршо бештар ҳаёти халқи тоҷик баъди зиндагии мураккаби солҳои навадуми 

асри гузашта тасвир гардидааст.  

Мавзуи иҷтимоӣ дар насри давраи Истиқлоли тоҷик дар эҷодиёти 

Кароматуллоҳи Мирзо мавқеи баланд ва муайянкунанда дорад. Нависанда дар 

қиссаҳои «Нишони зиндагӣ», «Дарди ишқ» ва романҳои «Дар орзуи падар», 

«Марги бегуноҳ», «Моҷарои зиндагӣ» ва «Ишқи Сархӯр» ҷараёни зиндагӣ ва 

муносибату муомилаи қишрҳои гуногуни сокинони деҳоти тоҷикро дар 

шароити муайяни таърихӣ ба тасвир мегирад ва бо ҳамин ҳақиқати воқеии 

ҷомеаро дар либоси бадеӣ ба хонанда пешкаш намуда, ба ӯ маърифати зиндагӣ, 

масъулияти шаҳрвандӣ ва ахлоқи ҳамидаи инсонӣ илқо менамояд. Вале асарҳои 

минбаъдаи нависанда, хусусан, «Марги бегуноҳ», «Моҷарои зиндагӣ» ва 

«Ишқи Сархӯр», ки бо ҷанбаи мустаҳаками ғоявӣ ва бадеӣ бозгӯи камолоти 

эҷодии нависанда мебошанд, ҳанӯз мавриди таҳлили ҷиддии муҳаққиқон қарор 

нагирифтаанд. Бинобар ин, ба таври комплексӣ ба таҳлилу таҳқиқ гирифтани 

осори ба мавзуи иҷтимоӣ бахшидаи ин нависанда дар шароити нави таърихӣ 

омӯзанда мебошад.  

Дараҷаи таҳқиқи мавзуъ. Эҷодиёти К. Мирзо аз ҳикоя ва қиссаҳои 

нахустинаш таваҷҷуҳи ҳам адабиётшиносони шинохта ва ҳам пажуҳишгарони 

ҷавони навкорро ба худ ҷалб намуд. Агар яке аз аввалин суханҳоро оид ба 

ҳикояҳои нависандаи ҷавон М. Шукуров [133] иброз намуда бошад, пас 

аввалин тақризро ба маҷмуаи дувуми адиб – «Маоши аввал» донишҷӯи соли 

панҷуми ДДТ А. Раҳмонов [84] менависад. 

Минбаъд дар тақризу мақолаҳои Х. Шарифов [120, 121], А. Абдусаттор 

[22], А. Афсаҳзод [31], Р. Мусулмонқулов [76], А. Ҷӯраев [115], А. Сайфуллоев 

[88, 89], М. Нарзиқул [80а], С. Саидов [86, 87],  А. Саъдуллоев [96], Ҷ. Бақозода 

[32, 33], А. Мурод [75] ва дигарон фаъолияти эҷодии К. Мирзо мавриди таҳлилу 

таҳқиқ қарор гирифта, нависанда аз тарафи ин суханшиносон ба баҳои баланд 

сазовор гардидааст. Дар аксар таҳқиқоти анҷомгирифта паҳлуҳои гуногуни 

ҳаёти иҷтимоӣ, ҷустуҷӯҳои эҷодии нависанда, аз ҷумла хусусиятҳои ташаккул 

ва таҳаввули эҷодиёти ӯ дар солҳои шасти садаи ХХ, мавриди баррасӣ ва 

арзёбӣ қарор гирифтааст. Аз ҷумла, мунаққид Ҷ. Бақозода оид ба ҳикояҳои 

нависанда чунин изҳори назар кардааст: «Хусусияти офаридаҳои К. Мирзоев он 

аст, ки ҳикояҳои ӯ сюжет ва низои тезутунд надоранд. Нависанда дар лавҳаҳои 

хурд-хурди зиндагӣ рӯйдодҳои муқаррарӣ ва рафтору амалиёт, хислатҳои неку 

бади зоҳиран одамони одиро тасвир мекунад, ки ба хонанда шиносанд» [37, с. 

145].   

Эҷодиёти Кароматуллоҳи Мирзо, махсусан, баъди Истиқлоли давлатии 

Тоҷикистон маҷрои тоза гирифта, аз лиҳози мундариҷа, ғоя ва тасвири бадеӣ 

такмил меёбад. Махсусан, романи сегонаи «Дар орзуи падар», ки дар коргоҳи 

эҷодии нависанда чандин бор таҳриру такмил дида, аз дараҷаи жанри повест ба 

навъи роман расидааст, таваҷҷуҳи мунаққидон ва суханшиносони ватанӣ ва 

хориҷиро бештар ба худ кашидааст. Соли 1382 ҳ. (баробари соли 2004 м.) асари 

«Дар орзуи падар» дар Теҳрон бо ҳуруфи форсӣ чоп мешавад ва ба ин 

адабиётшиноси эронӣ Алиасғари Шеърдӯст муқаддима навишта хонандагони 

бурунмарзиро ба насри К. Мирзо шинос менамояд [130, с. 6].  

Адабиётшинос А. Сайфуллоев дар мақолаи «Ҳусни маънавии романи 

иҷтимоӣ ва ахлоқӣ» масъалаи иҷтимоиро дар романи «Дар орзуи падар» 

муфассал ба таҳқиқ гирифта, моҷарои зиндагии хонадони Нозимӣ ва махсусан, 

писари эътиқодманди ӯ – Меҳрубонро воқеъбинона баррасӣ намудааст. 

Муҳаққиқ ба чунин хулоса меояд, ки: «Романи «Дар орзуи падар» дар шакли 

ҳозираи комилёфтааш низ асари хубест, ки саҳифаи тоза дар таърихи адабиёти 

давраи Истиқлолияти миллии Тоҷикистон маҳсуб мешавад» [93, с. 121].    

Соли 2018 оид ба романи «Дар орзуи падар» бо номи «Хусусиятҳои 

ғоявию ахлоқӣ ва бадеии романи «Дар орзуи падар»-и Кароматуллоҳ Мирзоев» 

диссертатсияи номзадӣ дифоъ гардид. Дар ин диссертатсия оид ба масъалаҳои 

иҷтимоӣ дар роман мухтасар сухан меравад. Муаллифи диссертатсия Зулфиев 

Гадомад оид ба роман чунин ақида дорад: «Романи «Дар орзуи падар», чунонки 

аз номаш пайдост, пеш аз ҳама, нависанда симои писарбачаи наврасро тасвир 

кардааст. Ӯ дар зиндагӣ як орзуи хеле одӣ, вале бисёр наҷиб дорад, ки бо падар 

бошад, бо падаре бошад, ки дар олами орзуяш мепарварад» [56, с. 278]. 

Соли 2021 ба муносибати 80-солагии адиб мақолаҳои зиёд нашр 

гардиданд. Онҳо таҳқиқи масъалаи фардияти эҷодӣ, ҷустуҷӯҳои бадеӣ ва 

ҷойгоҳи нависандаро дар ҷараёни адабӣ муайян месозанд. Аз ҷумла «Дар 

коргоҳи эҷодии адиб» (А. Кӯчарзода), «Тасвири масоили ҳаёти иҷтимоӣ дар 

романи «Ишқи Сархӯр» (З. Ӯлмасова), «Нома ва пора аз номаҳо» 

(Сафармуҳаммад Аюбӣ), «Мелоди орзу» (Озарахш), «Худшинос» (Абдусаттор 

Раҳмон) насри нависанда аз нигоҳи мазмуну муҳтаво ва воситаҳои тасвир 

баррасӣ шудааст. Дар мақолаи «Тасвири масоили ҳаёти иҷтимоӣ дар романи 

«Ишқи Сархӯр»-и Замира Ӯлмасова ба ҳунари нависандагии К. Мирзо баҳои 

баланд дода шудааст: «Нависанда дар таълифи асари иҷтимоӣ ҳамчун 

пажуҳишгар, сиёсатмадор муносибат карда, ба ҳаводиси наве, ки дар ҷомеа ба 

миён меояд, бодиққат назар афканда, мафҳум, моҳият ва масъалаҳои ҷомеаро 

дар дарунмояи ин навъи асар корбаст кардааст» [106, с. 5].  

Бо вуҷуди ин, масъалаҳои иҷтимоӣ дар насри нависанда, махсусан дар 

повесту романҳои «Нишони зиндагӣ», «Дарди ишқ», «Марги бегуноҳ», 

«Моҷарои зиндагӣ», мавриди таҳлилу таҳқиқи муфассали муҳақиққону 

суханшиносон қарор нагирифтааст. Кори диссертатсионии мо ин костагиро 

барҳам медиҳад. 

Робитаи таҳқиқ бо барномаҳо ва мавзуъҳои илмӣ. Диссертатсия дар 

доираи корҳои илмӣ-таҳқиқии кафедраи адабиёти тоҷики факултети 

филологияи Донишгоҳи давлатии Кӯлоб ба номи Абуабдуллоҳи Рӯдакӣ таълиф 

шудааст. 

ТАВСИФИ УМУМИИ ТАҲҚИҚ 

 

Мақсади  таҳқиқ. Муаллифи рисола тасмим гирифтааст, ки дар заминаи 

маводи фаровони бадеию илмӣ эҷодиёти Кароматуллоҳи Мирзоро аз лиҳози 

мазмун, муҳтаво ва ҳунари бадеӣ дар партави масъалаҳои иҷтимоӣ ба таври 

густарда мавриди таҳлилу таҳқиқ қарор диҳад.  

Вазифаҳои таҳқиқ. Диссертант барои муайян намудани иртиботи 

комили осори иҷтимоии нависанда ба ҷараёни адабию эстетикии давр ва 

гардишҳои таърихии зиндагии ҷомеаи тоҷикон дар охирҳои садаи ХХ ва 

ибтидои садаи ХХI вазифадор шудааст, ки:  

– давраҳои  асосии эҷодиёти К. Мирзоро аз солҳои шастуми садаи ХХ ва 

баъди он омӯхта заминаҳои таърихӣ ва иҷтимоии пайдоиш ва ташаккули 

осори бадеии адибро муайян намояд;  

– дар раванди таҳқиқи мавзуъ ҷанбаи иҷтимоии осори бадеии адибро нишон 

диҳад;  

– осори иҷтимоии адибро аз лиҳози вижагиҳои жанрӣ мавриди таҳлилу 

тадқиқ қарор диҳад; 

– мавзуъҳои асосии эҷодиёти К. Мирзоро дар қиёс ба осори дигари адибони 

тоҷик омӯхта, бо ҳамин аҳаммияти иҷтимоӣ ва созандагии сухани 

нависандаи мавриди назарро таъкид намояд;  

– тарзи баёни воқеанигориро дар қисса ва романҳои К. Мирзо ба таҳқиқ 

гирифта, мавқеи ин тарзи нигоришро дар насри нависанда муайян намояд; 

– забони нигориши осори нависандаро чун воситаи муҳим ва зарурии баёни 

андешаҳои муассири иҷтимоӣ ба мушоҳида гирад; 

– мавқеъ ва ҷойгоҳи ҳаёти иҷтимоии халқро дар эҷодиёти нависанда нишон 

диҳад; 

– алоқаи таҷрибаи бадеии нависандаро бо раванди адабию зебоишинохтии 

давр таъкид намояд; 

– дар ҷараёни таҳлилу таҳқиқ ҷойгоҳи адибро дар насри давраи нави тоҷик 

муайян намояд. 

Объекти таҳқиқ. Осори ба мавзуъҳои гуногуни иҷтимоӣ бахшидаи 

Кароматуллоҳи Мирзо, ҳамчунин асарҳои бадеии дорои оҳанги иҷтимоии дигар 

нависандагони муосир объекти асосии таҳқиқ интихоб гардиданд. 

Предмети таҳқиқ баррасии фаъолияти эҷодӣ, хусусиятҳои услубию 

бадеӣ ва таъйини арзишҳои ғоявию ахлоқии осори Кароматуллоҳи Мирзо бар 

мабнои масъалаҳои иҷтимоӣ мебошад. 

Асосҳои  назарии  таҳқиқ. Диссертант ҳангоми омӯзиш ва баррасии 

мавзуъ ба дастовардҳои илмии донишмандон ва муҳаққиқони номвари ватанию 

хориҷӣ, бахусус, асару мақолаҳои В. Г. Белинский [38, 39], Ю. А. Андреев [23], 

Я. Элсебер [139], Л. И. Тимофеев [105], М. Шакурӣ [137, 138], С. Табаров [104], 

Х. Шарифов [126, 127, 128], А. Афсаҳзод [31],  А. Саъдуллоев [100, 102, 103], 

Алиасғари Шеърдӯст [130], Ҷ. Бақозода [34, 35, 36],  А. Сайфуллоев [91, 92, 93], 

Р. Мусулмониён [76], А. Раҳмонов [84] ва дигарон такия кардааст.      

Асосҳои  методологии  таҳқиқ. Диссертатсия дар асоси методҳои 

муқоисавӣ-таърихӣ, омӯзиши типологии жанрҳо, оморӣ ва консепсияи таҳлилу 

таҳқиқи асари бадеӣ таълиф ёфтааст.  

Сарчашмаҳои таҳқиқ. Диссертатсия дар заминаи қиссаҳои «Нишони 

зиндагӣ», «Дарди ишқ» ва романҳои «Марги бегуноҳ», «Моҷарои зиндагӣ» 

таҳлил ва таҳқиқ гардидааст. Дар баробари ин ба сифати сарчашмаи таҳқиқ  

дигар осори адиб, хотираву ёддоштҳои дӯстону наздикон, ҳамкорону 

алоқамандони адиб, ҳикояву очерк ва ёдномаҳои нависанда истифода шудаанд.   

Навгонии илмии таҳқиқ, пеш аз ҳама, аз интихоби мавзуъ ва гузориши 

масъала бармеояд. Дар рисола паҳлуҳои иҷтимоии осори К. Мирзо ба таври 

комплексӣ ва дар шакли монографӣ омӯхта шуда, аз ҳамин нигоҳ  арзишҳои 

мавзуӣ ва забонии насри адиб муайян карда мешавад. Таҳқиқот барои пурра ва 

ҳаматарафа омӯхтани шахсияти эҷодӣ ва диди эстетикии нависанда мусоидат 

мекунад. 

Дараҷа ва савияи имрӯзаи дарки масъалаи иҷтимоӣ дар осори бадеӣ моро 

водор кард, ки масъалаҳои мавриди таҳқиқро дар алоқамандӣ бо ҷараёни 

таҳаввули насри муосири тоҷик ба таҳлил гирем ва ҷанбаи мундариҷавию 

ғоявии онро муайян намоем. 

Мо бори аввал дар заминаи таҷрибаи эҷодии Кароматуллоҳи Мирзо 

инъикоси масъалаҳои иҷтимоии ҷомеаро дар насри давраи нави тоҷик дар 

қолаби диссертатсия  мавриди таҳлилу таҳқиқ қарор додем, ки навоварии 

илмии таҳқиқотро ифода мекунад.  

Нуктаҳои асосии ба ҳимоя пешниҳодшаванда: 

1. Адабиёти тоҷик ҳанӯз аз ибтидои асри ХХ аз нигоҳи мавзуъ тағйир 

ёфт, ҷойи «дарди ишқ»-ро «дарди миллат» гирифт ва ин ҳолат адибонро водор 

намуд, ки ба мавзуъҳои ифодакунандаи ҳаёти иҷтимоӣ чун ватанхоҳӣ ва 

ватандорӣ, сулҳу ваҳдати миллӣ, ишқу муҳаббати инсонӣ, урфу одати ҷомеа, 

оила ва оиладорӣ рӯ оваранд ва ба ин восита дар таълиму тарбия ва такмили 

завқи эстетикии хонанда мусоидат намоянд. 

2. Аз охири солҳои 50-ум ва ибтидои солҳои 60-уми садаи ХХ вазъи 

сиёсӣ, иқтисодӣ ва фарҳангии Тоҷикистон ба куллӣ тағйир ёфт ва ин тағйироти 

сифатӣ ба мундариҷаи эҷодиёти наслҳои гуногуни адибони тоҷик, аз ҷумла 

осори Кароматуллоҳи Мирзо, таъсир расонд. 

3. Кароматуллоҳи Мирзо ҳам дар замони Тоҷикистони Шуравӣ ва ҳам дар 

замони Тоҷикистони соҳибистиқлол зиндагӣ ва эҷод кардааст ва дар ҳарду 

давра эҷодиёти адиб ба ҳаёти иҷтимоии халқи тоҷик пайванди ногусастанӣ 

дорад. Махсусан, дар замони Истиқлоли Тоҷикистон ҷанбаи иҷтимоӣ ва 

миллии эҷодиёти нависанда пурқувват гардида, ҷасорати адабии ӯ дар итихоби 

мавзуъ ва такмили забони миллӣ афзоиш ёфт. 

4. Масъалаҳои гуногуни муносибатҳои оилавӣ дар замони Истиқлолият 

нигаронкунанда буда, таваҷҷуҳи тамоми аҳли ҷомеаро ба худ ҷалб намудааст. 

Меҳвари асосии эҷодиёти Кароматуллоҳи Мирзоро ин масъалаи муҳим, 

махсусан, масъулияти падару модар дар таълиму тарбияи фарзанд ташкил 

медиҳад. 

5. Масъалаи дигаре, ки ба ҷанбаи иҷтимоии осори К. Мирзо ишора 

мекунад, ахлоқи ҷомеа мебошад. Нависанда дар асарҳои калонҳаҷми худ, 

махсусан дар романҳои «Марги бегуноҳ», «Моҷарои зиндагӣ» ва «Ишқи 

Сархӯр», чунин ғояро талқин мекунад, ки дар ҳама шароит ба урфу одати 

падарони худ, ки дӯстӣ, ҳурмату эҳтиром ва заҳматписандӣ мебошад, содиқ 

бошанд. 

6. Воқеанигории ҳар як суханвар, пеш аз ҳама, дар тасвирҳои бадеӣ ва 

хусусиятҳои хосси эҷодии асарҳояш муайян мегардад. Вижагиҳои осори 

Кароматуллоҳи Мирзо дар истифодаи моҳиронаи урфу одат ва забони зиндаи 

аҳолии деҳоти тоҷик бештар зоҳир мешавад. 

Аҳаммияти назарӣ ва амалии таҳқиқ. Ин диссертатсия, ки дар заминаи 

омӯзиши осори бадеии Кароматуллоҳи Мирзо фароҳам омадааст, имкон 

медиҳад, ки самтҳо ва паҳлуҳои ҳаёти иҷтимоии халқи тоҷик дар давраи 

Истиқлоли Тоҷикистон ва бо ҳамин мавқеи иҷтимоии адиб ва таъсири сухани 

созандаи ӯ ба қишрҳои гуногуни ҷомеа муайян шавад. Натиҷаи корро дар 

таълифи китобҳои дарсӣ, курсҳо ва семинарҳои ихтисоси ин соҳа дар 

муассисаҳои олии ҷумҳурӣ, ҳамчунин дар омӯзиши таърихи иҷтимоии халқи 

тоҷик истифода бурдан мумкин аст. Инчунин, мавод ва натиҷаҳои пажуҳишро 

метавон ҳангоми таълифи таърихи адабиёти навини тоҷик, таърихи нақди адабӣ 

ва адабиётшиносии тоҷик истифода кард. Кори дар ин замина ба анҷом расида 

донишҳои назариро дар боби фардияти эҷодии К. Мирзо ва ҷустуҷӯҳои бадеии 

ӯ такмил медиҳад. 

Мутобиқати мавзуи диссертатсия бо шиносномаи ихтисоси илмӣ. 

Диссертатсия дар мавзуи «Масъалаҳои иҷтимоӣ дар насри Кароматуллоҳи 

Мирзо» барои дарёфти дараҷаи илмии номзади илмҳои филология бо 

шиносномаи ихтисоси илмии 10.01.01 – Адабиёти тоҷик; равобити адабӣ 

комилан мувофиқат менамояд.      

Саҳми  шахсии  довталаби  дараҷаи  илмӣ  дар  таҳқиқ аз он иборат 

аст, ки арзишҳои мундариҷавӣ ва бадеии насри адиб ҳангоми омӯзишу таҳлили 

масъалаҳои иҷтимоӣ муайян гардидаанд. Мавзуи асосии таҳқиқ аз ҷониби 

роҳбари илмӣ таҳррезӣ шудааст. Натиҷаи кор ва ҷустуҷӯҳои илмии унвонҷӯ дар 

мақолаҳои илмӣ, маъруза дар маҳфилу конференсияҳои ҷумҳуриявию 

донишгоҳӣ инъикос ёфтаанд. Таҳқиқи мавзую мундариҷаи ғоявии осор, ҳунару 

суханварӣ ва хусусиятҳои сабкию бадеии насри Кароматуллоҳи Мирзо саҳми 

шахсии довталаби дараҷаи илмиро собит менамояд. Дар таълифи дастурҳои 

таълимию методӣ ва китобҳои дарсӣ маводи диссертатсия истифода мешавад. 

Тасвиби амалии натиҷаҳои таҳқиқ. Қисматҳои асосии диссертатсия дар 

конференсияҳои илмию амалии профессорону омӯзгорон ва донишҷӯёни 

Донишгоҳи давлатии Кӯлоб ба номи Абуабдуллоҳи Рӯдакӣ (2018-2019) 

гузориш ёфтаанд. Диссертатсия дар ҷаласаи васеи кафедраи адабиёти тоҷики 

факултети филология ва журналистикаи Донишгоҳи даватии Кӯлоб ба номи 

Абуабдуллоҳи Рӯдакӣ аз 30.06.2023, суратҷаласаи № 12  баррасӣ ва ба ҳимоя 

пешниҳод шудааст.   

Нашри  таълифоти  илмӣ  дар  мавзуи  диссертатсия. Хулосаи асосии 

диссертатсия дар 10 мақола, аз ҷумла, 4 мақола дар маҷаллаҳои илмии 

тақризшавандаи Комиссияи олии аттестатсионии назди Президенти Ҷумҳурии 

Тоҷикистон ифода ёфтааст. 

Сохтор  ва  ҳаҷми  дисертатсия. Диссертатсия аз муқаддима, се боб, 

ҳафт  фасл, шаш зерфасл, хулоса ва рӯйхати адабиёт иборат буда, дар маҷмуъ 

163 саҳифаро дар бар мегирад.  

БОБИ I 

 

ЗАМИНАҲОИ  ВОҚЕӢ  ВА  ИҶТИМОИИ ТАШАККУЛИ 

НАСРИ  БАДЕИИ  КАРОМАТУЛЛОҲИ  МИРЗО 

 

1.1. Ҳақиқати воқеӣ ва масъалаҳои иҷтимоӣ дар осори бадеӣ 

 

Дар таърихи адабиёти тоҷик масъалаҳои воқият ва иҷтимоиёт падидаҳои 

басо қадима мебошанд. Маншаи ин омилҳои асосӣ аз адабиёти шифоҳӣ ба 

адабиёти хаттӣ омада, ҳам дар назм ва ҳам дар наср мушоҳида мешаванд. 

Ҳақиқати воқеӣ ҳам дар асарҳои бадеӣ ва ҳам дар асарҳои таърихӣ мавқеъ 

дошта, вобаста бо давру замон вазифаи худро иҷро менамояд.  Дар насри бадеӣ 

ҳақиқати воқеӣ ва иҷтимоиёт тавассути образҳои мусбату манфӣ инъикос 

меёбад. Дар ҳаёти мардум мушкилоту норасоӣ, ғаму андӯҳ, некию бадӣ, шодию 

тараб, муносибату муомила зимни ҳаёти иҷтимоӣ баррасӣ мешаванд. 

Ҳанӯз аз давраи  Рӯдакӣ ва Фирдавсӣ ва дар замони нав аз С. Айнӣ ва С. 

Улуғзода сар карда, то адибони давраи истиқлол масъалаҳои иҷтимоӣ зиёдтар 

зери назари адибон қарор дорад. Адибони шинохта дар шароитҳои мухталифи 

таърихӣ бо нишон додани тасвири ҳақиқати воқеӣ ҳаёти иҷтимоии мардумро 

таҷассум менамоянд. Ҳаёти иҷтимоӣ ба воситаи амалиёту муносибати образҳои 

мусбату манфии дар асар иштирокдошта инъикос меёбад. Дар ин хусус 

академик  А. И. Шерба чунин мегӯяд: «Ба воситаи забону муҳити иҷтимоие, ки 

ба иштироккунандаи асар мансуб аст, зиндагии ҷомеаи инсонӣ тасвир меёбад» 

[129, с. 24]. 

Як қисми муайяни ашъори Рӯдакӣ ва «Шоҳнома»-и Фирдавасӣ ҳақиқати 

воқеӣ ва ҳаёти иҷтимоиро дар бар мегиранд. Дар қасидаҳои машҳури Рӯдакӣ 

«Модари май» ва «Шикоят аз пирӣ» иҷтимоиёт ва воқеият бештар мушоҳида 

мегардад. Масалан, дар қасидаи «Модари май» мавзуъҳои идҳои қадима, ҷашну 

маросимҳо, маҷлиси шоҳон, оростани толори маҷлисгоҳ, ҷомҳои шароб, 

шукуҳу салобати шоҳ ва ғайра ба таври воқеъбинона тасвир ёфтаанд.   

Дар қасидаи «Шикоят аз пирӣ» бештар руҳияи тарҷумаиҳолӣ дида 

мешавад, ки ин ба ҳақиқати воқеӣ ва иҷтимоиёт хеле наздик аст. Ин қасида аз 

айёми ҷавонию шодию нишоти Рӯдакӣ ҳикоя мекунад. Мақому манзалати 

шоирро дар дарбори Сомониён муайян мекунад. Тамоми зинаҳои камолоти 

шоир тасвир гардида, қадру қиммати шеъри Рӯдакӣ аз тарафи шоҳон нишон 

дода шудааст. Ҳаёти иҷтимоии салтанати Сомониён низ як андоза ба риштаи 

тасвир кашида шудааст. 

«Шоҳнома»-и Фирдавсӣ ба  мавзуъҳои ваҳдату ягонагӣ, ватандӯстӣ, 

ахлоқи накуву сиёсати давлатдорӣ бахшида шудааст. Ин мавзуъҳо ҳақиқати 

воқеӣ доранд ва марҳилаҳои омӯзиши ҳаёти иҷтимоӣ ва зиндагии мардумро 

баррасӣ менамоянд. Дар ин асари безавол масъалаҳои иҷтимоӣ бо таҳлили 

ҳақиқати воқеӣ равшан мегарданд. Истифодаи ҳақиқат дар асари бадеӣ бо 

ифодаи тахайюлоти бадеӣ ҳаёти иҷтимоии мардум баён карда мешавад.  

Масалан, тасвири ҳукмронии шоҳон, расму оини мардум, ҷангу хунрезҳои 

бемаъно, муҳофизати Ватан, қаҳрамониҳои инсонҳо аз замони  зиндагии шоир 

сар карда ҳамеша чун масъалаи мубрами иҷтимоӣ ба назар мерасанд.  

Ҳақиқати воқеӣ ва масъалаҳои иҷтимоӣ дар адабиёт омилҳои зарур ва 

таъсирбахш буда, ҳаёти иҷтимоии мардуми одиро васеъ ва доманадор инъикос 

мекунанд. Омӯзиши ҳолатҳои иҷтимоӣ тавассути усулҳои умумигардонӣ 

таҳлил ва ҷамъбаст карда мешавад.  

Дар асари бадеӣ бе ифодаи ҳақиқати воқеӣ масъалаҳои иҷтимоӣ кушода 

намешавад. Нависанда ҳангоми тасвири зиндагии мардум воқеаҳои муҳимми 

замони худро нишон медиҳад. Инъикоси ҳақиқати воқеӣ бо масъалаҳои 

иҷтимоӣ ба завқу салиқа ва ҳунари нигорандагии адиб вобаста аст. Адиб бояд 

мушоҳидакор  ва бештар ба воқеанигорӣ назари дақиқ дошта бошад ва 

манзараҳо, ҳодисаҳои табиат, зиндагии қишрҳои гуногуни ҷомеа ва дигар 

паҳлуҳои мураккаби ҳаёти инсониро аз нигоҳи воқеият  муқоиса ва таҳлил 

карда тавонад. Ҳар як ҳодисае, ки ба вуҷуд меояд, дар дохили он ҳақиқате 

вуҷуд дорад. Лекин барои кушодани асли воқеа инъикоси масъалаи иҷтимоӣ 

лозим аст. Дар ҳолати тасвирҳои дуруст ва аниқ адиб метавонад мақсадашро ба 

хонанда равшан баён намояд. 

Таърихи адабиёти тоҷик нишон медиҳад, ки аксарияти адибони маълуму 

машҳур бо дарёфти ҳақиқати воқеӣ дар асарҳояшон ба комёбиҳо ноил 

гаштаанд. Чуноне ки Атахон Сайфуллоев мегӯяд: «Нависандагони тоҷик 

бештар ба ҳақиқати таърих, воқеӣ ва одамони реалӣ, далелу ҳуҷҷат ва санадҳои 

таърихӣ муроҷиат карда, манзараҳои ҳақиқати ҳаёти халқу мамлакат ва аксаран 

образу характерҳои шахсони воқеиро ба вуҷуд овардаанд» [88, с. 114]. Бо ин 

роҳ тавассути эҷодиёти худ таърихи қадимаи халқи тоҷикро ба наслҳои имрӯза 

ва ҷаҳониён муаррифӣ менамоянд. Адибони классик ва муосир чун Умари 

Хайём, Убайди Зоконӣ, Саъдӣ, Мавлоно, Ҷомӣ, Сайидо, Соиб, Бедил, Дониш, 

Шоҳин, Айнӣ, Турсунзода, Улуғзода, Икромӣ, Кӯҳзод, Сорбон, Саттор Турсун, 

Сайф Раҳим, Абдулҳамид Самад, Ҷонибек Акобир, Муҳаммадзамони Солеҳ, 

Кароматуллоҳи Мирзо то тавонистанд, дар риштаи назму наср воқеиятро 

нишон додаанд. «Тарзи баёни бепардаву ошкоро, сухани нишонрас, ҳақиқати 

интиқод, воқеияти тасвир аз ҷумлаи муҳимтарин вижагиҳои нақди иҷтимоии 

нависанда ба ҳисоб меравад», – гуфтааст Ш. Ҳ. Ғаффорзода [49, с. 13].   

Ибтидои садаи ХХ адибони тоҷик бештар тавассути  назм (ғазал, рубоӣ, 

қасида, достон) ҳақиқати воқеиро баён мекарданд. Албатта, дар назм қофия ва 

радиф ё қолаби махсуси шеърӣ вуҷуд дорад, ки барои инъикоси ҳақиқати воқеӣ 

ба эҷодкор як андоза мушкилӣ пеш меорад. Бо вуҷуди ин  шоирони пешин  

тавонистанд, ки дар назм ҳам масъалаҳои иҷтимоиро бо нигоҳи ҳақиқати воқеӣ 

тасвир намоянд. 

Ҳар як адиб дар замони худ баёнгари  аслии  воқеаҳои иҷтимоӣ мебошад. 

Мақсади асосии адиб тасвири ҳодисаҳо бо роҳи ҳақиқати воқеӣ мебошад, вале 

ҳақиқати зиндагӣ ё воқеиятро рӯирост гуфтан мушкил аст, чунки дар ҳар як 

давру замон камбудиҳо хеле зиёданд. Дар манзари ҳақиқати воқеӣ бо инъикоси 

масъалаи иҷтимоӣ  адиб бояд худаш шоҳиди воқеа бошад ва моҳияти онро аниқ 

дарк карда тавонад. Ба ақидаи Я. Элсебер: «Бо чунин кӯшиш нависандаи ҳозира 

метавонад, ки чун адибу чун инсон мавқеи худро дар воқеият инъикос ва дарк 

кунад» [139, с. 12]. Барои он ки нависанда баъди навиштан ва ошкор кардани 

камбудиҳо, хусусан, дар ҳолати тасвири воқеаҳои таърихӣ ва иҷтимоӣ бо 

таҳдиду фишор  рӯ ба рӯ нагардад, бояд ҳамон воқеаҳои таърихиеро, ки дорои 

ҳақиқати воқеӣ  мебошанд,  рӯирост ва боварибахш  таҳлилу  баррасӣ карда 

тавонад.  

Баъди инқилоби Октябр, аниқтараш аз солҳои бистуми садаи ХХ, дар  

замони шуравӣ, дар ҳаёти мардуми тоҷик давраи хеле вазнини нигориши 

ҳақиқати воқеӣ дар масъалаҳои иҷтимоӣ буд. Таҳлили  масъалаҳои муҳимми 

иҷтимоии ин давраи ҳассос бештар дар осори устод Айнӣ дида мешавад. Устод  

бо таълифи асарҳои  пурарзиши  худ ҳақиқати воқеии солҳои бистуму сиюми 

асри гузаштаро ба таври аниқу равшан нишон додаааст. Бештар дар «Намунаи 

адабиёти тоҷик», «Таърихи инқилоби Бухоро», «Ёддоштҳо» ин падидаи муҳим 

мушоҳида мешавад. Чунонки адабиётшиносон Х. Асозода ва А. Кӯчаров  қайд 

кардаанд: «Асари барҷастаи ёддоштии адабиёти давраи нави тоҷик 

«Ёддоштҳо»-и Садриддини Айнӣ мебошад, ки воқеаҳои солҳои 1880-1903-ро 

дар аморати Бухоро фаро мегирад» [27, с. 230] .    

Дар «Ёддоштҳо» ҳақиқати воқеӣ  дар инъикоси зиндагии мураккаби 

мардум мушоҳида мешавад. Дар ин асари ҷомеъ масъалаҳои иҷтимоӣ, аз ҷумла 

зиндагии  мушкил, таҳсил дар мадрасаҳо, камбағалӣ, зулму ситам, 

поймолкунии ҳуқуқи  инсонҳо, бедодгарии ҳукмронон ва ғайраҳо тасвир 

гардидаанд. Садриддин Айнӣ ҳақиқати воқеиро бо забони содаю оммафаҳм 

манзури хонандагон намудааст. Ҳар як воқеаро, ки нависанда мушоҳида карда ё 

аз сар гузаронидааст, воқеъбинона тасвир намудааст. Устод Айнӣ ҳақиқати 

воқеиро ба масъалаи иҷтимоӣ омезиш дода, бо истифодаи зарбулмасалу 

мақолҳо мундариҷаи асарашро тақвият бахшидааст: «С. Айнӣ дар осори бадеии 

худ калима ибораҳои рехта, таъбир, зарбулмасалу мақол ва масалҳои халқии 

забони тоҷикиро хеле фаровон истифода кардааст», – таъкид мекунад 

фолклоршинос В. Асрорӣ [29, с. 45]. 

Доир ба масъалаи забон, ки воқеиати таърихӣ дорад, устод Айнӣ 

хизматҳои бисёр кардааст. Хусусан, дар солҳои бистуми асри гузашта, ки  ба 

сари миллати тоҷик ва забони тоҷикӣ  мушкилҳои зиёд омад, устод ба масъалаи 

муҳимми иҷтимоӣ ҷиддан таваҷҷуҳ намуда, забони тоҷикиро аз нестшавӣ эмин 

дошт.  Камолиддин Айнӣ, писари нависанда, қайд мекунад, ки: «Солҳои 1921-

1923 дар Осиёи Миёна тахминан номи тоҷик гум шуда буд ва дар ҷоҳои расмӣ 

номи забони тоҷикӣ (форсии тоҷикӣ)-ро шунидан мумкин набуд. Забони 

тоҷикӣ танҳо дар ҳавлиҳои дарунӣ (ҳаётхонаҳо ва андарунхонаҳо) дар байни 

занон, дар байни модару кӯдак боз монанди аввалинаш ҳукмрон буд... Дар 

идораҳо аризаҳои тоҷикӣ навишташударо қабул намекарданд… Ҳама бояд ба 

забони узбакӣ – чағатоӣ сухан гӯянд. Касе, ки инро накунад, бояд фалон 

миқдор ҷарима бидиҳад. Тарафдорони матбуоти тоҷикӣ ҳамагӣ ба эроничигӣ, 

шиагӣ иттиҳом ёфта буданд» [24, с. 20]. 

Ҳақиқати воқеӣ ва масъалаҳои иҷтимоӣ бештар аз ҳаёти мардум, расму 

оин, урфу одат ва дигар манбаъҳои зиндагии рӯзмарраи мардум нақл мекунад. 

Ҳақиқати воқеӣ ва зиндагии мураккаби мардумро бо ифодаи образҳои бадеӣ 

ҳар як адиб вобаста ба маҳорати эҷодиаш тасвир менамояд. Иҷтимоиёт ва 

воқеият дар адабиёт мафҳумҳои таърихӣ мебошанд. «Ғуломон» барҷастатарин 

асари Айнӣ буда, дар ифодаи масъалаҳои иҷтимоӣ ва ҳақиқати воқеӣ як 

раҳнамои бузург мебошад. Муҳтавои ин асар муаррифии таъриху тамаддуни 

халқи тоҷик аст. Дар он тасвири ҷиддию аниқи таърихӣ ҷойгир аст. 

Дар тазкираи «Намунаи адабиёти тоҷик» низ нодиртарин воқеаҳо бо 

таҳлили зиндагӣ ва мероси адибони классикии тоҷик баён гардидаанд. 

Масалан, дар давраҳои пеш адибон қадру қимати хуб надоштанд. Сабабаш аз 

сари давлат рафтани сулолаи бузурги Сомониён буд. Ҷангу хунрезиҳои 

бемаънӣ, ба сари тахт омадани шоҳони бегона низ сабаби мураккаб гаштани 

зиндагии мардум буд. Инҳо ҳақиқати воқеӣ ва масъалаҳои иҷтимоие мебошанд, 

ки ба воситаи муҳокима ва таҳлилҳои аниқ инъикос гардидаанд. 

Масъалаи муҳимми дигари иҷтимоӣ дар он буд, ки барои нашри ин асари 

машҳур дӯшманони миллат монеъ мешуданд. Чунончи, мураттибони «Намунаи 

адабиёти тоҷик» Камолиддин Айнӣ ва Низом Қосим мегӯянд: «Ин асар дар 

соли 1926 дар Маскав дар Нашриёти халқҳои Иттиҳоди Шуравӣ ба табъ расид 

ва аз он рӯз дар атрофи он, ки  мавҷудияти забону адаби ҳазорсолаи як қавми 

бузурги форсизабонро дар Осиёи Марказӣ бо унвони тоҷик собит карда буд, 

муборизаи шадиди муғризонаву сиёҳкорона аз ҷониби мутаассибини 

миллатгарои чиғотойчӣ шуруъ шуд» [24, с. 15]. 

Дар ҳақиқат, асаре, ки воқеиятро ошкоро мегӯяд, бе дӯшворӣ нашр 

шуданаш мушкил аст, чунки зиндагии мушкили халқи одиро ҳаққонӣ дар худ 

таҷассум менамояд. Дар ҳама давру замон мардуми одӣ азобу ранҷ мекашад. 

Ӯро баъзе қувваҳои  муфтхӯр шиканҷа медиҳанд. Ин масъалаи иҷтимоиест, ки 

ба ҳақиқати воқеӣ иртибот мегирад. Он адибе, ки ин ҳақиқатро моҳирона  

тасвир менамояд, дорои маърифати баланди инсонӣ мебошад. Чунки тавре ки 

донишманд Абдуллоев Шерзод мегӯяд: «Ҳақиқат аз фалсафаи дунёи қадим то 

имрӯз мафҳуми асосии назарияи маърифат будааст» [21, с. 174]. Олим ҳушдор 

медиҳад, ки насли пешомад бояд аз фиребу найранги иртиҷоиён огоҳ бошанд. 

Яъне, тафаккури насли ояндаро бедор мекунад. Ӯ таъкид мекунад, ки ҳар як 

инсон бояд худогоҳу худшинос бошад.  

Насри бадеӣ бо бузургии худ метавонад, ки ба наслҳои имрӯзу фардо 

ҳақиқати воқеиро нишон диҳад. Ҳақиқати воқеӣ тасвирест, ки  ҷавҳари асосии 

иҷтимоиро ошкор месозад. Адибон ба тасвири масъалаҳои иҷтимоӣ ҳақиқати 

воқеиро равшан месозанд. Агар адиб як ҳикояи хурд навиштанӣ шавад, пешакӣ 

вай ҳодиса ё воқеаи дидаашро мушоҳидакорона тасвир менамояд. Яъне назари 

мантиқии худро устувор мекунад. Нависанда агар воқеаро дида ё мушоҳида 

карда бошад,  дар он ҳақиқати воқеӣ бештар инъикос меёбад. Агар воқеаро 

шунида бошад, ба воситаи таваҷҷуҳ ба масъалаҳои иҷтимоӣ ин воқеаро 

васеътар мегардонад. Ин аст мақсади ҳақиқати воқеӣ ва масъалаҳои иҷтимоӣ 

дар насри бадеӣ. Яъне, воқеият бояд ба зиндагии мардуми одӣ наздик бошанд. 

Ҳаёти одамонро реалию ҳақиқӣ нишон диҳад. 

Чунонки пештар қайд кардем, аз нуқтаи назари тасвири ҳақиқати воқеӣ ва 

масъалаҳои иҷтимоӣ дар насри муосири тоҷик асарҳои устод Айнӣ бениҳоят 

муҳим  мебошанд. Айнӣ тавонист дар чунин давраи ҳассос ва мураккаби 

таърихӣ ҳақиқати воқеӣ ва масъалаи иҷтимоиро бо далелҳои асоснок ва реалӣ 

тасвир намояд. Бинобар ин месазад гӯем, ки инъикоси насри реалистӣ аз осори 

Айнӣ сарчашма гирифтааст. Профессор Сироҷидини Эмомалӣ чунин ақида 

дорад: «Дуруст аст, ки дар адабиёти муосири тоҷик тасвири симои таърихӣ дар 

насри реалистӣ бори аввал аз тарафи устод С. Айнӣ иттифоқ афтодааст» [140, с. 

159]. 

Тасвири ҳақиқати воқеӣ дар осори дигар адибон низ дида мешавад. 

Адибоне ба монанди Сотим Улуғзода, Ҷалол Икромӣ, Фазлиддин 

Муҳаммадиев, Сайф Раҳим, Ҷонибек Акобир, Ӯрун Кӯҳзод, Саттор Турсун, 

Абдулҳамид Самад, Кароматуллоҳи Мирзо, Сорбон ва дигарон ҳақиқати 

воқеиро дар насри даврони шуравӣ ва давраи истиқлол тасвир намуданд. «Дар 

осори ин адибон, – гуфтааст адабиётшинос Р. Ҳодизода, – афкори фалсафию 

иҷтимоӣ ба воситаи образҳои бадеӣ тасвир ёфтааст» [111, с. 109].  

Роману қиссаҳои Сотим Улуғзода, Ҷалол Икромӣ, Фазлиддин 

Муҳаммадиев масъалаҳои иҷтимоӣ ва воқеияти солҳои Иттиҳоди Шуравиро 

басо равшан инъикос намудаанд. Ин роману қиссаҳо ба ҳаёти ҷомеа бештар 

дахолат карда, пастиву баландии рӯзгори мардуми тоҷикро ба риштаи тасвир 

кашидаанд. Чунонки А. Самадов мегӯяд: «Ин адибон бо тобишҳои гунонуни 

ҳалқӣ, бо калима, бо ибораю таъбирҳои обнорасида  рехта бо ҷузъиётҳои 

аҷибашон насри тоҷикро хушнамаку ботароват гардонидаанд» [95, с.108]. 

Масалан, дар  романи «Восеъ»-и Сотим Улуғзода ҳақиқати таърихӣ мавқеи 

асосӣ дорад. Дар он тасвири зиндагии мушкили халқи тоҷик дар охири асри 

XIX инъикос ёфтааст. Адиб ба воситаи тасвири манзараҳо ва таҳлили образҳо 

ҳақиқати воқеиро зимни баррасии масъалаҳои иҷтимоӣ нишон додааст. 

Махсусан қаҳрамонии Восеъро бисёр воқеъбинона тасвир кардааст. Ҳатто 

мағлуб карда шудани беки Балҷувон аз тарафи Восеъ намунаи олии тасвири 

ҳақиқати воқеӣ дар насри бадеӣ мебошад. Восеъ қаҳрамоне мебошад, ки дар 

ҳама ҳолат оҳанги гуфтор ва рафтораш иваз намегардад. Профессор Р. 

Мусулмониён чунин ақида дорад: «Нутқи Восеъ дар ҳама ҳолат моҳиятан якхел 

мемонад...» [76, с. 218]. 

Романҳои калонҳаҷму гуногунмавзуи адиби сермаҳсул Ҷалол Икромӣ низ 

тасвиргари масъалаҳои иҷтимоӣ мебошанд. Аз ҷумла, романи «Духтари Оташ» 

беҳтарин романи тоҷик мебошад. Нависанда дар ин асар рӯзгори нофарҷом ва 

мураккаби халқи тоҷикро дар охири салтанати мағнития тасвир кардааст. 

Мавзуи асосии роман мубориза барои ҳаёти нав мебошад. Дар маркази асар 

Фирӯза қарор дорад. Ӯ баъди азобҳои зиёд ба мақсад мерасад ва  баъд ҳамчун 

зани озод дар сохторҳои давлатӣ фаъолият мекунад. Ҳақиқати воқеии роман 

муборизаи занон барои зиндагии озоду шоиста мебошад. Ин воқеият дар роман 

хеле равшану возеҳ мавриди таҳлили бадеӣ қарор гирифтааст. «Духтари Оташ» 

дорои сюжети мураккаб ва мавзуъҳои гуногун мебошад. Нависанда солҳои зиёд 

воқеаҳои таърихии Бухорои ибтидои асри ХХ ва тақдири таърихии занони 

тоҷикро омӯхта баъд онро бо камоли ҳунари нависандагӣ ба тасвир мегирад. 

Инъикоси ҳақиқати воқеӣ маҳорат ва санъати баланди эҷодиро талаб 

мекунад. Нависандаи маъруфи рус А. М. Горкий чунин мегӯяд: «Санъат дар 

зоти худ аз ду мубориза иборат аст: тарафдор ё муқобил, санъати бетараф нест 

ва нахоҳад буд, зеро инсон аппарати суратгирӣ нест, воқеиятро инъикос 

наменамояд, балки ё тасдиқ мекунад ва ё тағйир медиҳад» [46, с. 151].      

Ҳақиқати воқеӣ ва масъалаҳои иҷтимоӣ дар насри бадеӣ вобаста ба давру 

замон асолати таърихии худро иҷро мекунанд. Ҳар як давру замон адибро 

водор месозад, ки зиндагии мардумро асосноку реалӣ нишон диҳад. Наслҳои 

имрӯзу фардоро ба ҳаёти гуногунранги халқ шинос намояд. Тасвирҳои адибон 

чӣ қадар ба воқеият наздик бошанд, ҳамон қадар ҳаёти рангину доманадори 

халқ ба хонанда равшан мегардад. Дар баробари ин нависандагон ҳодиса ва 

одамони реалиро ба инъикоси воқеият ва иҷтимоиёт низ тасвир менамояд. 

Академик М. Шакурӣ ақидаи арзишманде дорад: «Нависанда ҳодиса ва 

одамони реалиро тасвир мекунад, вале дар айни замон нусхабардори одии 

зиндагӣ нест ва асари ӯ аз натурализм бегона аст» [136, с. 74]. 

Насри давраи истиқлол аз насри дигар давраҳо фарқи калон дорад. Яке аз 

фарқиятҳояш дар он аст, ки ҳақиқати воқеиро дар мавриди мавқеи шахсони 

таърихӣ озодона ва самимӣ дар ҷомеа нишон медиҳад. Ин масъалаи иҷтимоие 

мебошад, ки тавассути он бо тақозои замони нав хонандаро дар руҳияи 

ифтихор аз ниёгони бузург ва арзишҳои миллӣ тарбия намоянд. Масалан, 

романи  Муҳаммадзамони Солеҳ «Девори Хуросон» аз сохти давлатдории 

Исмоили Сомонӣ ҳикоя мекунад. Адиб ин романи таърихиро бештар бо 

истифодаи ҳақиқати воқеӣ ва заминаҳои фарҳангии таърихнигорӣ эҷод 

кардааст. Яъне аз кору пайкори шоҳ Исмоили Сомонӣ ва ҳаммаслакони ӯ нақл 

мекунад. Чуноне ки Х. Асозода  мегӯяд: «Чунин заминаҳои фарҳанги 

таърихнигорӣ низ дар пайдоиши адабиёти нав мавқеи махсус доштааст» [26, с. 

22].  Ҳақиқати воқеии роман бо тасвири симо ва характери шоҳ Исмоили 

Сомонӣ аён мегардад. Масъалаҳои иҷтимоӣ бошад, бо тасвири ҳаёти дарбор ва 

мардуми одӣ нишон дода шудааст.  

Тасвири масъалаҳои иҷтимоӣ ва ҳақиқати воқеӣ бештар дар даврони 

Истиқлол ривоҷ ёфт. Асоси рӯ овардани адибон ба ҳақиқати воқеӣ бо тасвири 

масъалаҳои иҷтимоӣ шиносондани насли ҷавон бо таъриху фарҳанг, ниёгони 

бузург ва худшиносии миллӣ мебошад, чунки баъди гузашти солҳо тоҷикон 

соҳибистиқлол ва соҳибдавлат шуданд. Истиқлолият ин шарафи бузурги 

ватандорӣ буда, мо – тоҷиконро водор месозад, ки аз таърихи ҳазорсолаи худ 

огоҳ бошем. Хушбахтона, имрӯзҳо эҷоди романҳои таърихию ҳозиразамон 

инкишоф ёфта истодааст.   

Ҳақиқати воқеӣ дар симои фарзандони фарзонаи миллат басо хотирмон 

ва муассир тасвир мегардад. Масалан, қиссаи «Данонир»-и Равшан 

Ёрмуҳаммад аз як лаҳзаи фоҷиабори хонадони Бармакиён нақл мекунад. 

Ҳақиқати воқеӣ дар қисса аз мубориза ва нокомии як духтари сарбаланди тоҷик 

фароҳам омадааст. Масъалаи иҷтимоии хонадони қадимаи тоҷикон бо номи 

Бармакиён, ки дар Балх дар асрҳои ҳашту нуҳ зиндагӣ мекарданд, бо тамоми 

паҳлуҳояш тасвир гардидааст, ки образи занонро дар назми пешини тоҷик ба 

хотир меоварад. Образҳои  Гурдофариди «Шоҳнома» ва як духтари тоҷик дар 

қиссаи «Данонир»-и Р. Ёрмуҳаммад воқеъбинона нишон дода шудаанд. Ин 

таҳлили иҷтимоие мебошад, ки қаҳрамонии занро дар асари бадеӣ инъикос 

менамояд. 

Дар насри давраи истиқлол мафҳумҳои оиладорӣ, арзишҳои маънавӣ ва 

дигар падидаҳои воқеӣ хеле васеъ таҷассум гардидааст. Ҳақиқати воқеӣ ва 

ҷиҳатҳои мураккаби оиладорӣ дар эҷоди аксар адибони замони Истиқлол ба 

назар мерасад. Масалан, дар романи «Зарафшон»-и Сорбон, романи «Дар орзуи 

падар» ва қиссаи «Нишони зиндагӣ»-и Кароматуллоҳи Мирзо ҳаёти оилавӣ 

воқеъбинона таҷассум гардидаанд. Қаҳрамони асосии қиссаи «Нишони 

зиндагӣ» Соҳиба мебошад. Дар қисми дувуми романи «Зарафшон» Шарифа 

ном зан амал мекунад. Маҳз ниятҳои неки дурандешӣ, боақлӣ, қавииродагӣ ва 

покдоманӣ ин персонажҳоро ба мақсад мерасонад. Масъалаҳои иҷтимоии ин 

асарҳо бештар ба ҳаёти воқеии оилавӣ вобаста мебошанд. Адибоне  ба монанди 

Ӯрун Кӯҳзод, Саттор  Турсун ва Абдулҳамид  Самад низ  ин масъалаҳои  

мураккаби зиндагиро мавриди тасвир қарор додаанд. 

Дар асарҳои Саттор Турсун бештар фалсафаи мушкили зиндагӣ дида 

мешавад. Нависанда ҳақиқати воқеиро бо диди амиқу равшан тасвир кардааст. 

Масъалаҳои иҷтимоӣ ва меъёрҳои таърихӣ бо таҳлилҳои ҳақиқати воқеӣ дар 

асоси мушоҳидаҳои назарраси адиб муайян карда шудаанд. Меъёрҳои иҷтимоӣ 

ва меъёрҳои таърихӣ дар раванди ташаккули умумиятҳо ва дигар ҳолатҳои 

гуногуни иҷтимоӣ пайдо шудаанд, ки онҳоро қонунҳои нонавишта низ мегӯянд. 

Я. Ч. Галинский чунин ақида дорад: «Меъёрҳои таърихан ташаккулёфтаи ҷомеа 

– меъёрҳои иҷтимоие мебошанд, ки ба таври стихиявӣ ва ё дар раванди 

ташаккули умумиятҳо, инчунин дар зери таъсири ҳолатҳои гуногуни иҷтимоӣ 

пайдо шудаанд, ки онҳоро «қоидаҳои нонавишта» низ меноманд» [45, с. 70].   

Саттор Турсун аз ҷумлаи нависандагоне аст, ки маъалаҳои зиндагӣ дар 

асарҳояш воқеъбинона тасвир шудаанд. Моҳияти ҳақиқати воқеиро бештар дар 

ҳаёти мардуми одӣ ифода кардааст. Дар зимни тасвирҳои фалсафӣ дар умқи 

мақсади адиб ҳақиқати воқеӣ ҷой дорад. Ба андешаи мо, дар насри бадеӣ 

тасвирҳои адибон бо ду дид сурат мегиранд. Яке назару андешаи озод бо 

иловаи воқеапардозиҳои ҳақиқӣ. Дигаре, бо тасвири масъалаҳои иҷтимоӣ ва 

андешаҳои мушкили фалсафӣ. Дарёфти ҳақиқати воқеӣ бештар бо ифодаи 

падидаи иҷтимоӣ сурат мегирад. Саттор Турсун ҳардуи ин масъалаҳоро дар 

асарҳояш моҳирона нишон додааст. Масалан,  қиссаи «Санг дар бағал ба 

туфон»-и Саттор Турсун аз ҳаёти мардуми одӣ сарчашма мегирад. Ин  асар ба 

масъалаи муҳимми иҷтимоӣ, яъне зиндагии мураккаби халқ бахшида шудааст. 

Адиб ба воситаи тасвирҳои ҷолиби бадеӣ заминаҳои воқеии бадбинӣ, кибру 

ғурур ва хотимаи нангини муносибатҳои носолими одамонро нишон додааст. 

Тасвир дар аввал аз саршавии фасли зимистон ва туфони сахти тундбод оғоз 

мегардад. Ин воқеа аз пешомадҳои ногувор дарак медиҳад. Дар маркази асар 

Рашод ном як чӯпони бистуҳаштсола амал мекунад. Ин ҷавон рамаи колхозиро 

дар домани кӯҳи Фарҳод танҳо бонӣ мекард. Собир ном ҳамроҳаш чанд рӯз 

пеш ба деҳа рафта буд. Рашод дар зиндагӣ худашро пасттолеу таҳқирдида ва 

бенаво эҳсос мекард. Ӯ дар танҳоӣ бори вазнини зиндагиро ба дӯш гирифта 

натавонист ва рӯ ба машруботи спиртӣ овард. Ин амали бад зиндагии ӯро боз 

мушкил гардонид. Рашод айёми кудакиашро ба ёд меорад: бо Насрин ном 

духтари ҳамсоя дӯстӣ дошт. «Симои Насрин ҳамчунон дар пешорӯяш буд. Аз 

мағзи гулхани шукуфон ҳоло ба вай рост нигариста, хушу хурсанд механдид 

Насрин. Дандонҳои пайвастааш садафвор ба ҷило омада, дилу ҷигари Рашодро 

ғарқоби хун мекарданд» [19, с. 41].  

Аз аввал ӯ бо падараш чӯпон буд. Баъди вафоти соябонаш рамабониро 

давом дод. Аз ҳама воқеаҳои аз сар гузаронида дӯшвортаринаш аҳдшикании 

Насрин буд, ӯ ҳамсари Раҳими Акбар мешавад ва Раҳими Акбар мудири ферма  

ва  хуҷаини Рашод мегардад. Бо ин андешаҳои нобоб Рашодро хоб мебарад. 

Пагоҳӣ табъаш боз хиратар мегардад. Чунки шаб гургҳо саги пурқувваташро ба 

ҳалокат расонда буданд. Ду сар меш аз сардӣ мурда буд. Ӯ бо чеҳраи ғамгин бо 

нигоҳубини рама андармон мешавад. Дар ин вақт мудири ферма Раҳими Акбар 

пайдо мешаваду ӯро дидан баробар оташи ғазаби Рашод аланга мезанад. Ӯ шаб 

дар симои Раҳими Акбар дӯшмани ашаддиашро дида буд. Дар ин ҳолат худро 

аз даст медиҳад, Раҳими Акбарро ба қатл мерасонад ва худаш низ ҳалок 

мегардад. Воқеаи фоҷеабори асар бо ҳалокати образҳо ба охир мерасад. Яъне 

адиб ҳақиқати воқеиро бо тасвири манзараи даҳшатангез дар қисса ба охир 

мерасонад. 



 

 

23 
 

Дар маркази асосии қисса ду қаҳрамон амал мекунад. Яке Рашод шахси 

бечораю бенаво, дигаре Раҳими Акбар, ки инсони бадавлат, сарватманд ва 

пулдор муаррифӣ шудааст. Ҳақиқати воқеӣ ин аст, ки дар тамоми давру замон 

ин тоифа одамон буданд ва ҳастанд. Тақозои замон ҳаминро талаб мекунад. 

Масъалаҳои иҷтимоӣ дар назари адиб рашану возеҳ таҳлил шудаанд. Дар симои 

Раҳими Акбар шахси сарватманду пулдор, муғамбиру мутакаббир тасвир 

гардидааст. Сарватмандию пулдорӣ наметавонад тамоми мушкилоти инсонҳоро 

ҳал намояд. Ҳатто дӯстоштаи Рашодро ба занӣ гирифтани Раҳими Акбар 

нишони гуфтаҳои боло аст.  

Аз назари адиб тамоми ашхоси бою сарватманд инсонҳои нодору 

камбағалро истифода мекунанд. Ин ҳақиқати воқеӣ дар дигар асарҳои 

нависанда низ дида мешавад. Масъалаи иҷтимоии қисса бо ифодаи образҳои 

мухталифи  асар баён гардидаанд. Нависанда таъкид мекунад, ки ҳар баду неке, 

ки бар сари инсон меояд, ӯ бояд бо сабуриву тоқат онҳоро таҳаммул кунад.  

Дар китоби якуми романи «Гардиши девбод»-и Абдулҳамид Самад 

бошад, ҳақиқати воқеӣ ва масъалаҳои иҷтимоӣ бо диду назари тоза баён 

гардидаанд. Мавзуъ ва мақсади таълифи асар азобу ранҷи сокинони кӯҳистони 

тоҷик баъди барқарор гардидани Ҳукумати Шуравӣ ва солҳои ҷанги Олмон 

мебошад. Ҳақиқати воқеии роман бо ифодаи мушкилоти иҷтимоии майдони 

ҷанг, ҳаёти вазнини ақибгоҳ, бо туҳмат гирифтор шудани одамон, ранҷу азоб 

кашидани кӯдакон, ба қатл расондани донишмандон ва ғайра таҳлилу барасӣ 

шудаанд. «Гардиши девбод» як паҳлуяш ҳушдори рӯ ба нестӣ овардани давлат 

ва тағйироти самти давлатдорӣ мебошад. Замона сохтори  навро ба майдон 

овард. Нависанда дар образи Гадо ҳамаи воқеаҳоро дар раванди роҳи ҳақиқати 

воқеӣ тасвир намуд. Гадо шахсе буд, ки бо фасодиаш аз деҳа ронда шуд. Баъди 

чанде дар либоси дигар боз ба майдон  омад. Ӯ мардумро азоб медод. Мардони 

донишмандро бо таҳдидҳои дӯшмани халқ будан  туҳмат карда несту нобуд 

мекард. Ин роман сар то по аз муборизаҳои шадид иборат буда, ҳаёти 

мураккаби мардумро тасвир мекунад. 

Дар асар воқеаҳои таърихӣ бо таҳлилҳои воқеъбинона оварда шудаанд. 

Адабиётшинос М. Шукуров дар хусуси романи «Гардиши девбод» сухан ронда 

менависад: «... дар насри тоҷик низ андешапарварӣ, силсилабандии фикр, 

силсилаафкори таърихӣ хеле ривоҷ ёфтааст» [138, с. 428]. Дар ҳақиқат зиндагии 

одии мардуми тоҷикро аз нигоҳи масири таърих адиб воқеъбинона таҳлил 

кардааст. Масъалаҳои иҷтимоии ҷанги хонумонсӯзи ҷаҳонӣ, азобу машаққати 

занону кӯдакони акибгоҳ, зулму ситами баъзе мансабдорон ва гурустагӣ аз 

нигоҳи воқеӣ арзишнок оварда шудаанд.   

Диди иҷтимоии Абдулҳамид Самад аз аввалин асарҳои калонҳаҷмаш басо 

равшану возеҳ намоён мешавад, ки ин ҳолат дар қиссаи «Паррончакҳо» 

барҷаста ба назар мерасад. Воқеияти  ин асар аз ҳаёту фаъолияти донишҷӯёни 

муассисаҳои омӯзгорӣ гирифта шудааст. Персонажҳо ба ду гурӯҳи мухолиф 

ҷудо мешаванд. Дар як гурӯҳ ҷавонони рафтору кирдорашон ибратомӯз қарор 

доранд. Гурӯҳи дигар мухолифи гурӯҳи авваланд. Дар ҳар ду гурӯҳ ҳам 

писарон ва духтарон амал мекунанд. Масалан, дар образҳои Насим, Наим ва 

Гулсоро донишҷӯёни нек нишон дода шудааст. Образҳои Қайсу Раҳимбек, 

Назокату Латофат намунаи ҷавонони бадахлоқ ва беандеша мебошад. Насим бо 

хоксорӣ ва ширинзабонӣ намунаи ибрати ҷавонон шуда метавонад. Гулсоро 

бошад, ҳамчун духтари ҳунарманду доништалаб нишон дода шудааст. Қайсу 

Раҳимбек ҷавонони бадахлоқу бадсиришт муаррифӣ шудаанд. «Воқиан, танҳо 

Насиму Гулсоро аз имтиҳонҳо баҳои аъло гирифтанд. Ва ҳоло Қайсу Раҳимбек 

аз ҳамин ҷиҳат дар оташи алам месӯхтанд» [17, с. 39]. Донишҷӯдухтарон 

Назокат ва Латофат дӯстдори зару зевар ва айшу ишрат мебошад. Адиб он 

воқеаҳоеро, ки  дар солҳои донишҷӯияш аз сар гузаронидааст, воқеъбинона 

тасвир кардааст. Дар зиндагӣ ҳам, ҳаёти донишҷӯён ба ду самт ҷараён мегирад.  

Донишҷӯёни бойбача ё пулдор ва донишҷуёни камбағал ё муҳтоҷ.  

Аз «Ёддоштҳо»-и Садриддин Айнӣ маълум аст, ки устод бо чӣ гуна 

азобҳо давраи таҳсили мадрасаро  аз сар гузаронидааст. Боз ҳақиқати воқеӣ дар 

он аст, ки аксар донишҷӯёни пулдор ба хондан завқ надоранд. Донишгоҳро тарк 

карда бо корҳои дигар мераванд. Ин воқеияти зиндагӣ аз он дарак медиҳад, ки 

илм ва илмомӯзӣ пайроҳаҳои хеле мушкил дорад. На ҳар кас ин қулларо фатҳ 

карда метавонад. 

Дар «Паррончакҳо» ҳаёти иҷтимоии донишҷӯёни тоҷик дар шароити 

дигари таърихӣ тасвир шудааст. Тарзи зиндагӣ дар хобгоҳ, суҳбатҳо байни ҳам, 

бадрафторӣ, худтаърифкунӣ, ситоиши пулдории волидон ва ғайра нишон дода 

шудааст. Масалан, донишҷӯёни пулдор аз сабукфикрӣ ва камтаҷрибагӣ аз пайи 

пӯшидани либосҳои зебо буда, ба хондан кам таваҷҷуҳ доранд. Гурӯҳи дигари 

донишҷӯён фақат аз пайи мутоила буда, бештари вақташонро дар дохили 

хобгоҳ мегузаронанд. Махсусан донишҷӯёне, ки аз деҳот омаданд. Адиб 

характеру хислати донишҷӯёни деҳотиро аз шаҳрӣ ҷудо кардааст. Масъалаи 

дигари иҷтимоӣ бадбинии баъзе ҳамдарсон якдигарро ва таҳқиру фишорҳои 

донишҷӯёни бадахлоқ  нисбат ба якдигар мебошад. 

Ҳақиқати воқеӣ ва масъалаҳои иҷтимоӣ дар насри бадеӣ вобаста ба 

тасвири нависандагон инкишоф меёбад. Адиб бояд ҳаёту зиндагии мардумро 

ҷиддан омӯзад. Ҳар як мавзуеро, ки ба тасвир мегирад, аз ҳар ҷиҳат таҳлил 

намояд. Дар ин хусус адабиётшинос Амонов Раҷаб изҳори назар намудааст: 

«Инак ҳамон ҳақиқати маълум,  ки дар ҳар маврид мувофиқ ба забон оварда 

мешавад, бори дигар тасдиқ  мегардад: нависанда бояд ҳаётро нағз донад, аз 

таҳқиқи моҳиятҳои воқеаҳои гуногуни зиндагӣ, қонунуиятҳои инкишофи он 

даме наосояд, яъне мавзуеро, ки бо тасвири он камар мебандад, аз ҳар ҷиҳат 

бояд аз худ карда бошад» [25, с. 116]. 

Ҳамин тариқ, агар ба инкишофи насри давраи нави тоҷик назар андозем, 

ба боварӣ гуфта метавонем, ки насри тоҷик ба комёбию пешравиҳои назаррас 

ноил гардидааст. Адибони ин давра ҳақиқати воқеиро дуруст дарк карда, бо 

тасвирҳои муҳимми иҷтимоӣ мушкилиҳо ва норасоиҳои давру замонро 

равшану возеҳ ошкор сохтанд. Ҳақиқати воқеӣ дар эҷодиёти адибон бо ифодаи 

мавқеи дурусти персонажҳо ва аниқу мукаммал нишон додани образҳо аён 

гардидааст. Масъалаҳои иҷтимоӣ ва ҳаёти воқеӣ дар насри тоҷик бештар бо 

ифодаи тарзи зиндагии мардум инъикос мегардад. Дар назари адибон ҳаёти 

инсонҳо пур аз зебу ороиш ва пастию баландӣ мебошад. «Маъбуди мо, – 

гуфтааст Евгений Рисс, – ҳаёт, ҳаёти воқеии мубарро ва зебу ороиш буд» [85, с. 

58]. Нависандаи ҳақиқатнигор бештар кӯшиш мекунад, ки образҳоро бо 

таҳлилҳои мукаммал тасвир намояд. Мунадриҷаи ғоявӣ ва бадеии асарро бо 

ҳақиқати воқеӣ пурра мувофиқ гардонад. Танҳо ӯ метавонад дар насри бадеӣ 

воқеанигори ҳақиқӣ бошад.  

Истиқлолият ва озодии комил ҳақиқати воқеиро дар эҷодиёти адибони 

муосир устувор намуд. Чунки сохтори нави давлатдорӣ бо пуштибонӣ аз 

фарҳангу адабиёти куҳанбунёди тоҷик озодиро дар раванди эҷодкорӣ муҳайё 

сохт. Адибон дар ин давра кӯшиш намудаанд, ки дар жанрҳои гуногун ҳаёти 

мардумро бо тамоми гуногунрангию мураккабӣ ва пастию баландиаш таҳлил ва 

баррасӣ намоянд. «Солҳои охир, – қайд кардааст Ҷ. Бақозода, – нависандагон 

кӯшиш карда истодаанд, ки дар жанри хурд низ ҳаётро бо тамоми мураккабию 

гуногунрангӣ, зебоии табиӣ ва пастию баландиҳояш тадқиқу дарк намоянд» 

[36, с. 100].   

Баъди ҷанги шаҳрвандӣ адибон бо тасвирҳои бадеӣ масъалаҳои 

мураккаби зиндагии мардумро моҳирона ба таҳлил гирифтаанд. Дар шуури 

халқ як табаддулоти муҳиммеро ба вуҷуд оварданд, ки он худшиносии миллӣ 

мебошад ва неруи устувори халқро инъикос менамояд. Бо тасвири масъалаҳои 

иҷтимоӣ қувваи бузурги  бунёдкорнаи халқро тасвир менамоянд. Ҳақиқатҳои 

воқеии ватандӯстӣ, инсондӯстӣ, ҳаётдӯстиро бештар дар асаҳояшон ҷо 

намудаанд. Чунончи Р. Амонов дар соли 1973 қайд намудааст: «Нависандагони 

мо ба тадқиқи он табаддулоти муҳимме,  ки дар шуури халқ ба амал омадааст, 

ба таҳлили он тағйироти бузурге, ки дар тақдири он зуҳур кардааст, машғул 

шуда, ба таври табиӣ ба образи шахсе рӯ овардаанд, ки қувваи бунёдкоронаи 

халқ, тасаввуроти онро дар бораи ватандӯстӣ ва ҳусни одоб ба маънои 

доманадори фалсафӣ ва инсонпарварию ҳаётдӯстиаш муҷассам мекунад» [25, с. 

126]. 

Масъалаҳои иҷтимоӣ ва ҳақиқати воқеӣ ягона роҳе мебошад, ки тамоми 

ҷанбаҳои ҳаёти мардумро таҳлилу баррасӣ менамоянд. Бо офаридани асарҳои 

хурду бузург тасвири ҳаёти иҷтимоӣ ва ҳақиқати воқеӣ аён мегардад. Хонандаи 

имрӯз амиқ дарк мекунад, ки ӯ дорои фарҳангу адабиёти бою қадима мебошад. 

Чӣ мушкилиҳою пешравиҳо дар масири таърих болои адабиёту фарҳангаш 

омадааст. 

Адибони имрӯз бо дарки баланди ватандӯстӣ ҳаёти иҷтимоии халқи 

тоҷикро тасвир карда истодаанд. Асарҳои онҳо намои ҳақиқию бадеӣ буда, бо 

як дилчаспию сеҳрнокии худ диққати хонандаро ба худ ҷалб мекунанд. Чуноне 

ки Адаш Истад мегӯяд: «Асари ҳақиқии бадеӣ муаммову сеҳре дорад, ки ҳар як 

хонанда вобаста ба дараҷаи фаҳмиши хеш онҳоро мекушояд, идрок мекунад» 

[59, с. 109].  Моро зарур аст, ки бо мутоилаи бештари асарҳои адибон ҳақиқати 

воқеиро дарк намуда, баҳри  пойдории фарҳангу адабиёти хеш талош намоем. 

1.2. Ҷойгоҳи мавзуи иҷтимоӣ дар осори Кароматуллоҳи Мирзо 

         

Кароматуллоҳи Мирзо адибест, ки дар фазои деҳа ва канори волидони 

донишманд ба воя расидааст. Мушоҳидаҳои манзараҳои табиати зебои деҳот ва 

зиндагии хоксоронаи мардум дар қалби ӯ меҳри ҳикояву қисса навиштанро 

бедор кард. Худи адиб дар ин бора мегӯяд: «Аз 18-солагӣ ман дар газета кор 

мекардам. Лек  роҳи эҷодии ман аз деҳа сар мешавад. Кӯчаҳо, роҳҳои каҷу 

килеб, хонаҳои  пасту гилӣ, одамони содаву беозори деҳ ба ман илҳом 

бахшидаанд. Падару модарам ва кампиракону мӯйсафедони деҳаамонро ба ҷон 

баробар медонистаму медонам» [67, с. 351].  

Аксар адибону эҷодкорон ё шахсони адабиётдӯст дар деҳот  зода шуда ба 

воя мерасанд. Қалби онҳо ба мисли чашмаҳои деҳа доим дар ҷӯшу хурӯш аст. 

Пайваста роҳи фаввора  заданро меҷӯяд.  Профессор Худойназар Асозода 

чунин андеша дорад: «Мегӯянд, ки бузургон дар деҳ зода мешаванд ва дар 

шаҳр нашъунамо ёфта дар адабиёту адибоне замоне шуҳрат пайдо мекунанд. 

Кароматуллоҳи Мирзо аз  зумраи ҳамон адибоне аст, ки сарчашмаи адабию 

фарҳангиашро ба деҳаи Нилкон, ҳамон деҳае, ки марбути водии Ҳисори 

Шодмон мебошад, нисбат медиҳанд» [28, с. 6]. 

Шояд як манбаи илҳоми адиб ҳамон падару модари донишмандаш 

буданд. Албатта волидоне, ки пайваста мутолиа мекунанд, ба дигарон таълиму 

тадрис медиҳанд, таъсири ин равандаи зиндагӣ ба ҳаёти кӯдак ҷиҳатҳои мусбат 

ба бор меорад. Мувофиқи гуфтаи адиб ва таҳлили донишмандон, падари 

Кароматуллоҳ хатмкардаи мадрасаи Бухоро буд. Адиб ба мусоҳиба бо 

рӯзноманигор Ҳадиса чунин менигорад: «Падарам аз зодгоҳашон - деҳаи 

Нилкон бо азми таҳсили илм ба Бухоро меравад ва баъди хатми мадраса чанд 

сол дар он ҷо ба тадрис машғул мешавад, яъне мударрис буданд» [53, с. 355]. 

Модари нависанда низ донишманд буд. Ӯ соҳибмактаб буда, духтарони  деҳаро 

дарс медодааст. Ба онҳо дарси Қуръони маҷид ва одаму одамгариро 

омӯзондааст. Кароматуллоҳи хурдсол ҳамаи инро бо зеҳни  кунҷковона назар 

карда, дар дилаш завқи  нависандагӣ ва гирифтани қалам бедор мегардад. 

Ниҳоят Кароматуллоҳи хурдсол ба мактаб меравад. Муассисаи таълимӣ 

маконест, ки инсонро новобаста аз қавму нажодаш ба илмомӯзӣ ва эҷодкорӣ 

талқин менамояд. Махсусан аъзо шудан ба китобхонаи  муассиса, инчунин 

бештар ба дарсҳои забону адабиёти тоҷик аҳаммият додан заминаҳои эҷоди ҳар 

як адиб мегардад. Майлу  хоҳиш ва таълиму заҳмати ҳалол адибро ба қуллаҳои 

баланди эҷодӣ мерасонад.  

Аз ин таҳлилҳо ба чунин хулоса омадан мумкин аст, ки Кароматуллоҳи 

Мирзо дар синни 12-13-солагӣ ба кори эҷодӣ сар кардааст. Яъне дар солҳои 

мактабхониаш мухбири фаъоли рӯзномаи онвақтаи «Пионери  Тоҷикистон» 

будааст. Дар ҳамон давра ба навиштани мақола оғоз карда буд.  Ҳамчунон ки 

худи адиб таъкид мекунад: «Синфи шашум мехондам, ки аллакай аввалин 

навиштаҳои шогирдонаам дар газетаи «Пионери Тоҷикистон» чоп мешуд ва 

илҳоми нависандагӣ аз  ҳамон рӯзҳо пайдо шуда буд» [65, с. 361]. Яъне, 

аввалин ҳикояти ӯ дар бораи боғи мактаб  эҷод шудааст. Дар солҳои 

мактабхонии адиб, ин воқеаи фараҳбахш ба миён меояд. Моҳи сентябри соли 

якуми донишҷӯияш шеъре бо номи «Хайр, мактаб» низ навиштааст.  Манзури 

адиб таърифу тавсифи муҳити мактаб мебошад. Аз ин маълум мегардад, ки  

адиби ҷавон  мушоҳидакор ва борикбин мебошад. Ӯ пайваста  ба кори эҷодӣ 

машғул мешавад.  

Баъди мактабхонӣ ва солҳои донишҷӯӣ чанд муддат, аниқтараш, ду сол 

дар муассисаҳои таълимӣ аз фанни забон ва адабиёти тоҷик  дарс додаааст. Дар 

чандин рӯзномаю маҷаллаҳо кор мекунад. То ба вазифаи сармуҳаррири 

рӯзномаи «Адабиёт ва санъат» мерасад.  

Ҳамаи ин шароит ба васеъ шудани эҷодиёти адиб кӯмак мерасонданд. 

Чунки пайваста  хондану  мутолиа  кардан кори асосии Кароматуллоҳи Мирзо 

мегардад. Зери ғамхории устодони бузург  Ҳабибулло Назаров ва Фазлиддин 

Муҳаммадиев роҳҳои нави эҷодиро ҷустуҷӯ мекунад. Адиб ин шахсиятҳои 

бузургро устодони худ медонад. Чунончи худи адиб дар мусоҳиба ба 

хабарнигори рӯзномаи  «Боҷу хироҷ»- Ҳадиса мегӯяд: «Ҳабибулло  Назаров ва 

Фазлиддин Муҳаммадиев, ки барҳақ аз абармардони майдони адабиёти 

муосири тоҷик мебошанд, ба ман ҳаққи устодӣ доранд ва эҳтироми эшонро 

барои худ воҷиб медонам» [53, с. 356]. 

Аввалин ҳикояи адиб бо номи « Айб аз худат, додар!» 2-юми сентябри 

соли 1965 дар «Газетаи муаллимон « (Ҳафтавори «Омӯзгор»-и имрӯза) руйи 

чопро мебинад. Дар ин айём адиб 23 сол дошт. Аз ин сол фаъолияти эҷодии ӯ 

қавитар мегардад. Пайваста ҳикояву қиссаҳояш дар  матбуоти даврӣ нашр 

мегарданд. Ин аз марҳилаҳои инкишофи эҷодӣ ва маҳорати нависанда дарак 

медиҳад. Аз нигоҳи дарки воқеият ва услуб нисбат ба қаламкашони дигар 

ҷустуҷӯҳои эҷодияш бештар ба назар мерасад. Профессор Худоӣ Шарифов  

чунин ақида дорад: «Назари таҳқиқ дар асарҳои офаридаи нависанда 

Кароматуллоҳи Мирзо, пеш аз ҳама, марҳилаҳои инкишофи эҷодӣ ва маҳорати 

нависандаро аз ҷиҳати пешрафт дар мавриди дарки воқеият ва услуб ба тарзи 

муқоиса ба дигар қаламкашҳои муосиру гузашта ҷустуҷӯ мекунанд ва пеши 

назар меоранд» [118, с. 157].  

Осори Кароматуллоҳи Мирзо, мувофиқи таҳлил ва тақризи 

донишмандон, воқеӣ ва ҳақиқӣ мебошад. Адиб тавонист дар асарҳояш давраи 

шуравӣ ва давраи Истиқлолиятро васеъ тасвир намояд. Аввал ӯ ҳикоя, баъд 

қиссаю роман иншо кардааст. Мо лозим донистем,  ки онҳоро ба чунин қиматҳо 

ҷудо намоем: ҳикояҳо,  қиссаҳо, романҳо, очеркҳо,  публитсистика, ёдномаҳо. 

Дар  ҳамаи ин жанрҳои адабӣ эҷод кардааст, ки ин аз доманадор будани осори  

адиб  шаҳодат медиҳад. 

 

1.2.1. Мундариҷа ва муҳтавои ҳикояҳои нависанда 

    

Ҳикояҳои эҷодкардаи адиб инҳо мебошад: «Айб аз худат, додор!», 

«Қадри модар», «Одамшинос»,  «Мо қарздор»,  «Дили пурармон», «Нон», 

«Набера», «Пайванд», «Маоши аввал», «Давлати мард», «Ҳикояи гӯшвора», 

«Хаткашон», «Вохӯрӣ», «Таклифи оқилона», «Деҳаро хоб мебинам», «Аз мо 

савғо...», «Бахти  зан», «Сабақ», «Қадамгоҳи ёр», «Шаби висол», «Ситора», 



 

 

31 
 

«Номи ҷанг гум «, «Имтиҳон», «Маҳрами роз», «Ба ҷойи падар «, «Хоки Ватан 

«, «Шикояти падар» ва ғайра.  

Эҳсоси баланди мардумшиносӣ ва эҳтироми арзишҳои миллӣ дар қалби 

адиб аз овони ҷавонӣ ҷой гирифта буд. Дар асоси ин эҳсосот нависанда 

тавонист, ки ҳаёти иҷтимоии мардумро ҳар чӣ возеҳтар тасвир намояд. «Ин ҷо 

фаъолиятмандии мавқеи иҷтимоии нависанда бештар аҳаммият пайдо 

мекунад», – мегӯяд академик М. Шукуров [137, с. 109]. Тарбияи баланди 

фарҳангию маърифатнокӣ, одобу ахлоқ, одаму одамгарӣ воситаҳои пайдоиши 

заминаҳои масъалаҳои иҷтимоӣ дар осори адиб гардид.  

Адиб ҳамвора дар пайи эҷод аст, шояд боз ҳикояҳое бошанд, ки дастраси 

мо нагашта бошанд. Ҳикояҳои нависанда лаҳзаҳои  гуногуни зиндагӣ, 

рӯйдодҳои фарҳбахш ва номатлуби рӯзгор ва ғайраҳоро нишон медиҳад. 

Мақсади нависанда дар ҳикояҳояш дӯшвориҳои зиндагӣ, мураккабии табиати 

инсон, муносибати одамон ба якдигар ва дигар паҳлуҳои ҳаёти иҷтимоии 

мардумро ошкор сохтан аст. Дар баробари ин аксар ҳикояҳои ӯ аламовар буда, 

хонанда  баробари образҳои офаридаи нависанда азобу ранҷ мекашад. Ба 

ақидаи А. П. Чехов, «Дар сари ҳикояҳо ҳам гиристан ва ҳам нолидан мумкин 

аст, баробари қаҳрамонони худ азоб кашидан ҳам мумкин аст» [114, с. 349]. 

Дар ҳикояҳои «Айб аз худат, додор!»,  «Қадри модар», «Вохӯрӣ», «Мо 

қарздор», «Одамшинос», «Аз мо савғо», «Деҳаро хоб мебинам» шахсони 

шуҳратпарасту манфиатҷӯ ва дурӯғгӯю фиребгар мавриди тасвир қарор 

гирифтаанд. Чунонки адабиётшиносон Худоӣ Шарифов ва  Абдушукури 

Абдусаттор таъкид мекунанд: «Муаллиф ба василаи ҳикоёти ба мавзуи худхоҳӣ 

ва мафиатҷӯӣ бахшидааш андешаеро талқин менамояд, ки табқи он рафтори 

мухталифи инсон алайҳи ахлоқи ҳамида боиси дар вуҷуди ӯ ҳукмрон шудани 

сифати разила мегардад» [125, с. 58].  

Дар ҳикояҳои «Ниҳоли каҷ», «Одамшинос» ва «Таклифи оқилона» 

хислату рафтори ношоистаи  баъзе омӯзгорон нишон дода шудааст. Дар мисоли 

образҳои  Таваллоев, Киромиддинов  ва Порсоев, аз ҳикояҳои дар боло зикр 

шуда, дар бораи ҳаёту фаъолияти аксари омӯзгорон нақл мекунад. Онҳо дар 

кори таълиму тарбия қавиирода ва ростқавл мебошанд.   

Мазвуъ ва мундариҷаи ҳикояҳои нависанда доманадор буда, одобу ахлоқ, 

ишқу оила, муносибатҳои таълимӣ, соҳаи маориф ва дигар паҳлуҳои ҳаёти  

иҷтимоии мардумро дар бар мегиранд. Дар ҳикояҳои адиб тасвирҳои 

андешамандона ва ботамкинона зиёд дида мешавад. Нависанда амалиёти 

қаҳрамонони ҳикояҳояшро орому бо маром нишон додааст. «Хусусияти 

офаридаҳои Кароматуллоҳ Мирзоев, – қайд мекунад Ҷ. Бақозода, – он аст, ки 

ҳикояҳои ӯ сюжет ва низоми тезутунд надоранд» [34, с. 127].  

Персонажҳои ҳикояҳои адиб шахсиятҳои реалӣ буда, дар ҳаёти рӯзмарра 

кор ва фаъолият мекунанд ё карда буданд. Яъне қаҳрамонҳои интихобкардаи 

адиб ба замону макон мувофиқ ё созгор ба муҳити интихобкардаи нависанда 

мебошанд. Мавқеи персонажҳои  мусбат дар ҳикояҳо аниқу устувор буда, дар 

ҳолатҳои гуногуни зиндагӣ ҳамеша ғолибу дастболо мегарданд. 

Дар ҳикояҳои «Хонаи бобо», «Гӯшвора», «Набера», «Шӯхии беҷо»  

асосҳои реалию воқеӣ дида мешавад. Воқеияти ин ҳикояҳо дар он аст, ки дар 

бораи рафтору амали шахсоне сухан меравад, ки дар байни халқ зиндагӣ 

мекунанд. Яъне, дар зиндагии ҳаррӯза бо мо вомехӯранду ҳамсуҳбату 

ҳамнишин мебошанд. Дар ҳикояҳои «Қадри модар» ва «Вохӯрӣ» мавзуъҳои 

тақдири пасти баъзе модарон, ҳаёти иҷтимоии мардум, мушкилиҳои зиндагӣ, 

беаҳамиятии фарзандон нисбат ба волидони худ, симои писарон ва келинҳои 

нохалаф, ҳодисаҳои нохуши зиндагӣ, бадкориву иғвогарӣ ва дигар паҳлуҳои 

мураккаби ҳаёти одамон тасвир гардидааст. Чунонки Ҷ. Бақозода мегӯяд: 

«Нависанда дар лавҳаи хурд ва ниҳоят муҷаз ҳама фоҷиа, аҳволу зиндагии 

дӯшвор ва ҳам дили саршор аз меҳри модарии занро офаридааст» [36, с. 26]. 

Дар ҳикояи «Қадри модар» симои фарзанди бераҳму беандеша Талбак 

тасвир  гардидааст. Талбак модараш кампири Сабрияро беасос аз хонае, ки 

худи кампир сохтаву обод карда буд, ба хонаи пиронсолон мебарад. Мисли 

Талбак дар ҷомеаи имрӯзаи мо шахсони нолоиқ кам нестанд. Онҳо қимати 

модарро намедонанд. Образҳои ҳикоя реалӣ ва воқеӣ амал мекунанд. Дар ин 

бора дар боби сеюми банди якуми моддаи даҳуми Қонуни Ҷумҳурии 

Тоҷикистон «Дар бораи масъулияти падару модар дар таълиму тарбияи 

фарзанд» бисёр бамаврид омадааст: «Фарзанди болиғу қобили меҳнат уҳдадор 

аст, ки падару модари худро нигоҳубин ва таъмин намуда, онҳоро аз ҷиҳати 

моддӣ ва маънавӣ дастгирӣ намояд» [66, с. 3].  

Дар ҳикояи мазкур кампири Сабрия модари меҳрубону содалавҳ ва 

зудбовар тасвир гардидааст. Яъне, бештар дар ҳаққи фарзандаш илтифоту 

меҳрубонӣ мекунад. Албатта, ҳар як падару модар агар бо фарзандон 

меҳрубонии барзиёд намояд, онҳо нозпарвар ба воя мерасанд ва ба дӯшвориҳои 

зиндагӣ тоб оварда наметавонанд:  

– Ту, оча, маро тинҷ зиндагӣ кардан намемонӣ, аз афташ. Охираш 

хонавайрон мешавем.  

–  Ин хел нагӯй, бачам, ин хел нагӯй.  

– Чӣ гӯям? Агар ту хушбахтии фарзандатро мехоста бошӣ...   

– Талбак даст афшонда, бо шаст баромада рафт» [2, с. 403].  

Ин ҷо масъалаи дигари иҷтимоӣ – таълиму тарбияи фарзандон аз тарафи 

волидон ба миён меояд. Агар кампири Сабрия ҳамаи вазниниҳои зиндагиро 

танҳо бар дӯши худ намегирифту писараш Талбакро ба он дӯшвориҳо одат 

мекунонд, шояд ба ин фарзанд ин нокомиҳо рух намедод. Асадулло Саъдуллоев 

чунин мегӯяд: «Дар тасвири нависанда сарнавишти Сабрия талху аламовар аст, 

аммо мантиқи воқеаҳо худи ӯро низ гунаҳгор мешуморанд – ҳар падару модаре, 

ки илтифоти барзиёдеро ба фарзандон раво дид, хоҳу нохоҳ аз талхиҳои 

оқибати он бархӯрдор мешавад» [100, с. 179]. 

Мундариҷаи «Вохӯрӣ» ном ҳикояи адиб хеле аламовар  ва ғамангез аст. 

Шахси  бадкору иғвогар  ва дилсиёҳ бо номи Шакархӯҷа дар маркази ҳикоя 

қарор дорад. Ӯ дар байни  ишқи ду дилдода Суҳроб ва Гулшан даромада,  

онҳоро аз ҳам ҷудо месозад. Ва ба Гулшан  оила барпо карда, соҳиби фарзанд  

мешавад. Вале ҳамчун шахси нопоку  бадтиннат дар назари хонанда мемонад. 

Дар ин ҷо Шакархӯҷа ҳамчун образи манфӣ, чун фарди фиребгару найрангбоз 

ба назар мерасанд. Гулшану Суҳроб шахсони зудбовару содалавҳ ва дар ишқ 

ноустувор тасвир гардидаанд. «Шакархӯҷа дар назари хонанда чун шахси руҳан 

олуда, нопок, разилу нокас ва бадбахттарин инсон ҷилвагар мешавад», – 

мегӯянд адабиётшиносон Х. Шарифов ва А. Абдусаттор [125, с. 57].  

Дар ҳикояҳои дигари нависанда ба монанди «Бахти зан», «Сабақ», 

«Қадамгоҳи ёр»  беандешагию бадбахтӣ ва беҳаёию бешармии баъзе инсонҳо 

оварда  шудааст. Дар ин ҳикояҳо адиб захми забонро  бадтарин хислати инсон  

медонад, ӯ таъкид мекунад, ки инсон бояд боандеша ва ботаҳаммул сухан гӯяд, 

то дӯстро дӯшман нагардонад. Захми забон  ҷароҳатест, ки солҳо дар дили 

инсонҳо боқӣ мемонад. 

Мавзуъҳои қаҳрамонҳои солҳои ҷанг, обод кардани харобиҳои замони 

ҷанг дар ҳикояҳои «Шаби висол», «Ситора», «Гулдастаи рӯи санг» бештар 

мушоҳида мешавад. Дар ин ҳикояҳо ҳарбу зарби майдони ҷанг, азобу шиканҷаи 

мардум, азнавсозии харобиҳои замони ҷанг хеле васеъ  нишон дода шудааст. 

Ин ҳикояҳо, ба гуфти И. С. Брагинский, ба гузашта нигаронида шудаанд [43, с. 

179]. 

Хусусан, дар шароити имрӯза одобу ахлоқ ва тарбияи ҷавонон 

нависандаро бетараф  нагузоштааст. Аксар ҳикояҳои адиб ба ҷаҳонбинии 

ҷавонон ва маърифатнокии онҳо бахшида шудаанд. Чунин ҳикояҳо дар 

мавзуъҳои ахлоқи ҷавонон, фидокорӣ, ватанпарастӣ, муҳофизати шаъну  

шарафи худ ва ҳамватанон,  дӯстию бародарӣ, таълиму тарбия дар муассисаҳои 

таълимии маориф ва ғайраҳо нигаронида шудаанд. Ба ин қатор ҳикояҳои «Номи 

ҷанг гум», «Қадри модар», «Сайрамбибӣ» дохил мешаванд. Ғояи ин ҳикояҳо 

баланд бардоштани ҷаҳонбинӣ ва маърифатнокии ҷавонон мебошад.  

Дар ҳикояи «Дили пурормон»  мавзуи ахлоқи ҷавонон ва тарзи оиладории 

онҳо тасвир гардидааст. Нависанда таъкид мекунад, ки як зумра ҷавонон 

ҳастанд, ки онҳо ба роҳи бад мераванд. Дар натиҷа онҳо як гурӯҳи ғоратгару 

авбошро дар ҷомеа ташкил мекунанд. Ба ақидаи ӯ сабабгори асосии ба ин роҳ 

рафтани ҷавонон тарбияи нодурусти падару  модар мебошад. Онҳо дар хурдӣ 

ин писаронро беаҳамият  гузоштанд ва тарбияи ҷиддӣ накарданд, яъне дар 

давраи кӯдакии онҳо саҳлангорӣ зоҳир намуданд. Чунин муносибат ин 

ҷавононро бероҳа ва сарсону саргардон кард.     

Мавзуъҳои ҷавонмардӣ, далерӣ, нотарсӣ, мушкилнописандӣ, ватандустӣ, 

эҳтироми падару модар, садоқатмандии фарзандон нисбат ба волидон дар 

ҳикояҳои «Бобои раис» ва «Гӯшвора» бештар дида  мешавад. Ҳикояи 

«Гӯшвора» аз  тарафи донишманди чех Иржи Бечка ба забони чехӣ тарҷума 

шудааст. Мавзуи ин ҳикоя гиромидошти арзишҳои миллии тоҷикон аст. Яъне, 

анъанаҳои нек ва суннатҳои миллию фарҳангии халқи фарҳангсолори тоҷикро 

зинда гардондан мебошад. Яке аз ин суннатҳо эҳтироми волидон ва 

ҷавонмардию саховатмандӣ аст, ки дар замони соҳибистиқлолӣ ин сунатҳои 

неки ҷавонмардию саховатмандӣ дар ҳолати авҷу тараққӣ аст. 

Мақсади асосии адиб дар ҳикояи «Гулдастаи рӯи санг»  тарғиби ғояҳои 

гуманистӣ ва башардӯстӣ мебошад. Ин ҳикоя сар то сар ақидаҳои инсонпарварӣ 

дорад. Дар маркази ҳикоя Алексей  бо падару модараш қарор дорад. Онҳо дар 

яке аз деҳаҳои кӯҳистони Тоҷикистон зиндагӣ мекунанд. Онҳо мардуми 

кӯҳистонро дӯст медоранд. Ба онҳо мушфиқу меҳрубон ва самимона зиндагӣ 

мекунанд. Мисли деҳотиён ба чорводорӣ, ғаллапарварӣ, алафдаравӣ, 

гиёҳғундорӣ ва корҳои дигари кӯҳистониён машғул мешаванд. Яъне, ҳаёти 

деҳотро дӯст медоштанд.  Алексей чун ҷавони ғамхору дилсӯз ва меҳнатдӯст 

ифода гардидааст. Гӯё ӯ танҳо барои дилсӯзӣ ва меҳрубонии ҳамдеҳагонаш ба 

дунё омада бошад. 

Ҳикояи «Сайрамбибӣ» ва «Деҳаро хоб мебинам» доир ба омезиши урфу 

одат ва суннатҳои пешина ба  расму оин ва маданияти имрӯза таълиф гардида 

аст. Кампири Сайрамбибӣ тамоми ашёи  хонаро табаррук гуфта азиз медонист. 

Ӯ тарғибгари урфу одатҳои куҳна ё мероси қадимаи ниёгон буд. Дар баробари 

ин кампири солхӯрда баъзе ашёҳоро бехосият номида, онҳоро аз хона 

бароварда мепартофт. Масалан, хонадор шудани писараш, ба хона омадани 

келини нав ва дигар падидаҳоро ба назар гирифта, мувофиқи онҳо амал мекард. 

Кампир пуштибон ва эҳёгари анъанаҳои куҳна ва урфу одатҳои қадима буд. 

Гуландом, персонажи замони нав, мисли як зумра ҷавони имрӯза маданияти 

баланд ба урфу одатҳои куҳнаро инкор накарда, рафтори хушдоманро дар 

эҳтироми арзишҳои миллӣ ва расму оини суннатӣ пуштибонӣ мекунад. Бо ин 

роҳ ба суннатҳо ва расму оинҳои қадимаи мардумӣ руҳи тоза мебахшад. Ғояи 

асосии ҳикоя ташвиқу тарғиби анъанаҳои миллӣ мебошад. 

Адиб дар ҳикояҳои «Имтиҳон» ва «Ҳамида» оид ба анъанаҳои 

навбаромаду бемаъно сухан рондааст. Ин гуна расму русуми номувофиқи 

навбаромад дар ҷомеа паҳн гардида, ҳар гуна мушкилиҳоро болои мардум 

меорад. Дар баробари ин, азобу машаққати солҳои ҷанг, гуруснагӣ ва  сахтиҳои 

он солҳоро дар ҳикояи «Нон» дар симои Иброҳим тасвир кардааст. Иброҳим 

азоби  гуруснагиро мекашад. Бо азобу хориҳо калон мешавад. Агарчанде ӯ 

ҷавони баркамол набошад ҳам, воқеаҳои гирду атрофро мушоҳида карда мисли 

калонсолон баҳогузорӣ мекунад. Яъне ӯ обутоби модию маънавӣ ёфта ҷисму 

ақлу руҳаш ба мисли калонсолон инкишоф ёфтааст. 

Дар ҳикояҳои «Бахти зан», «Қадамгоҳи ёр» ва «Сабақ» мавзуи бунёди 

оилаҳо ва вайроншавии онҳо баррасӣ мешавад. Суханчиниҳои мардум, 

ҳангомаҷӯиҳо ва дурӯягиҳои одамон чанд оиларо вайрон намуданд.  

Ҳаёти иҷтимоии мардум мураккаб ва сангин мебошад. Муҳаққиқ Гадомад 

Зулфиев дар ин бора чунин ақида дорад: «Адиб зиндагии мардумонеро, ки аз 

ҳаёти онон навиштааст, хубу возеҳ медонад» [57, с. 170]. Масалан, дар ҳикояи 

«Бахти зан» оилаи устувори Ҳабиб ва Закияро бадгӯиҳои мардум вайрон кард. 

Закия ба Иршод ном шахси бадрашк издивоҷ мекунад. Баъди чанде аз Иршод 

ҳам ҷудо мешавад. Закия чун зани зудбовар, содалавҳ ва фиребхӯрда тасвир 

гардидааст. Вай бояд ба ақлу дониши худ амал мекард. Устуворӣ ва пойдории 

оиларо аз ҳама боло медонист. Чунонки Ҷӯрахон Бақозода мегӯянд, «Закия 

хушбахтии худро бидуни бефарзандӣ ба овозҳои ашхоси ҳангомаҷӯйи бо шахси 

ба дилу дидааш наздик ҳамроҳ будан мебинад. Оқибат ӯ ба ду фарзандаш ба 

назди собиқ  шавраҳаш бармегардад» [37, с. 148]. 

Кароматуллоҳи Мирзо дар ҳикоянависӣ муваффақ  гардидааст. Ба ақидаи 

А. Саъдуллоев: «Қисмати бузурги ҳикояҳои К. Мирзоевро мавзуи тарбиявӣ, 

эҳсосоти меҳанпарастӣ, ахлоқи неки ҷавонон, фидокорӣ дар роҳи ҳифзу 

шарафу номус ва масъалаҳои таълиму тарбия дар мактаб ва берун аз мактаб 

ташкил медиҳад» [97, с. 215]. Ҳикояҳои ӯ ба мавзуъҳои тарбияи ҷавонону 

наврасон, муассисаҳои маориф, ишқу оила, ҳаҷв, фидокорӣ, ватанпарастӣ, 

дӯстӣ ва инсонпарварӣ, танқиди авбошону разилон, тарбияи хуби волидон ва 

ғайра бахшида шудаанд. Умуман, ҳикояҳои адиб тамоми лаҳзаҳои зиндагии 

мардумро дар бар мегиранд. Адиб наслҳои гуногуни ҷомеаро водор мекунад, ки 

оид ба муаммоҳои зиндагӣ амиқтар андеша ронда, аз гузашти рӯзгор бештар 

сабақ гиранд. Чи хеле ки адабиётшиносон Х. Шарифов ва А. Абдусаттор иброз 

медоранд: «Дар ҳикояҳои К. Мирзоев, дар лавҳаҳои хурди зиндагӣ, ҳар дафъа 

як хислати инсон, ҳодисаи нохуши рӯзгор тавсир меёбад ва яке такмилу 

инкишофи дигаре мебашад» [125, с. 57].   

Ин адиби рангинхаёл тавонистааст, ки бо офаридаҳояш тамоми паҳлуҳои 

зиндагии мардумро нишон диҳад. Ҳар як сухани ӯ аз ҳаёти мардуми одӣ оғоз 

меёбад. Офаридаҳои нависанда метавонанд, ки омезиши анъанаҳои миллии 

тоҷикро то имрӯз таҷассум намоянд. Ба ақидаи Р. Ғаффоров: «Соҳиб шудан бо 

чунин мартабаи олӣ ва шарафи бузург танҳо ба туфайли заҳмати бурдборона 

муяссар мегардад» [48, с. 147].             

                         

1.2.2. Ҷойгоҳи қисса дар осори адиб 

      

 Дар радифи  эҷоди ҳикоя Кароматуллоҳи Мирзо бо таълифи асарҳои 

калонҳаҷм шуруъ мекунад ва дар эҷоди қиссаҳои хурду бузурги бадеӣ ба 

комёбиҳои назаррас ноил гардид. Адиб чунин қиссаҳоро эҷод кардааст. 

1. Қиссаи «Ситораи умед» соли 1980 нашр гардидааст. 

2. Қиссаи «Шабе дар Кабудҷар» соли 1984 ба табъ расидааст. 

3. Қиссаи «Дарди ишқ» соли 1986 чоп шудааст. 

4. Қиссаи «Нишони зиндагӣ» соли 1993 нашр гардидааст. 

5. Қиссаи «Ситораҳои паси абр» соли 2005 ба табъ расидааст. 

6. Қиссаи «Ду қаҳрамони як хонадон» (қиссаи ҳуҷҷатӣ) соли 2012 ба 

нашр омода шудааст.  

Дар ин қиссаҳо бархӯрди характерҳо ва нақли воқеаҳои зиёд инъикос 

ёфтааст. Дар баробари ин зинаҳои камолоти маънавию ахлоқии қаҳрамононро 

адиб бо тасвирҳои бадеӣ нишон додааст.  

Дар эҷодиёти Кароматуллоҳи Мирзо қиссаи «Ситораи умед» нахустқисса 

мебошад. Ин қисса аввал соли 1977 дар маҷаллаи «Садои Шарқ» нашр гардида, 

баъдтар соли 1980 ба таври алоҳида рӯйи чопро мебинад. 

Мавзуъ ва ғояи қисса рӯзгори вазнини солҳои 20-уми халқи тоҷикро дар 

бармегирад. Ҳамчунин замони тангу тори феодалӣ, беҳуқуқии инсон, 

ғуломдорӣ ва дигар масъалаҳои  иҷтимоӣ ба таври воқеӣ дар қисса гирд оварда 

шудаанд. Солҳои бистум агарчи сохти амирӣ сарнагун шуда бошад ҳам, ашхоси 

сарватманд ба сохти нав сар намефуроварданд. Онҳо ба таври пинҳонӣ дастаи 

босмачиён ташкил намуда ба зидди ҳокимияти нав ва халқи одӣ мубориза 

мебурданд. 

Ин амалҳои номатлуб дар симои Мавлонбою Раҳмондодхоҳ ва боз чанд 

тани дигар мушоҳида мегардад. Персонажҳои асосии қисса мӯйсафеди Баҳор, 

Наврӯз, Гулнисо, Дилшод ва дигарон мебошанд. Дар қисса мубориза ва 

амалиёти бойҳо ва сарватмандон бар зидди ҳокимияти нав тасвир гардидаст. 

Қадамҳои аввалини ҳокимияти шуравӣ дар сар то сари Осиёи  Миёна 

ҳукмфармо буд. Дар маркази қисса муборизаҳои  шадид  баҳри ҳаёти нав 

нишон дода шудаст. «Повест ба зиндагӣ, рӯзгор, кору бор, афкору омол  ва 

талошу набарди  чекистҳои  тоҷик дар солҳои 20-ум бахшида шудааст», – 

мегӯяд профессор Аълонхон Афсаҳзод [31, с. 253]  

Образи мӯйсафеди Баҳор дар асар ҳамчун шахси хизматгор ва  

таҳқирёфта тасвир мегардад. Ӯ аз хурдиаш дар хонаи Мавлонбой хизматгор 

буд. Баъди ба сари қудрат омадани ҳокимияти нав ӯ мехоҳад  ҳамон гови 

алояшро,  ки  Мавлонбой  ба зӯрӣ гирифта буд, аз нав соҳиб шавад. Як бегоҳ аз 

сари пода мехоҳад говашро рост ба хонааш барад, дар ҳамин вақт писари бой 

Аҳлиддин омада, банди говро аз дасташ гирифтанӣ мешавад. Баъди ин воқеа 

Мавлонбой мӯйсафеди Баҳорро латукӯб мекунад. Аз ин кинаю адовати 

мӯйсафед нисбати бой зиёдтар мешавад. Мӯйсафеди Баҳор дар саҳни масҷид бо 

камандир Кривошок шикоят мекунад. Дар он ҷо Мавлонбой бо гурӯҳи мардум 

ҳузур дошт. Мӯйсафед мехоҳад дар ҳузури командир Кривошок қасдашро аз 

бойи нобакор гирад. Дар маркази қисса як деҳқони камбағал амал мекунад, ки 

бо шарофати инқилоби Октябр ба ҳаққи худ соҳиб мешавад. 

Дар ин қисса адиб як образи дигар бо номи Наврӯзро баррасӣ менамояд. 

Наврӯз ба мисли мӯйсафеди Баҳор як умр хизматгори хонаи бойҳо буд. Аз 

ҷумла дар хонаи Каримбой ва Мавлонбой чандин сол хизмати бемузд кардааст. 

Ӯ дар назди халқ худро дӯсту бародари Мавлонбой нишон медод. Дар асл  

бошад, дӯшмани ашаддии бой буд. Наврӯз чунон моҳирона дар боварии 

Мавлонбой даромада буд, ки аз тамоми сирру асрори бой огоҳ гардид. Ба хонаи 

бой озодона рафтуомад мекард. Мавлонбой бо дастаи босмачиён ҳамроҳ шуда 

буд. Дар асл бой тамоми хабарҳои деҳа ва ҳолу аҳволи оилаашро аз Наврӯз 

мегирифт. Дар баробари ин Наврӯз ба воситаи Мавлонбой бошишгоҳ ва бурду 

бохти босмачиёнро мефаҳмид. Ҳамаи ин хабарҳоро ба афсари артиш Кривошок  

мерасонд. Афсарони сурх нақшаҳои навро баҳри нест кардани дастаҳои 

босмачиён таҳррезӣ мекарданд. Ба ин васила Наврӯз аламашро аз Мавлонбой 

оҳиста-оҳиста мегирифт. Дар қисса образи Наврӯз боварибахш амал мекунад. 

Ин персонаж устувор ва серҳаракат мебошад.  

Наврӯз ду писар дошт. Яке Фотеҳ, дигаре Дилшод ном доштанд. Дилшод 

қурбони ин беадолатиҳо мегардад. Аз дасти босмачиён ба қатл расонида 

мешавад. Наврӯз то охир амал карда  ба мақсад мерасад. Аз мутолиаи асар 

чунин бармеояд, ки муносибати табақаи ҳокимону муфтхӯрон ба халқи 

меҳнаткаш баробар наомада, оқибат мушкилҳо ба бор меорад. Дар ин бора 

Худоӣ Шарифов чунин мегӯяд: «Хулосаи нависанда ин ки муносибати табақаи 

муфтхӯру ҳоким ба меҳнаткаш тамоман ранги коршиканро гирифта, ба сарҳади 

бемаънигӣ расидааст» [122, с. 67].  

Образи Кривошок, командири отряди аскарони сурх, ҳамчун ҷавонмарди 

ботамкин, нотарсу далер,  хушсухану хушмуомила ва азизу ғамхору дилсоф 

тасвир гардидааст. Кривошок русзабон буд, вале забони тоҷикиро хуб 

медонист. Вай марди пуртаҷриба ва кордону дурандеш буд. Ӯ хеле моҳирона ва 

устокорона нақша мекашид. Мақсади Кривошок  барқарор кардани адолат ва 

расондани ҳақ  ба ҳақдор буд. 

Образҳои манфӣ Мавлонбой, Каримбой, Абдумалик, Раҳмондодхоҳ ва 

дигарон мебошанд. Ин персонажҳо низ дар ҳалли зиддиятҳои асар саҳм доранд. 

Адиб онҳоро тарзе офаридааст, ки гӯё худи ӯ ин ашхоси бадкору ғоратгарро 

дидааст. Бо офаридани ин образҳо сохти куҳнаи феодалӣ, беҳокимиятию  

бераҳмӣ, ноустувории қадру қимати инсон ва дигар паҳлуҳои номатлуби ҷомеа 

баррасӣ гардидааст. Масалан, образи Мавлонбой як шахси бераҳму 

шуҳратпараст, беадолат ва ҳаромхӯр тасвир гардидааст. Ӯ солҳои зиёд мисли 

мӯйсафеди Баҳор чандин шахсони камбағалу бечораю бенаворо ғулом карда 

бераҳмона кор мефармуд. Ғуломони ӯ ҳуқуқи озодона сухан гуфтан ё  гашту 

гузор карданро надоштанд. Мавлонбой онҳоро авлод ба авлод қарздор карда, 

молу мулкашонро мегирифт. Агар мехост, онҳоро ба қатл мерасонд. Ақидаҳои 

гуманистӣ дар он давра дар байни бою сарватмандон ва баъзе ҳокимон умуман 

вуҷуд надошт. Мавлонбой фақат айшу ишрати худаш ва хушбахтии оилаву 

хонаводаи хешро медонисту халос.   

Ба ақидаи Л. Тимофеев: «Симои бадеӣ тасвири дақиқ ва дар айни замон 

умумиятдоштаи манзараҳои ҳаёти инсонист, ки тавассути тахайюл эҷод шуда 

дорои арзиши эстетикӣ мебошад» [105, с. 450]. Дар ин образҳо Кароматуллоҳи 

Мирзо аксарияти сарватмандони то солҳои бистуми садаи ХХ-ро тасвир 

намудааст. Хислату характер ва фикру ақидаи онҳо танҳо дороию сарватмандӣ 

буд. Масалан, Раҳмондодхоҳ барои ҷамъ кардани тиллою тангаҳои бисёр 

писари Наврӯзро дастгир карда ба қатл мерасонад. Дар баробари ин 

Раҳмондодхоҳ аз Наврӯз ба ивази сиҳату саломат гирифтани писараш Дилшод 

аз ӯ талаб мекунад, ки командир Кривошокро ба дасти онҳо зиндонӣ кунад. 

Адиб таъкид мекунанд, ки ин гуна ҳаёти мушкили иҷтимоии мардум дар 

ҳақиқат то солҳои бистуми асри гузашта ҳукмрон буд.  

Асари бадеӣ дорои ҷараёни хеле вусъатнок ва гуногунҷабҳаи иҷтимоӣ 

мебошад. Дар тамоми давру замон асари бадеӣ бояд дорои маърифати баланди 

эҷодӣ бошад. Маҳз ҳамин ҷараёнҳо метвонанд, ки арзиши ҳақиқии асари 

бадеиро муайян намоянд. Ба ақидаи А. Насриддинов: «Маърифати асари бадеӣ 

ҷараёни хеле вусъатнок ва гуногунҷабҳаи зеҳнию иҷтимоиест, ки дар ҳама 

давру замонҳо падидаҳои афкори адабию ҳунарӣ маҳз дар раванди ҳамин 

ҷараён  идроку тафсир,  таҳлилу нақд шуда, дар масири афкори умумӣ арзиши 

ҳақиқии худро пайдо кардаанд» [81, с. 11]. 

Қиссаи дигари адиб «Шабе дар Кабудҷар» ном дорад. Ин қисса нахуст 

«Аввали баҳор» ном дошт. Нависанда онро дар чанд дафтар ба тарзи дастнавис 

ба адиби маъруф Ҷалол Икромӣ пешкаш мекунад. Ҷалол Икромӣ дар ҳошияи 

асар фикрҳояшро менависад. Чунончи: «Гирифтугиратон, бастубанди повест 

хуб аст. Маълум шуда истодааст, ки шумо ба нависандагӣ маҳорат пайдо карда 

истодаед. Мавзуатон ҳам баъд нест. Ин то андозае ба мавзуи Шиллер: «Макру 

муҳаббат» монандӣ дорад. Як тараф ишқи ду ҷавон ба як духтар, як тараф 

хиёнат, макр ва ҷинояткорӣ», – мегӯянд  Ҷалол Икромӣ [58, с. 12].   

Ин қисса солҳои 1977-1978 таълиф гардида баъди  таҳриру такмил ва 

тағйири ном соли 1984 дар нашриёти «Ирфон» ба нашр мерасад. Дар бораи ин 

қисса адабиётшиносон Х. Шарифов, [123], С. Саидов, [87] ва дигарон ибрози 

назар карданд. Мунақидон бар он назаранд, ки ин асари Кароматуллоҳи Мирзо 

ба як маҳорати баланд эҷод гардидааст. Дар он образи ҷавонон, шахсони 

инсондӯсту далер, меҳнатдӯсту қавиирода ба тасвир омадааст. Мавзуи асосии 

асар аз зиндагии одамони одӣ, ронандагони як муассисаи нақлиётӣ сарчашма 

мегирад. Саидраҳмон Саидов мегӯяд: «Аз мутолиаи повест маълум мешавад, ки 

нависанда барои офаридани образи ҷавонони софдилу қавииродаи даврон 

шахсонеро интихоб намудааст, ки дар рӯзгори сотсиалистии мо кор ва зиндагӣ 

мекунанд» [87, с. 132].   

Оғози қисса аз манзараҳои кӯҳистони диёрамон  сар мешвад. Чойхонаи 

дар сари роҳ сохташудаи бобои Умархон барои тамоми одамони роҳгузар ҷои 

чойнӯшӣ ва дамгирӣ буд. Ин мӯйсафеди меҳнатдӯст ва иштирокчии Ҷанги 

Бузурги Ватанӣ бо вуҷуди пиронсолиаш баҳри савоб ва хизмат ба халқ ҳамеша 

талош мекард.  

Хабари нохуши наберааш Солеҳҷон  мӯйсафедро ба ташвиш овард: 

– Бобо, медонӣ - чӣ, бобо?!  Солеҳҷон аз ҳаяҷону изтироб дигар сухан 

гуфта наметавонист.  

– Чӣ гап, бачам ?! 

– Як мошин нест, бобо, ана бинед, ҳисоб  кунед [6, с. 286].   

Баъди ин воқеа бобои Умархон ба Шодмону Мадина рӯ ба рӯ мегардад. 

Воқеаро ба онҳо мефаҳмонад. Шодмону Мадина ба суд муроҷиат мекунанд. 

Муфаттиш аз пайи ёфтани ҷинояткор мегардад. Саволу ҷавоб,  пурсуковҳои 

зиёд оғоз мегардад. Дар ин амалиёт чандин ҷиноятҳо ошкор мегардад, 

гунаҳгорон ҷазо мегиранд. Сюжети қисса хеле мураккаб ва тезҳаракат аст. Дар 

қисса баъди ин шиносоии Сангину Шодмон бо Мадина оғоз мешавад. Онҳо бо 

Мадина дар сари роҳи мошингар вомехӯранд. Духтарак аз онҳо роҳи корхонаи 

«Селюзтехника»- ро  мепурсад. Аввалин заминаҳои пайдоиши ишқи Мадина 

дар дили ду ҷавон пайдо мешаванд. Шодмон ин сирро пинҳон медорад. Вале  

Сангин инро рӯирост ошкор месозад. Дили Мадина бештар ба Шодмон моил 

буд. Рафтору кирдор ва одоби хуби Шодмон бештар ба духтарак маъқул 

гардид. Оғози ҳамаи бадбахтиҳое, ки ба сари Шодмон меояд, ишқи ҳамин 

Мадина буд. Мавзуи асосии ин қисса ҳаёти ҳаррӯзаи ронандаҳои 

«Селюзтехника» мебошад. Аз хислату характери роҳбарони қаллоб сар карда то 

посбони одӣ дар асар ифода ёфтааст.   

Остон Ваҳобович ва Асрору Сангин ҳамчун шахсони порахӯру  бадкор 

нишон дода шудааст. Остон Ваҳобович ба воситаи миёнаравони худ Асрору 

Сангин аз ҳар як ронандаи навомада аввал  пора  мегирифтанд  ва баъд онҳоро 

ба ҷойи кор ва мошин таъмин мекарданд. Хусусан, дар ин амали ҷинояткорона 

Асрор корчаллони гузаро буд. Вайро гурги борондида  меномиданд. Аз тамоми 

воситаҳои макру фиреб барои ба мақсади нопокаш расидан истифода мебурд. 

Барои вай нангу номус, кадру қиммати инсон арзиш надошт. Остон Ваҳобович 

роҳбар буду  корро Асрор ҳал мекард.    

Дар образи Асрор нависанда тамоми хислатҳои бади инсонро нишон 

додааст. Асрор барин шахсон қодиранд, ки барои иҷрои амалҳои нопокашон 

ҳаёти инсонҳоро абадан дар зери хавфу хатар гузоранд. Аз ҳама зиёдтар дар 

вуҷуди Асрор кибру ғурур аланга мезад. Ин амал оқибат худи ӯро паси панҷара 

кашид. Ин одамони фиребгару разил аз он рӯзе метарсиданд, ки ҳақиқат ошкор 

мешавад. Онҳо аз кирдорҳои нопоку ғаразона ва разилонаи худ доим дар ҳарос 

буданд.  

Образи Сангин мисли Образи Асрор манфӣ офарида шудааст. Сангин 

ҷавони камтаҷриба ва зудбовар буда аз рӯи нақшаҳои Асрор амал мекунад. 

Сангин барои ба мақсад расидан тамоми супоришҳои Асрорро иҷро мекард. Ӯ 

дар дилаш ишқи Мадинаро мепарварид. Вале Мадина ӯро дӯст намедошт. 

Сангин хаёл мекард, ки  бо роҳи зурӣ,  пулу мол ё вазифаи баланд ба ишқи 

Мадина соҳиб мешавад. Чанд бор бо роҳи зорию тавалло ва суханҳои ишқомез  

хост ба дили Мадина роҳ ёбад. Аз ин рӯ кинаю бадбинии Сангин нисбати 

Шодмон бедор  мегардад. Ӯ Шодмонро паст мезанад. Дар қисса образҳои 

Сангин ва Шодмон ба ҳам муқобил мебошанд. «Шодмон ва Сангин дар ду 

қутби муқобил қарор мегиранд. Онҳо ду мавқеъро ишғол намуда, ду ҷаҳонро 

таҷассум мекунанд», – мегӯяд адабиётшинос Аълохон Афсаҳзод [31, с. 259].   

Сангин худро дасти рости Асрор меҳисобид. Ҳар як шахсе, ки ба база ба 

кор меояд, ба воситаи Сангин ва Асрор соҳиби мошини нав мегардад. Ин ҷо 

хислатҳои ришваситонӣ ва  порахӯрии сарварони корхонаю муассисаҳо иншон 

дода шудааст. Сангин аз номи Асрор сухан мегуфт. Ӯро шахси кордон нишон 

медод. Бо директори база  худро наздиктарин шахс вонамуд мекард. Мақсади 

Сангин обу лой кардан ва аз коргарони база ситондани пулу ришва буд.   

Остон Ваҳобович дар баробари образҳои Сангину Асрор манфӣ офарида 

шудааст. Ин шахс низ дар қисса чун шахси фиребгару қаллоб  тасвир ёфтааст. 

Бо суистифода кардан аз мансаб Остон Ваҳобович ба база хиёнат мекард. 

Инчунин шахсони ҷавонмарду  ҳалолкорро нағз намедид. Ба воситаи Асрор  

Қосимов аз онҳо бо ҳар баҳона пул ё пора талаб мекард.  

Як образи дигар дар охири қисса амал мекунад, ки ҷамъбасткунандаи 

ҳамаи рафторҳои зишт ва ошкор кардаи амалҳои ҷинояткорона мебошанд. Ин 

Аҳмад Шоев  ба лақаби Офат мебошад. Аҳмад Шоев бори гумшудаи мошини 

Шодмонро гирифта, ба хонаи як дӯсти наздики худ бурда, ба қавли худаш обу 

лой карданӣ мешавад. Вале дӯсташро дар хонааш наёфта дар бозгашт ба дасти 

кормандони ҳифзи ҳуқуқ  меафтад. Ин шахс тамоми дуздию фиребҳояшро 

ошкор месозад. Сардори ин ҳама бетартибиҳо Асрор Қосимов бо лақаби 

профессор низ ошкор мегардад. Ба ин восита ҳамаи ашхоси  ришваситон дар 

назди қонун ҷавоб мегӯянд.  

Образҳои Шодмон, Мадина, муфаттиш Саид Аброров, бобои Умархон ва 

дигарон ба гурӯҳи образҳои мусбат дохил мешаванд. Мақсади ин персонажҳо 

иҷрои амалҳои нек ва бартараф намудани камбудиҳои давру замони худашон 

мебошанд. Ин образҳо дар охир пирӯз мегарданд.  

Образи Шодмон дар маркази қисса қарор дорад. Саидраҳмон  Саидов оид 

ба ин образ чунин ақида дорад: «Аз рӯзи нахустини кор Шодмон ба 

дӯшвориҳои зиёде рӯ ба рӯ мешавад. Аммо аввалин дӯшворию  нобаробариҳо  

ӯро руҳафтода намекунанд. Ӯ оҳиста-оҳиста ба мазмуни зиндагӣ сарфаҳм 

меравад» [87, с. 133].     

Аз ҳама бештар ишқи Мадина Шодмонро азоб медод. Чунки дӯсти 

деҳотии ӯ – Сангин низ Мадинаро дӯст медошт. Ғайр аз  ин муҳити носолими 

база ба ҳаёти Шодмон мушкилҳои зиёд овард. Ошнобозию тағобозӣ,  фиребу 

найранг, қаллобию мардумфиребӣ масъалаҳои мураккаби ҳамаи давру замон 

мебошанд ва Шодмон барин ҷавони поктинати деҳотӣ фирефтаи ин бозиҳо 

мегардад. Шодмон аз ҷумлаи ин ҷавонон буд, ки дар оилаи Азизхони чӯпон, 

шахси меҳнатдӯсту ҳалолхӯр ба воя расида буд. Дар қалби ӯ дурӯғ ва 

фиребгарӣ ҷой надошт. Чуноне ки адабиётшинос А. Ҷӯраев таъкид мекунад: 

«Шодмон ҳамчун ҷавони некхоҳу ростқавл, шахсе, ки порахӯру қаллобонро 

чашми дидан надорад, ба хонанда шинос мешавад, аз ҳамин ҷиҳат кас ба ӯ меҳр 

пайдо мекунад» [115, с. 142].  

Шодмон дар ишқи Мадина устувор буд ва ӯро эҳтиром мекард. Мадина 

дар  давоми солҳои ҳамкорӣ Шодмонро хеле хуб  омӯхт. Ӯро ҷавони далеру 

нотарс ва ростқавл дарёфт. Аз ин рӯ, дар тамоми ҳолат дар паҳлуи Шодмон буд.  

Нависанда дар образи Шодмон ҷавонони ростқавлу ҳалолкор, пуртоқату 

дурандеш,  далеру нотарс,  зираку ҳушёр ва поктинатро тасвир кардааст. 

Шодмон ба росткорӣ ва ҳалолкорӣ боварӣ дошт ва дар тамоми ҳолат сухани 

рост ва ҳақиқиро мегуфт. Бо ин хислати некаш ба мақсад расид, яъне бо 

росткорӣ ғалаба кард ва Мадина бо ӯ наздик шуд. Чунонки адабиётшиносон Х. 

Шарифов ва А. Абдусаттор мегӯянд: «Дар қиссаи «Шабе дар Кабудҷар» 

ростиву ҷавонмардӣ, покизагии маънавию ҳалолкорӣ алайҳи разолату 

пастфитратӣ, худхоҳиву манфиатҷӯӣ ва харобии маънавӣ тантана менамояд, 

ишқи поку беолоиши ду ҷавони дилдода – Шодмону Мадина пирӯз мегардад» 

[124, с. 72].  

Мадина ҳамчун духтари нотарсу далер, меҳнатдӯст ва ростқавлу 

қавиирода тасвир гардидаст. Ӯ аз падару модар ятим мемонад. Бо азобу 

шиканҷаи  бародари майзадааш тоб наоварда мегурезад. Бо ғамхорӣ ва 

дилсӯзии ронандаи  куҳансол Ҷамол касби ронандагиро меомӯзад ва ба  

муссисаи  «Селюзтехника» ба кор меояд. Соҳиби мошин мешавад. Дар 

баробари ин ба азобҳои нав рӯ ба рӯ мегардад. Ягона пушту паноҳаш Шодмон 

ва ишқи ӯро мебинад. Дар тамоми ҳолат фикрҳои Шодмонро дастгирӣ мекунад. 

Яъне, образи Мадина ёрирасони образи Шодмон мегардад.  

Адиб дар образи Мадина духтарони деҳотиро тасвир кардааст. Дар симои 

онҳо хислатҳои неки духтарони тоҷикро нишон медиҳад. То рӯзи ба 

«Селюзтехника» омаданаш ранҷу азоб мекашад, вале пайваста мекӯшад, ки 

ҳалолкор ва меҳнатдӯст бошад. «Ҳисси баланди инсонӣ, меҳнатдӯстӣ, 

устуворӣ, мубориза барои ҳақиқат Шодмону Мадинаро ба ҳам наздик 

кардааст», – мегӯяд Саидраҳмон Саидов [87, с. 134].  

Нависанда дар образи Мадина тамоми муаммоҳои сарбастаи зиндагиро 

нишон медиҳад. Аз нигоҳи ӯ, зан меҳвари асосии зиндагист. Зан зебоӣ ва 

пойдории оила мебошад. Масъалаи асосӣ ва муҳим миёни занҳо ин боиффатӣ 

ва покдомании онҳо мебошад. Зане, ки шарму ҳаё дорад, фарзанди солиму 

донишманд тарбия мекунад. Асосан устувории оила аз пуртоқатии зан 

вобастагии калон дорад. «Зан, – чи хеле ки нависандаи бузурги рус А. М. 

Горкий ишора кардааст, – сарчашмаи ҳаёти музаффар мебошад» [47, с. 39]. 

Бобои Умархон, муфаттиш Саид Аброров, Ҷамол, Азизхон, Солеҳ ва 

дигарон образҳои ёрирасон мебошанд. Онҳо образҳои асосиро пурра 

мегардонанд. Масалан, бобои Умархон ҳамчун шахси кордида, пуртаҷриба ва 

некукор пайваста Шодмонро пуштибонӣ ва дастгирӣ намуда аз бисёр туҳматҳо 

ӯро халос мекунад. Ронандаи куҳансол Ҷамол бо дилсӯзию ғамхорӣ Мадинаро 

соҳиби касби ронандагӣ мегардонад. Муфаттиш Саид Аброров бо заҳматҳои 

зиёд ҷинояткорони чандин  сол дар база ҳукмронро дастгир кард. Азизхони 

чӯпон ҳамчун падари дар тарбияти фарзанд дурандеш тасвир гардидааст. Маҳз 

тарбияти хуби Азизхон буд, ки писари ӯ Шодмон ба ҳама бадбахтиҳо тоқат 

карда, оқибат ғалабаи некиро ба даст меорад.  

Дар ин қисса хислатҳои неки инсонӣ мисли дилсофӣ, ростқавлӣ, нотарсӣ 

ва хислатҳои бад ба монанди туҳматчигӣ ва ғоратгарӣ низ мушоҳида мешавад. 

Масалан, ба кор омадан, ба якдигар вохӯрӣ  кардан, дар вақташ ба фаъолият сар 

кардан лаҳзаҳое мебошанд, ки насли имрӯзаро тарбияи меҳнатӣ медиҳанд. 

Истифода аз зиндагии мардуми одӣ ва суханони халқ мундариҷаи қиссаро 

пурқуввату таъсирбахш намудааст. Чунонки Носирҷон Маъсумӣ мегӯяд: 

«Сухани халқ бо самимияти хоси худ пур аз фикру ҳисси ҳаётӣ, пур аз 

тобишҳои нозуки маъноӣ мебошад. Вай бо забони асари бадеӣ дохил шуда ба 

асар қувваи фавқулоддаи зиндаи ҳаётӣ ва табиӣ мебахшад» [71, с. 95]. 

Ҳамин тавр, дар қиссаи «Шабе дар Кабудҷар» зиндагии пурмоҷарои як 

гурӯҳ коргарони корхонаи воҳиди давлатии автомибилӣ ё ба истилоҳи дигар 

«Селюзтехника» тасвир гардидааст. «Повест аз эътибори тасвири воқеаҳо ва 

задухӯрди қаҳрамонон хусусияти жанрии моҷаропарастиро дорост», – мегӯяд 

Ҷ. Бақозода, [37, с. 151]. Муборизаи қувваҳои некӣ ба қувваҳои бадӣ босуръат 

давом мекунад. Ниҳоят, қувваи некӣ ғалаба мекунад. Яъне, рӯшанӣ алайҳи 

торикӣ,  ростӣ алайҳи дурӯғ пирӯз мегардад. Ду дилдодаи роҳи ишқ, Шодмону 

Мадина ба мақсад мерасанд. 

«Роману повестҳои ҳуҷҷатӣ низ як навъ асари бадеӣ мебошанд», – мегӯяд 

Ҷ. Бақозода [35, с. 115]. Аз ин ҷиҳат қиссаи ҳуҷҷатии «Ду қаҳрамон аз як 

хонадон» ҷолиби диққат аст. «Ду қаҳрамон аз як хонадон» дар бораи 

корнамоиҳои ду бародар нақл мекунад. Карим Исмоилов ва Раҷаб Исмоилов 

зодагони деҳаи Ҷарбошии шаҳри Ваҳдат мебошанд. Дар қисса аз тамоми 

паҳлуҳои зиндагии ин ду бародар бо асноду далелҳои таърихию  ҳуҷҷатӣ 

мисолҳои мушаххас оварда мавриди муҳокима қарор мегирад. Ин бародарон 

дар хурдӣ аз падар ятим монда ба дари хонаи бойҳо мардикорӣ мекунанд. 

Хусусан, бародари калон – Карим чӯпони хонаи бойҳо буд.  

Ҳокимияти Шуравӣ меояд, дари бахт барои камбағалон кушода мешавад. 

Шурои камбағалон ташкил мешавад. Карим Исмоилов роҳбари ин ташкилот 

таъйин мегардад. Ба туҳмату мушкилиҳои зиёд рӯ ба рӯ мегардад. Ниҳоят бори 

аввал соли 1956 ва бори дуюм соли 1957 соҳиби  унвони олии Қаҳрамони 

Меҳнати Сотсиалистӣ гардид. Карим Исмоилов солҳои зиёд дар колхози 

«Москва» раис шуда  кор кард. Соли 1957 деҳқонони ин колхоз аз ҳар як гектар 

замин 40 сентнер ҳосили пахта рӯёниданд, ки ин беҳтарин нишондод буд. 

Чунонки худи адиб мегӯяд: «Соли 1956 дар майдони 740 га пахта кориданд. Аз 

ҳар гектар ба ҳисоби миёна аз 40 сентнерӣ зиёд ҳосил рӯёнда шуд, ки дар миёни 

колхозҳои пахтакории водии Ҳисор ҳосили баланд ҳисоб меёфт» [7, с. 114].  Аз 

ин ҳосили баланди пахта колхози «Москва» ному шуҳрати беандоза пайдо кард.  

Нафари дигари ҳамин хонадон Раҷаб Исмоилов низ унвони олии 

Қаҳрамонони Меҳнати Сотсиалистиро соҳиб гардидааст. 

Адиб дар эҷоди  ин қиссаи ҳуҷҷатӣ барои ҷамъ кардани маводи зарурӣ бо 

бисёр шахсоне, ки бо ин қаҳрамонон наздикӣ доштанд, суҳбатҳо гузаронидааст. 

Баъди чанде ин қисса навишта шуд, ки ҷанбаҳои иҷтимоиаш хеле зиёд аст. 

Асосан ҳамон меҳнати ҳалол ва заҳмати беандоза ин шахсонро соҳибэҳтиром 

гардонидааст. Ҷиҳати ибратомӯзи қисса меҳнати ҳалол ва соҳибэҳтиром 

шудани инсонҳо  мебошад. 

Қиссаи «Ситораҳои паси абр» соли 2005 чоп шудааст. Мавзуи ин қисса аз 

ҳаёт ва фаъолияти қиблагоҳи нависанда иборат мебошад. Дар қисса аввал дар 

бораи табиати зебои деҳаи Нилкон сухан меравад. Нақлу ривоятҳои таърихию 

фарҳангӣ дар қисса бисёр доманадор мебошад. Мувофиқи ин ривоятҳо, дар 

асрҳои гузашта ҳазрати Мир Саид Алии Ҳамадонӣ меҳмони деҳаи Нилкон 

гардида будааст. Кароматуллоҳи Мирзо аз таърихи пайдоиши масҷиди 

бонуфузи деҳа низ ёдрас мешавад.  

Дар қисса персонажҳои зиёд амал мекунанд. Адиб ҳар кадоми онҳоро ба 

таври воқеӣ нишон дода, характеру хислати онҳоро вобаста ба амалашон 

ҷамъбаст намудааст. Масалан, образҳои Ҳоҷимаҳмуд ва Носирхитой хеле 

муассир баён шудаанд. Ҳоҷимаҳмуд шахси донишманду саховатпеша мебошад. 

Вай дар ҳаққи мардум некиҳои  зиёд  кардааст. Ниҳоят аз тарафи дӯшманонаш 

кушта мешавад. Носирхитой бошад, марди бераҳм, дузду ғоратгар ва одамкуш 

будааст.  Ӯ бо як гурӯҳи одамони мисли худаш бераҳм ба сари мардум балоҳои 

зиёде меорад. Ӯ Ҳоҷимаҳмудро шабона аз хонааш бурда дар канори деҳа дар 

зери дарахти тут ба қатл мерасонад.  

Дар маркази  қисса падари адиб эшони домулло Мирзо амал мекунад. 

Нависанда тамоми хислату характер ва зиндагии қаҳрамонашро бо тафсил нақл 

мекунад. Давраи таҳсил дар мадрасаҳои Бухоро, омадан ба деҳа, имомхатиби 

масҷид шудан, туҳматҳои ба сараш омада ва дигар мушкилиҳои зиндагии 

эшони домулло таҳлил гардидааст. «Эшони домулло Мирзо бо завҷааш ба 

тарзи ношунаво, хело паст-паст ҳарф мегуфтанд, саросема ва дар ҳарос буданд, 

бо ҳамин ҳол аз кулба берун рафтанд, ба паси сангҳо, ба оғӯши торикиҳо қадам 

монданд. Шаби тираю тор, шаби зимистони қаҳратун. Завҷаашон Маҳкамбибӣ 

дигар он касро намедиданд, садои поймониашро ҳам намешуниданд» [11, с. 

194]. 

Дар охири қисса норозигии адиб аз ҳокимони ҳамон давру замон баён 

гардидааст. Дар рӯзи дафни  домулло Мирзо шахсоне буданд, ки риёкорона 

худро ғамгин вонамуд мекарданд. Рӯзи ҷанозаи эшони домулло Мирзо  саҳни 

масҷиди деҳа ба тасвир омадааст. Чунонки худи адиб мегӯяд: «Ҳазорон нафар 

дар саҳни масҷид намози ҷанозаи эшони домулло Мирзоро хонданд ва баъд он 

касро дар ҳамин ҷо, дар канори мазори ҳазрати Сайид Шоҳабдулатиф ба хок 

супурданд» [11, с. 205].    

Ҳамин тариқ, чунонки аз мундариҷа ва муҳтавои қиссаҳои 

Кароматуллоҳи Мирзо бармеояд (оид ба қиссаҳои «Дарди ишқ» ва «Нишони 

зиндагӣ» дар боби дуюм сухан меравад), таваҷҷуҳи нависандаро зиёдтар 

масъалаҳои мубрами зиндагии ҳамзамонон ба худ ҷалб кардааст. Образҳои 

қиссаҳои адиб одамоне мебошанд, ки хонанда ҳар рӯз ба онҳо вомехӯрад ва аз 

зиндагиву бархурдҳои онҳо ба худ хулосаҳо мебарорад. Ин асарҳо бо ғояҳои 

олии худ дар насри давраи нави тоҷик мавқеи сазоворро соҳибанд. 

 

1.2.3. Аз фаъолияти романнависии нависанда 

           

Кароматуллоҳи  Мирзо дар эҷоди роман низ ҳунарнамоӣ кардааст. 

Романҳои нависанда «Дар орзуи падар», «Марги бегуноҳ», «Моҷарои зиндагӣ» 

ва «Ишқи Сархӯр» ном гирифтаанд ва калонтарини онҳо «Дар орзуи падар» аст. 

Ин романҳо таърихию иҷтимоӣ мебошанд. Ба гуфти донишманд А. Муродӣ: 

«Дар орзуи падар» романи ахлоқӣ-иҷтимоӣ мебошад» [75, с. 6]. Романи «Дар 

орзуи падар» воқеаҳои солҳои 1970-1997-ро дар бар мегирад. Ин асар дар 

адабиётшиносии тоҷик чун беҳтарин романи ҳамосӣ ва калонтарин романи 

давраи Истиқлол муаррифӣ шудааст. Дар айни ҳол роман муҷиби андешаҳои 

танқидии мутахассисон низ гардидааст. Ба андешаи А. Саъдуллоев, «... бо 

таъбири дигар, чунин тарзи нигориш наздикии амалиёти образҳо дар асарҳои 

гуногун нависандаро ба қолабсозӣ мебарад ва табиист, ки аз ҳар гуна қолиб кор 

гирифтан ба косибӣ майл кардан аст. Ин, албатта, ҷиҳати манфист» [96, с. 3].  

Роман аз се қисмат иборат аст. Қисмати якуми роман  соли 1987 нашр 

шуда воқеаҳо аз нимаи дуюми соли 1974 сар шуда, то солҳои 1997 идома 

меёбад. Қисмати дуюм соли 2002 нашр гардида ҳаёти мураккаби  мардум, 

дигаргуниҳои иҷтимоии солҳои 90-уми асри XX-ро дар бар мегирад. Қисми 

сеюми роман «Дарҳои баста» ном дорад ва ба сарсонию саргардонии Нозимӣ, 

Мушарраф ва Меҳрубон бахшида шудааст.   

Ин романи калонҳаҷм бо ҳуруфи ниёгон дар Ҷумҳурии исломии Эрон, 

нашриёти «Сурӯш», ба табъ расидааст. Соли 2005 соли рушди «Тоҷикфилм» 

буд. «Дар ин сол, – таъкид мекунад И. Мирзоев, – филмҳои ҳунарии «Дар орзуи 

падар» ҳашт серия аз рӯи романи Нависандаи халқии Тоҷикистон К. Мирзоев 

таҳия шуд» [73, с. 195]. Ин филм баъдтар ба 23 қисмат расонда шуд, ки 

коргардонҳои тоҷик ба воситаи телевизион намоиш дода буданд, дар дохил ва 

хориҷи мамлакат маҳбубият пайдо кард. Худи адиб дар ин бора дар мусоҳиба 

ба корманди рӯзномаи «Оила» Фирӯза Сатторӣ чунин мегӯяд: «Филм ҳатто 

берун аз ҳудуди кишварамон муваффақият пайдо намуд. Дар Афғонистон 

мардум генератор монда силсилафилми «Дар орзуи падар»-ро тамошо 

мекарданд» [116, с. 373]. 

Аз оғози роман Нозимӣ бо чеҳраи қаҳролуд ва димоғи сӯхта тасвир 

ёфтааст. Ба Меҳрубон, писараш, аҳамият надода ба хонаи дигар медарояд. Ӯро 

мисли пештара меҳрубонӣ намекунад. Ин гуна рафтор ба Меҳрубону Миҷгон 

таъсири бад мерасонад. Моҷароҳои байни волидон воқеаҳои ҳаррӯзаи оилаи 

Нозимӣ мегардад. Баъди ин  муносибатҳои носазо Нозимӣ тамоман аз хона 

баромада меравад. Ба таъкиди профессор Худоӣ Шарифов, «Мавзуи асосии 

асар ба моҷарои заношӯӣ, хонадорӣ ва тақдири фарзандон пайваста буд» [121, 

с. 7].  

Сужети асар торафт инкишоф ёфта, мураккабтар мешавад. Меҳрубон 

бештар дар орзуи падараш месӯзаду менолад. Акси падарашро, ки  дар 

чорчӯбаи зарҳалӣ, ки  болои мизи кораш буд, гирифта бӯса мекунад ва ба 

сандуқи синааш пахш мекунаду «додоҷон» мегӯяд. Ин тасвир меҳри беандозаи 

писарро ба падар нишон медиҳад. Шаби тӯйи Нозимӣ ва Шаҳноза Меҳрубон 

сахт бемор мешавад. Ӯро ба беморхона мебаранд. Кӯшиши табибон суде 

намебахшад. Аммо вақте  ки падараш сари болини ӯ меояду номи Меҳрубонро 

мегирад, писараш ба ҳуш меояд. « – Дадояшро дӯст медоштааст, вай болои 

сараш омаду ду-се бор «Меҳрубон» гуфт. Чашмони кӯдак кушода шуданд. 

Ҳаросон шуд майли хестан кард, «додо, додо» гуфт. Ҳайрон мондем ҳама, 

Тавба!» [3, с. 178].  

Косташавии оилаҳо ба сарнавишти образҳо таъсир мерасонад. Хонандаи 

борикбин ҳис мекунад, ки ҳаёти Меҳрубон ва Миҷгон мушкил мегардад. Дар 

пеши чашмони фарзандон тӯй шудани падарашон бо зани дигар як фоҷеаи 

бисёр сангин аст дар тақдири кӯдак. Волидонро лозим меояд, ки аз ин воқеаҳои 

нангин канораҷӯӣ намоянд. Яъне нисбат ба тақдири фарзандонашон бепарво 

набошанд. Адабиётшиносон Худоӣ Шарифов ва Абдушукури  Абдусаттор 

чунин ақида доранд: «Ин худ як ҳушдорест, огоҳиест ба падарону модароне, ки 

тақдири ҷигарбандони маъсуми худ ва айёми хушу саодати тифлии онҳоро 

қурбони ҳавову ҳавас ва худбиниву беандешагиҳои хеш мекунанд» [126, с. 94]. 

Меҳрубону Миҷгон минбаъд маҳрумиятҳои зиёдеро аз сар мегузаронанд. 

Бештар Меҳрубон азоб мекашад. Баъди вайрон шудани оилаи Нозимӣ 

Меҳрубон бо модараш ба деҳа рафт. Ғаму андуҳ ва азобу шиканҷаи Меҳрубон 

гаронтар шуд. Модари Меҳрубон аз янгааш таънаву маломатҳо мешунид. 

Модар барои осудагии Меҳрубону Миҷгон ба ҳама сахтиҳо тоқат мекард ва, ба 

гуфти Тӯйчӣ Мирзод, «модар барои фарзандон, осудагии онҳо мубориза бурд» 

[74, с. 164].  

Аз тасвирҳои нависанда бармеояд, ки оила бунёди мустаҳакам дорад ва 

ба пойдории он ҷаҳду талош накардан натиҷаҳои номатлуб ба бор меорад. Инро 

аз тақдири минбаъдаи Мушаррафи сода ва камтаҷриба мушоҳида кардан 

мумкин аст. Оилаи солим асоси пойдории миллату давлат аст. Танҳо оилаи 

донишманду дурандеш метавонад фарзанди тандурусту доноро ба камол 

расонад. Шикасти оила аз беандешагӣ ва майзадагии волидон мебошад. Барои 

пойдорӣ ва устувории оила бояд аз тамоми имкониятҳои фоидаовар истифода 

бурд. Ба ақидаи шоири халқии Тоҷикистон Гулназар Келдӣ: «Кароматуллоҳ дар 

зимни шукуфоиву харобии як оила масъалаи бисёр муҳимми ҷамъиятӣ – ахлоқ 

ва риояи ахлоқро ба миён мегузорад. Агар ахлоқ нест, оила нест ва агар оила 

нест, давлат нест. Аз ҳамин рӯ, ҷомеа бояд ҳамеша барои бақо ва побарҷоии 

оила тамоми имкониятҳоро дареғ надорад» [61, с. 29]. 

Абдушукур, шавҳари дуюми Мушарраф шахси сарватманд ва осудаҳол 

буд. Аз таънаву маломати мардум метарсид ва Меҳрубонро ба хонааш овардан  

намехост. Бо зориву илтиҷои Мушарраф Меҳрубон ба хонаи Абдушукур омад. 

Вале Меҳрубон бо хоҳараш Миҷгон дар хонаи алоҳида зиндагӣ мекарданд. 

Ҷудоӣ аз модар барои фарзандон фоҷиаи вазнин аст.  

 Аз ҳама бештар ҳақиқати воқеӣ дар романи сеҷилда – «Дар орзуи падар»-

и Кароматуллоҳи Мирзо дида мешавад. Воқеияти жанрии осори нависанда 

пурқувват аст. Дар ин асар бештар зиндагии иҷтимоӣ ва расму русуми тоҷикон 

тасвир гардидааст. Хонадор шудани Нозимӣ бо Шаҳноза ном духтари ҷавон аз 

рӯйи ҳавою ҳавас ба сари оилаи тинҷу оромаш бадбахтӣ меорад. Ҳақиқати 

воқеии ин роман аз муносибати оилаҳои имрӯза манша мегирад. Ин роман 

саросар масъалаҳои мушкили оиладориро ифода мекунад. Шиддати 

муболиғанокӣ пояи эстетикии романро тақвият бахшида, дар ифодаи 

мундариҷаи ғоявии роман роли муҳим мебозад. Чунонки В. В. Вансилов иброз 

медорад: «Иғрокҳои дур аз ҳақиқат, шиддати муболиғанок, ки хоси эстетикаи 

романтизм аст, дар сохтмони сужети роман роли хеле муҳим мебозад» [44, с. 

61].  

Дар урфият мегӯянд: «Касеро бахт баргардад, шикаст андар шикаст 

афтад». Нозимии бадмаст аз оилаи дуюмаш ҷудо шуда, рӯ ба деҳа меорад ва ба 

писараш – Меҳрубон вомехӯрад. Ин лаҳзаи мундариҷаи асар басо муассир 

мебошад ва симои Меҳрубонро чун фарзанди солеҳу дилсӯз равшан таҷассум 

месозад. Ӯ дар бадтарин шароит Нозимиро танҳо намегузорад ва вақте ки 

Шоҳназар падарашро латукӯб карда, аз деҳа меронад, ҳамроҳи падар ба шаҳр 

ба манзиле, ки як вақтҳо бо модару падар ва хоҳарчааш шӯхию бозӣ ва 

зиндагии орому осода дошт, бармегардад. 

Китоби якуми «Дар орзуи падар» ба вайроншавии як оилаи устувор ва ба 

азобу озор рӯ ба рӯ гаштани фарзандони хурдсолу дустрӯяки Низомӣ ва 

Мушарраф ба анҷом мерасад.  Адиб сабаби ба азоби алим дучор шудани 

Меҳрубонро, пеш аз ҳама, дар амалҳои нодурусти волидон медонад.  

Тарбия чун муҳимтарин масъалаи иҷтимоӣ ва беҳтарин омили сабзиши 

инсон аст, ки фарзандони Нозимӣ аз ин бебаҳра гардидаанд. Онҳо на дар хонаи 

падар рӯз мебинанд, на дар хонаи Абдушукур, Мушарраф чун модар аз ин як 

умр азоби руҳӣ мекашид. Зиндагии нофарҷоми пурмоҷаро Мушаррафро ба 

коми худ мекашад. Ва ин духтари як вақтҳо пешқадами мактаби миёна 

озодандешу руҳбаланд якбора оҷизу музтар мемонад. Андешаҳои ӯ аз рӯйи 

ақли солим сурат намегиранд. Ин ваъияти қаҳрамони асосӣ – Мушарраф аз 

назари танқиди адабӣ дур намемонад. С. Саидов аз  костагии асар чунин ёдовар 

мешавад: «Инкишофи маънавии зани тоҷик дар солҳои шастуму ҳафтодум дар 

тамоми соҳаҳои ҳаёт мушоҳида мешавад, вале ҳаминро дар повест намебинем» 

[81, с. 12].  

Ба андешаи мо, нависанда дар ин маврид ба саҳлангории волидон дар 

тарбияи фарзандон ишора мекунад. Дар натиҷаи беандешагии волидон худи 

онҳо ва фарзандон як умр ба азобу ранҷҳо рӯ ба рӯ мегарданд. «Падарону 

модарони муҳтарам! - қайд кардааст профессор Аълохон Афсаҳзод, – бепарвоӣ 

ва саҳлангорӣ ба сарнавишти фарзандон оқибати аламовар дорад, бахти 

фарзандонро набояд қурбони нафсу шаҳвати зудгузари худ кард, пасон он 

доғро наметавон тамоми умр аз дилҳо сутурд» [31, с. 258].     

Китоби дуюми романи «Дар орзуи падар» соли 2002 дастраси мухлисони 

зиёд гардид. Дар баробари офаридани хислату характер ва зиндагии мураккаби 

қаҳрамонон, адиб вазъи дӯшвори солҳои 90-уми охири асри XX-ро дар ин қисм 

тасвир мекунад. Суст шудани пояҳои давлатдорӣ, ривоҷ ёфтани дуздию 

ғоратгарӣ, кушта шудани одамон, зуроварӣ ба  воситаи   силоҳ, ба сари кор 

омадани бесаводону авбошон, беобрӯ кардани занону духтарон ва дигарон зери 

танқиду таҳлил қарор додааст. Ба гуфти профессор Атахон Сайфуллоев: 

«Муаллиф, аз як тараф, коҳиши маънавиятро бо образ ва манзараҳои бадеӣ 

нишон бидиҳад, аз ҷониби дигар, заифу нотавон гардидани пояҳои 

давлатдориро ба тасвир мегирад» [93, с. 122].  

Майдони авбошону ғоратгарон хеле васеъ мегарад. Ва Меҳрубон ҳам дар 

шароити дигар ва дар синну соли калонтар ба тасвир омадааст. Нозимӣ зиндонӣ 

мегардад ва хонаи ӯ ҷои зисти авбошон мегардад. Аз ин рӯз зиндагии 

Меҳрубон дар халқии авбошону ғоратгарон мегузарад. Он бехирадон Ҷӯра, 

Александр, Сангин, Асалмурод ва дигарон буданд. Меҳрубонро бо лақаби 

«Малиш» ҷеғ мезаданд.  Ин гурӯҳи роҳзанҳо Меҳрубонро барои содир кардани 

ҳар гуна ҷиноятҳои вазнин маҷбур месохтанд. Вале Меҳрубон ба ҳеҷ ваҷҳ ба 

онҳо унс нагирифт. Ҳамеша аз онҳо роҳи халосӣ меҷуст ва дар фикри 

падарашро аз маҳбас озод кардан буд.  

Дар тасвири масъалаҳои иҷтимоии мардум адиби нуктасанҷ маҳорати 

баланди эҷодӣ нишон додааст. Ба ақидаи адиб, ҳаёти мардум осон менамояд, 

вале мушкилоти зиёди иҷтимоӣ дорад. Бо офаридани романҳои калонҳаҷм 

онҳоро ошкор сохта ислоҳ кардан зарур аст. Романи «Дар орзуи падар» 

доманадор буда, тамоми паҳлуҳои ҳаёти иҷтимоии мардумро ифода мекунад. 

Дар ин хусус Г. Зулфиев чунин менигорад: «Нависанда аҳаммияти барои халқ 

доштаи афкори сиёсӣ, иҷтимоӣ, адабӣ ва бадеиро ба дурустӣ фаҳмидааст» [57, 

с. 171].  

Дар ин китоб ҳамчунин муборизаву дастгириҳои Меҳрубон нишон дода 

шудааст. Масалан, вақте ки дӯсти ғамхори ӯ – Нигора ба дасти авбошон 

меафтад, вай ба ҳама ҷо, аз ҷумла ба волидони Нигора хабар медиҳад ва бо ин 

рафтори далерона  шарафу номуси Нигораро ҳифз карда, ӯро аз дасти 

авбошони дастаи Александр озод мекунад.  

Меҳрубон бисёр мехост падарашро аз ҳабс озод кунад ва баъди илтимосу 

зориҳои зиёд ба ин ҳам муваффақ шуд. Вале Нозимӣ дигар қуввату дармон 

надошт, гӯё офтоби ҳаёташ рӯ ба ғуруб оварда буд. Падару писар ба деҳа 

омаданду хешовандон Нозимиро қабул накарданд. Меҳрубон бо падари 

майзадааш ба роҳи калон баромаданд ва ба беморхона роҳсипор шуданд.  

Ҳамин тавр, китоби дуюми романи «Дар орзуи  падар» воқеаҳои солҳои  

навадумро дар бар гирифта, тасвирҳо, образҳо, навовариҳо хеле зиёд мебошанд.  

Ин  китоб шавқу шӯр ва эҳтироми  мардумро нисбат ба адиб бедор кард. Дар ин  

қисмат ахлоқи ҳамида, муносибатҳои оилавӣ ва падидаҳои номатлуби ҷомеа 

тасвир гардидааст. Ба гуфти профессор Атахон Сайфуллоев: «Дар китоби 

дуюми роман ҳақиқати бадеии масоили ахлоқӣ ва муносибатҳои оилавӣ идома 

ва  густариш меёбанд, паҳлуҳои тозаи онҳо бо зуҳур меоянд. Нависанда бо 

тасвиру таҳқиқи падидаҳои ғайримунтазираи ахлоқи ҷомеа ҷиддан шуғл 

меварзад» [93, с. 122].    

Дар китоби сеюми  романи «Дар орзуи падар»  вопасин лаҳзаҳои умри 

Нозимӣ дар беморхона иншо шудааст. Ӯ бо писараш Меҳрубон суханҳои 

охиринашро мегуфт. Бо ин фасли хурд, ки «Дуои падар» ном дорад, китоби 

сеюми романи «Дар орзуи падар» ба охир мерасад.  

Ин асари нависанда аз шакли қисса ба дараҷаи романи сеҷилда омада 

мерасад. Қисми якум соли 1987, қисми дуюму сеюм солҳои 2002 ва 2009 нашр 

гардидаанд ва ҳар се қисмро амалиёти образҳои асосӣ чун Меҳрубон, 

Мушарраф ва Нозимӣ пайванд медиҳанд. Ба ақидаи профессор Кӯчарзода 

Аламхон: «Асари «Дар орзуи падар»-и Кароматуллоҳи Мирзо, ки муҳимтарин 

масоили иҷтимоӣ ва ахлоқии ҷомеаи инсониро фаро гирифтааст, дар коргоҳи 

эҷодии муаллиф аз лиҳози мундариҷа ва муҳтаво мунтазам такмил ёфта, аз 

шакли қисса ба дараҷаи романи сеҷилда мерасад ва чун саҳифаи тозае дар 

насри давраи Истиқлоли тоҷик ҷойгоҳи муносибро ишғол мекунад» [64, с. 6]. 

Ин роман сар то сар аз воқеаҳои сиёсию иҷтимоӣ, ахлоқию маънавӣ 

иборат мебошад. Мақсади роман муборизаи хайру шарр дар зиндагӣ мебошад. 

Муборизаи бардавоми қувваҳои неку бади ҳаёт аз қадим то ба имрӯз ва 

минбаъд низ давом мекунад. Тасвири воқеанигорӣ ва рӯйдодҳои ҷомеа 

устокорона нигошта шудааст. Ба андешаи суханшиноси эронӣ Алиасғари 

Шеърдӯст: «Бад ин тартиб, «Дар орзуи падар» бо баёни сода ва самимии худ ва 

тавсифоти дилангез ва фазосозии устодона-баёни воқеанигороёнае аз 

рухдодҳои ҷомеи нависанда аст ва хонандаи эронӣ аз муҳтавои китоб бо чашми 

тезбин ва жарфандеши худ метавонад тасвири рӯшан ва қолаби дарк аз ҷомеаи 

Тоҷикистон ва услуби достоннависӣ дар ин бахш аз ҷуғрофиёи фарҳангӣ 

муштарак пеши чашм дошта бошад» [130, с. 10].   

Қаҳрамонҳои ин роман асосан ба  ду гурӯҳ ҷудо мешаванд. Персонажҳои 

мусбат: Мушарраф, Меҳрубон, Шафақ Шариф, Муҳаммадӣ Паҳлавон, 

Мавлонзода ва дигарон. Персонажҳои манфӣ: Нозимӣ, Шаҳноза, Абдушукур, 

Шоҳназар, Шафиӣ, Александр ва дигарон. Персонажҳои мураккаб: эшони 

Неъматуллохон, Саидҷаъфар ва дигарон. Қаҳрамонҳои асосии роман Нозимӣ, 

Меҳрубон ва Мушарраф мебошад. Нозимӣ аз бадмастӣ бемор мешавад, дар 

беморхона вафот мекунад. Меҳрубон ҳамчун ҷавони нотарсу далер ба ҳамаи 

мушкилиҳо ғолиб омада, баъди марги  падараш зиндагиро давом медиҳад.  

Ин роман воқеаҳои солҳои 1970 -1997- ро дар як гӯшаи сарзамини 

тоҷикон дар бар мегирад. Адиб ҳаёти пурмоҷарои оилавиро бомаҳорат тасвир 

кардааст. Ба гуфти Асадулло Саъдуллоев: «Аз ин ҷиҳатҳо романи  Кароматулло 

Мирзоев «Дар орзуи падар» (1987-2000) дар адабиёти қарни бисти мо воқеаи 

фараҳбахш буда, бо сабки гиро ва тарзу тариқи ҳаллу фасли муаммоҳо, бо 

симоҳои дорои хислату характери нотакрор дар зеҳни хонанда нақш 

мебанданд» [102, с. 290].  

Романи «Ишқи Сархӯр» соли 2020 дар нашриёти «Адиб» нашр 

гардидааст. Ин романи Кароматуллоҳи Мирзо дар баробари дигар асарҳояш 

дорои афкори иҷтимоӣ ва ҳақиқати воқеӣ мебошад. Мавзуи асар тарбиявӣ, 

ахлоқӣ ва иҷтимоӣ буда, зиндагии одиву хоксоронаи мардуми тоҷикро 

таҷассум менамояд.  

Дар ин роман масъалаҳои гуногуни иҷтимоӣ матраҳ гардидааст. Расму 

русуми ниёгон бо нишондодҳои ҳақиқӣ тасвир гардидааст. Никоҳи 

хешутабории фарзандон Фотимаю Зуҳро мушкилиҳои дар ин раванд 

ҷойдоштаи мардуми тоҷикро нишон медиҳад. Аз нигоҳи адиб никоҳи 

хешутаборӣ оқибати хуб надорад. Ҳукумати Ҷумҳурии Тоҷикистон борҳо ба ин 

масъала таваҷҷуҳ намудааст. Илми тиб ва технологияи муосир исбот 

намудааст, ки аз никоҳи хешутаборӣ фарзандони маъюбу маслуқ ба дунё 

меоянд.    

Дар меҳвари асосии асар Исфандиёр ном бача, бо лақаби Сархӯр, давр 

мезанад, ки дар кӯдакӣ мушкилиҳои зиёди зиндагиро аз сар мегузаронад. 

Нависанда Исфандиёрро дар кӯдакӣ бехосият ё номуборакқадам тасвир карда 

бошад ҳам, баъди ба воя расидан ӯро мададгор ва хизматрасони мардум нишон 

додааст. Дар асл Сархӯр бачае буд, ки ҳодисаву фалокатҳои пешомадаро 

бартараф мекард. Мардуми деаҳа бачаи кампири Санам, Сархӯрро таърифу 

тавсиф мекарданд. Аз ҳамаи бачаҳои деҳа беҳтарин аст ва ба тамоми 

мушкилиҳо рӯ ба рӯ гардад, онҳоро ба осонӣ ҳал менамояд.  



 

 

57 
 

Сархӯр тамоми мушкилиҳои ба сари мардум омадаро чусту чолокона ҳал 

мекард. Масалан, гову гӯсолаи бобои Назарро аз марг ва ҳамсинфаш Нигораро 

аз коми оташ наҷот медиҳад. Сархӯр бо хислатҳои қаҳрамониву инсондӯстияш 

тавонист ҳодисаҳои ба сари мардум омадаро бартараф намояд. «Ақлу заковат, 

кордонӣ ва ба қавлаш устувор будани Сархӯр боиси муҳаббати мардум гашт», – 

мегӯяд профессор З. Ӯлмасова [106, с. 5].  

Кароматуллоҳи Мирзо масъалаҳои мураккаби иҷтимоиро, ки аз 

беаҳаммиятии ҷавонон рӯй медиҳад, ба силки тасвир мекашад. Вақте ки 

донишҷӯдухтар Гулнора ба дарёи Кофарниҳон меафтад, дар ин ҳолат низ 

Сархӯр пайдо шуда ӯро аз дарё наҷот медиҳад. Гулнора дар беморхона ба ҳуш 

омада мефаҳмад, ки Сархӯр аз ҷонаш гузашта, худро ба дарё андохта, ӯро аз 

ғарқшавӣ наҷот додааст.  

Сужети мураккаби роман моҷарои байни Лутфия ва Фахрӣ мебошад. 

Қаҳрамонии Сархур дар ин ҳолат наҷот додани Лутфия аз ҷари Говкушон аст. 

Сархӯр барои ҷамъоварии ҳезум меравад ва ба ин ҳодисаи нангин рӯ ба рӯ 

мегардад. «Намеафтанд, бандҳо намекананд, фақат лозим, ки Сархӯр ҷон 

коҳонаду худ ва духтарро боло кашад. Кафҳои даст, панҷаҳояш обила задаанду 

хуншор, дарду сӯзишашон беҳисоб. Бандҳоро гиреҳ андохта – гиреҳ андохта, 

ваҷаб ба ваҷаб худ ва духтарро боло мекашид. Рӯ ба роҳ аст, роҳи ҳаёт. Саҳар, 

вақти офтоббаро ҳезум гуфта, ин ҷо омада буд» [16, с. 40].   

Ин ҷо нависанда дар симои Сархӯр инсонҳоеро тасвир кардааст, ки 

манфиатҳои ҷомеаро аз фоидаи шахсии худ боло медонанд. Тасвири симои 

Сархӯри ҷонсахт ва тарбияи ӯ дар ҳалли мушкилиҳои иҷтимоии зиндагӣ аз 

маҳорати баланди нигорандагии нависанда дарак медиҳад: « – Чашмонатро 

пӯш! – шунид овози Сархӯрро, ҳарчанд ки садои об баланд, сангҳо қарс-қарс ба 

ҳам мехӯрданд, санг меғелонд об. Сархӯр ба дарунтари об даромад, боз қадам 

монд, пойҳояш рӯйи санге лағжиданд, қариб афтод. «Натарс, ҷон, натарс», – 

гуфту оҳиста-оҳиста пеш мерафт» [16, с. 52]. 

Романи «Ишқи Сархӯр» калонҳаҷм набошад ҳам, дар он воқеаҳои зиёду 

мураккаб нишон дода шудааст. Дар ин роман воқеаҳои зиёди иҷтимоии 

ҳалталаб матраҳ ёфтааст. Ҳар як образи офаридаи адиб хислатҳои хоси худро 

дорад. Образи Сархӯр асосӣ буда аз аввали роман то охир амал менамояд. 

Образҳои дигар ёрирасон  мебошанд. Характеру кирдори персонажҳо бо ҳам 

алоқаманд буда, яке паси якдигар муаммоҳои зиндагиро ҳал менамоянд. 

Нависанда бо аксар қаҳрамонҳо ҳамсуҳбат ва ҳолдон гардидааст.   

Адиб дар симои Санам зани ҷафодида ва ояндаи нек доштаро нишон 

додааст. «Кампири Санам зиндагидида, умрашро хӯрдааст, роҳи рафтанашро 

медонад, дӯстро аз дӯшман фарқ мекунад, аз пастию баландиҳои дунё бохабар» 

[16, с. 43]. Ӯ Сархӯри бекасро бо азобҳои зиёд калон мекунад. Сархӯр аз 

кампири Санам тарбияи хуб дида буд, ки дар ҳолатҳои мушкилӣ аз баҳри ҷони 

худ гузашта дигаронро аз марг наҷот медиҳад. Тарбияи хуби модарони тоҷик 

мавриди таҳлили нависанда қарор гирифтааст. Сабру тоқат, ранҷу азоб 

метавонад, ки дар охир дари саодатмандиро ба  рӯйи инсонҳо кушояд. Ягона 

ғамхору дилбардори Сархӯр модар буд. Нависанда дар симои Санам ин 

падидаи некро воқеъбинона таҷассум намудааст.  

Манзараҳои зебои табиат дар асар нишон дода шудааст. Адиб воситаҳои 

дилнишин ва фараҳбахши вобаста бо зиндагии қаҳрамонҳои асарро бомаҳорат 

тасвир кардааст. Муаллиф манзараҳои табиати ду деҳа яке Шоҳмансур ва 

дигаре Сафедобро бо меҳру муҳаббати хос ва маҳорати баланди нигорандагӣ ба 

силки тасвир кашидааст. Ифодаи манзараҳои табиат муносибати инсонҳоро 

нисбат ба табиат нишон медиҳад.  

Нависанда дар баробари воқеанигорӣ ҳолати руҳии қаҳрамонон ва 

персонажҳои худро чун одамони андешапарвар нишон додааст. Ин раванд 

бештар дар симои Сархӯр, Фахрӣ, Лутфия, Нигора ва Муниса инъикос 

гардидааст. Масъалаҳои иҷтимоии ранҷу азоб, дарду ғам, шодию хурсандии ин 

образҳо бештар дар монологҳои ботиниашон ҳувайдо мегардад. Махсусан 

ҳаёти Сархӯри ҷонсахт таъсирбахшу хотирмон мебошад.   

Умуман, романи Кароматуллоҳи Мирзо «Ишқи Сархӯр» масъалаҳои 

иҷтимоии одаму одамгарӣ, ҳалолию покизагӣ, дарки нангу номус, ахлоқи 

ҳамидаю одоби писандида, бадию зиштӣ, разолату хиёнат, дӯшманию адоват, 

рашку ҳасад, зулму ситам ва ҷаҳлу торикиро бо диду назари нав баён 

намудааст. Ин роман асари барҷаста дар масоили тасвирпазирӣ маҳсуб меёбад. 

Нависанда дар симои образҳои офаридааш хислату характери симоҳои навро 

муносиби ҳаёти иҷтимоӣ офаридааст. Қаҳрамонҳои асар зодагони иситқлол 

буда, бо фикру андешаҳои нав умр ба сар мебаранд. Муаллиф бо тасвири 

характерҳои мусбату некукор мавзуи асарро ба некӣ ба наҷом расонид.            

Эҷодиёти К. Мирзо ганҷинаи бебаҳои насри тоҷик аст.  Профессор Ҷ. 

Бобокалонова чунин ақида дорад: «Эҷодиёти Кароматуллоҳи Мирзо, ки осораш 

муддатест зинатафзои ганҷинаи насри муосир аст, сазовори тақдир мебошад» 

[41, с. 235]. Майдони эҷоди адиб ва фаъолияти қаҳрамонияш васеъ ва хотирмон 

аст. Бо амалиёти образҳо нишон медиҳад, ки персонажҳои ҳикояҳо бештар дар 

байни халқ кору зиндагӣ мекунанд. Ба гуфти Асадулло Саъдуллоев, «Саҳнаи 

фаъолияти қаҳрамонон дар насри Кароматуллоҳ Мирзоев фарох аст. 

Мушоҳидаҳояш амиқ ва ҳаётӣ, маънавиёти образҳо бою ғанӣ, руҳашон қавӣ ва 

замонавӣ ва ба ин хотир фаромӯш нашуданианд» [100, с. 183].      

Адиб Кароматуллоҳи Мирзо дар осори бадеиаш тамоми паҳлуҳои 

зиндагии халқи тоҷикро дар ифодаи манзараҳои зебои табиат ва замону макони 

муайян ба таври воқеӣ ва муфассал баён намудааст. Насри бадеии нависанда аз 

тарафи олимони бузурги тоҷик таҳлилу таҳқиқ шуда муҷиби баҳои баланди 

онҳо гардидаанд.    

 

1.2.4. Осори публитсистии адиб 

  

Очеркҳои Кароматуллоҳи Мирзо «Пайванд», «Кабутарони Витя», 

«Пайроҳа», «Дархости модар»,  «Шаби тӯй»,  «Писари подабон»,  «Дафтари 

муҳаббат», «Ситораҳои Ҷӯйи бодом», «Шодии хонадон», «Роҳи ағба», «Меҳр», 

«Пушаймонӣ», «Ҳамсолон», «Ёде аз рӯзҳои мо», «Боғи Файзалӣ» ва ғайра ном 

доранд ва дар мазъуъҳои гуногуни ҳаёти одамон бахшида шуда, зиндагии 

воқеии халқи одиро дар бар кардаанд.  

Дар маҷмуаи «Маоши аввал» очеркҳое мавҷуданд, ки бештар ба ҷиҳатҳои 

гуногуни ҳаёти иҷтимоӣ бахшида шудаанд. Ин очеркҳо бештар тобиши 

масъалагузорӣ доранд. Мавзуи ҳар кадоми онҳо дар айни замон ба давраи 

муайян ва шахсони реалӣ бахшида шудаанд. Дар очеркҳои нависанда кибру 

ғурур, бадхоҳиву разолат, бадахлоқию бераҳмӣ ҳеҷ вақт ғолиб намегардад. Дар 

тамоми давру замон одаму одамгарӣ, меҳру муҳаббат, қадрдонию қадршиносӣ 

ғолиб мебарояд. Чуноне ки академик Абдуҷаббор  Раҳмонов мегӯяд: 

«Персонажҳои чунин очеркҳо ба зиндагӣ бо диди эстетикии худ назар 

меафкананд, бадхоҳӣ, разолату қабоҳат, бадахлоқию зишткориро маҳкум 

менамоянд ва одаму одамгарӣ, ахлоқи поки ҳамида, меҳру муҳаббат ба инсону 

табиат, қадрдонию қадршиносиро тарғиб мекунанд» [84, с. 49].     

 Очерк як жанри адабиёт ва публитсистика буда, ба нависанда шароити 

васеъ ва вақти дилхоҳро дар кушодани масъалаҳои иҷтимоӣ пайдо месозад. 

Кароматуллоҳи Мирзо очерки «Дафтари муҳаббат» се воқеаро тасвир кардааст: 

ҷашни коргарзани пешқадам Уғулой Расулова, тасвири сарнавишти модар аз 

дафтари Муҳаббат, рафтору кирдори пайравони Уғулой. Дар ин очерк адиб 

чеҳраҳои зебои занону духтаронро тасвир кардааст.  

Дар воқеаи охири очерк оварда шудааст, ки давомдиҳандаи кори волидон 

фарзандони онҳо мебошанд. Онҳо бо роҳу воситаи замонавӣ ва технологияҳои 

нав кори падаронро пеш мебаранд. Муҳаббат аз  набераи галабон будан  

ифтихор мекунад ва кӯшиш мекунад, ки дар зиндагӣ лоиқи номи неки 

гузаштагони худ бошанд. Чунонки Асадулло Саъдулоев оид ба очеркҳои К. 

Мирзо мегӯяд: «Инсони бемақом вуҷуд надорад, таъкид мекунад нависанда. 

Хайр ҳам, шарр ҳам соя дорад. Муҳим он аст, бифаҳмонем, ки дар кадом 

маврид соя ҳаловат мебахшаду ба кадом ҳангом вай сардибахшу яъсовар  аст» 

[101, с. 194].  

Дар қисмати дигари очеркҳои нависанда ҳаёти иҷтимоию истеҳсолии 

ҷумҳурӣ инъикос мешавад. Адиб оид ба НБО-и Норак сухан ронда аз ҳаёти 

пуртазоди мардуми замони Шуравӣ нақл мекунад. Персонажҳои ин очеркҳо дар 

роҳҳои ноҳамвору пурхатари онвақта ҷон ба каф гирифта ба халқ хизмат 

мекарданд. Набудани роҳи дурусти мошингард ва нақбҳои зеризаминӣ мардуми 

тоҷикро ба қисматҳо ҷудо мекард. Имрӯз ин масъала аллакай роҳи ҳалли худро 

ёфтааст. Ин масъалаи иҷтимоие мебошад, ки зиндагии ноҳамвори он солҳоро ба 

насли имрӯза шинос карда, бартарии замони Истиқлолро нишон медиҳад.  

Мавзуи сохтани истгоҳҳои бузурги барқӣ ва истеҳсоли қувваи барқ аз 

ҷиҳати эеологӣ тоза низ аз нигоҳи адиб дур намондааст. Мавзуи очерки ба 

сохтмони НБО-и Норак бахшидаи нависанда аз сохтмон ва манзараҳои неругоҳ 

ибтидо мегирад. Дар он давра танҳо як чунин неругоҳи пуриқтидор амал 

мекард. Имрӯзҳо неругоҳҳои хурду бузург зиёд шудаанд, боиси пешравӣ ва 

ободии кишвар мегарданд. Ин пешравиҳои иҷтимоӣ насли имрӯзаро ҳушдор 

месозад, ки зиндагиро дар муқоиса омӯзанд ва бартарии имрӯзаи Тоҷикистонро 

дар масъалаи энергетика эҳсос кунанд. 

Очеркҳои «Ситораҳои Ҷӯйи бодом» ва «Шодии хонадон» низ ба тақдир 

ва ҳаёти одамони нек бахшида шудаанд. Қаҳрамони очерки «Ситораи Ҷӯйи 

бодом» Раҷабалӣ Давлатов соҳибвазифа ва хоксору меҳнатдӯст аст. Одамон ӯро 

барои хоксорию инсондӯстиаш эҳтиром мекунанд.  

Очерки «Шодии хонадон» дар бораи модари ҷавони касалманд ва табиби 

ҷарроҳ Неъматулло Усмонов нақл мекунад. Модари касалманд ду орзу дошт. 

Аввалан, духтараш Бунафшаро парасторӣ ва тарбия кунад. Нияти дигари ӯ бо 

дастони худ аз оби дарёи Кофарниҳон хӯрдан буд. Вале ин ба модар муяссар 

намегардад. Дар  симои Неъматулло Усмонов муносибату  муоширати 

табибонро бо мардум баён мекунад. «Ҳолатҳои руҳие, ки ҳангоми муошират бо 

беморону мизоҷон  ба вуқуъ мепайванданд, тасвири он, ки ҳар амалиёти 

ҷарроҳӣ худ як дарси нотакрор аст, ба мо дар бораи маънавиёти Неъматулло 

маълумот медиҳанд», – мегӯяд Асадулло Саъдуллоев [101, с. 197].   

Асоси очеркҳои адибро масъалаҳои иҷтимоӣ, мушкилоти зиндагӣ, 

таҳлилу барасии онҳо ва дунболагирии зиндагии хушу гуворои мардум ташкил 

медиҳад. Маҳорати Кароматуллоҳи Мирзо дар таълифи очерк аз тарафи 

мунаққидон ва суханварон эътироф гардидааст. Чунонки Ф. Муҳаммадиев 

мегӯяд: «Дар насри муқаррарӣ ҳам Кароматуллоҳи Мирзо қобилияти нағз зоҳир 

кардааст, ки «Роҳи ағба» ба ин далели равшан аст» [77, с. 52]. Агар дар очерки 

«Роҳи ағба» ҷавонмардӣ ва олиҳимматии ронанда Сафар Исмоилов тасвир ёбад, 

пас очерки «Меҳр» дар бораи духтараки ронандаи такси Анора Туфанова нақл 

мекунад. Ин духтараки ронанда бадахшонӣ буда, дар тамоми вазъият 

софдилона ба мусофирон хизмат мекунад. Барои роҳҳои пурхатар рафтанаш 

доим панду насиҳат мешунавад. Лекин ӯ аз рӯйи нақшаи худ, ки хизмат ба 

мардум буд, амал мекунад. 

Як қисмати очеркҳои адиб бо номи умумии «Ватан ва фарзандон» ёд 

мешаванд. Дар ин қисмат ду очерки баландмазмун «Боғи Файзалӣ» ва «Шаби 

тӯй» ҷой доранд. Мавзуи асосии ин очеркҳо васфи модар мебошад.     

Нависанда мақсади таълифи асарро ба нияти худи Файзалӣ вобаста 

мекунад. Персонажҳои асосии очерки «Боғи Файзалӣ» Файзалӣ ва модараш 

мебошад. Файзалӣ дар солҳои пеш аз ҷанг як боғ бунёд мекунад. Модараш аз 

ин кори Файзалӣ хурсанд мешавад. Чунки дар маҳаллаи онҳо бунёди боғ барои 

мардон фарз буд. Дар он ҷо чандин мардҳо боғҳо бунёд карда буданд. Тӯли 

солҳоест, ки ин боғҳоро бо номи соҳибонашон зикр мекунанд. Мунисахола 

шавҳар ва дигар писаронашро аз даст дода буд. Ягона қуввати дилаш ҳамин 

Файзалӣ буд. Файзалӣ ба ҷанг рафт, дигар барнагашт. Хатти сиёҳи ӯ дар 

баробари чандин ҳамватанонаш ба дасти модар расид. Мунисахола бо ин 

вазниниҳо тоб оварда сирри дилашро ба касе намегуфт. Танҳо ба дарахтони 

шинондаи Файзалӣ рози дил мегуфт ва ғамашро сабук мекард ва номи 

Файзалиро дар тамоми ҷомеа бо воситаи боғаш зинда гардонид.   

Очерки «Шаби тӯй» низ ба масъалаҳои иҷтимоӣ бахшида шуда, аз расму 

анъанаҳои тӯю маъракаҳо гузаронидан ва муносибати оилаҳои ҷавон сухан 

меравад. Адиб аз ҳаёти замони ҷанг, азобу ранҷҳои модарон ва мардуми 

ақибгоҳ мисолҳои аниқу равшан овардааст. Бевосита худи адиб фоҷеаҳои 

солҳои ҷангро аз сар гузаронидааст. Таҳти сарпарастии модар аз имтиҳони 

шадиди ҳаёт гузаштааст. Аз ин хотир мехоҳад, ки муҷассамаи модари 

заҳматкашро бо санъати баланди нигорандагӣ нишон диҳад.     

Очеркҳои  Кароматуллоҳи Мирзо дар мавзуъҳои гуногун таълиф 

шудаанд. Забони ин очеркҳо сода ва баландпоя мебошанд. Воқеаҳои ҳар як 

давру замонро тавассути симоҳои ҳақиқию воқеӣ кушодааст. Мақому 

манзалати инсон дар очеркҳои адиб маҳаки асосии эҷодаш мебошад.  

Боиси қайд аст, ки тақдири инсонҳои ҳақиқӣ вобаста ба давру замон 

воқеъбинона тасвир шудааст. Адиб ба воситаи амалиёти иштирокчиёни 

очеркҳояш исбот мекунад, ки дар ҳақиқат чунин шахсон  дар замони гузаштаю 

имрӯзу фардо вуҷуд дорад. Таълифи очеркҳои бадеӣ, чи хеле ки С. Табаров 

таъкид кардааст, кори саҳлу осон нест: «Очерк ва очеркнависиро набояд кори 

саҳл шуморид» [104, с. 155]. Нависандаи мушкилписанд Кароматуллоҳи Мирзо 

дар офаридани очерк маҳорати зиёд зоҳир карда дар адабиёт ва публисистикаи 

тоҷик мавқеи сазовор ишғол кардааст.  

Сарнавишти Кароматуллоҳи Мирзо дар эҷоди очерк бо тасвири 

масъалаҳои иҷтимоӣ вобастагии калон дорад. Бисёр олимони тоҷик ин паҳлуи 

эҷодиёти ӯро таҳлил намуда, бештар баҳои мусбат доданд. «Азбаски як бахши 

бузурги навиштаҳои К. Мирзоро, – таъкид намудааст профессор Асадулло 

Саъдуллоев, – осори публитсистӣ ташкил медиҳад, бидуни шак истифодаи 

моҳиронаи санадҳо ва ташреҳи моҳияти публитсистии онҳо мазмуну 

мундариҷаи ғоявии мақолаҳои публитсистӣ, лавҳа ва очерку эссеҳои ӯро афзун 

мегардонад» [101, с. 204].  

Осори Кароматуллоҳи Мирзо аз бисёр ҷиҳат бою рангин мебошад. 

Ёдномаҳо як қисми эҷодиёти адибро дар бар мегирад. Аз ин қисматҳо чанде 

онҳоро ёдрас мешавем. «Замоне бо Лоиқ» ёдномае мебошад, ки аз гуфтугузор, 

сайру гашт, шабнишиниҳо ва ниҳоят давраҳои бемории Лоиқ нақл мекунад. 

Адиб бисёр хотираҳои неки давраи донишҷӯиро баён намуда, Лоиқро ҳамчун 

шахси донишманд ва шоири боистеъдод  муаррифӣ мекунад. Кароматуллоҳи 

Мирзо бо Лоиқ Шералӣ ҳамсабақ будаанд. Дар охири ёднома давраи бемории 

Лоиқ ӯ аёдати он аз тарафи адиб ва дигар ёру дӯстон баён гардидааст. Лаҳзаҳои 

хабар ёфтани марги Лоиқ хеле ғамангез ва таъсирбахш навишта  шудааст. 

«Рӯзи ҷумъа 30-юми июни соли 2000-ум, ки тасвирашро ба қалам овардаам, 

пагоҳӣ хабари аз олам гузаштани Лоиқро шунида гирифтори ғаму алам гаштам, 

дилам гӯё ба замин зад, олам пеши чашмонам торикистон гаштаву бо дидагони 

ашкбор рӯ ба хонаи Лоиқ овардам» [8, с. 468].  

Ёде аз адиби маъруф Қутбӣ Киром дар  қисмати дигари  ёднома бо 

сарлавҳаи «Қутбӣ Киром дар ёдҳо» зикр шудааст. Адиб ёдрас мегардад, ки  

Қутбӣ Қиром донишманди бузург ва насиҳатгари беҳамто буд. Ӯ дар 

нашриётҳои давлатии «Ирфон»  ва «Адиб» кор кардааст. Дар фаъолияти 

кориаш  худро ҳамчун марди ростқавлу ҳалолкор нишон додааст. Қ. Киром 

нашриётро дар он солҳои бесарусомонӣ аз нашр кардани ҳар гуна маводҳои 

ғаразнок муҳофизат мекард. К. Мирзо дар ин қисми «Ёднома» Қутбӣ Киромро 

устоди ҳамаи кормандони нашриёт меҳисобад ва ӯро марди далеру нотарс ва 

донишманди нотакрор нишон додааст. 

Дар ёдномаи «Аз Убайд Раҷаб ёд монда, сухан монда» бархе аз ҳаёту  

фаъолияти адиб Убайд Раҷаб иншо гардидааст. Ин ёднома бештар давраҳои 

бемории Убайд Раҷабро дар бар мегирад. Дар беморхонаҳо хоб рафтан ва 

азобҳои руҳию ҷисмонӣ кашидани адиб хеле равшан тасвир гардидааст. Бо ин 

азобу бемориҳо Убайд Раҷаб 5-уми августи соли 2004 аз олам мегузарад. К. 

Мирзо шоҳиди ҳамаи ин рӯзҳои вазнин буд. Шояд ҳамин дарду алам бошад, ки 

ӯ ин қисмати эҷодиёташро ба ёд кардани шахсони маъруфу машҳур 

бахшидааст. Адиб таъкид мекунад, ки Убайд Раҷаб устоди ҳамаи адибони 

ҷавон буд ва ӯ бо хотироти нек дар қалби мардуми тоҷик то абад зинда 

мемонад. 

Ширин Бунёд яке аз шоирони шинохтаи бадахшонӣ буд. Адиб 

Кароматуллоҳи Мирзо шиносоияшро бо ин адиби бадахшонӣ дар аввали 

ёднома бо номи «Ширини аз шириниҳо ширинтар» баён кардааст. Мақсади 

адиб дар ёднома дар симои  Ширин Бунёд тамоми адибони Бадахшонро ҳамчун 

шахсони донишманд, ширингуфтор, меҳрубон ва боистеъдод муаррифӣ кардан 

мебошад. Инчунин дар бораи чанд мактубе, ки аз Ширин Бунёд ба унвони К. 

Мирзо омада буд, низ ёдоварӣ шудааст. Дар ёднома бо ғаму андӯҳ рӯзи вафоти 

Ширин Бунёд қайд гардидааст.   



 

 

65 
 

Кароматуллоҳи Мирзо дар ёдномаи «Симу ганҷи Нуъмон Розиқ», ки ба 

истиқболи 90-солагии шоир бахшида шудааст, оид ба зиндагӣ, фаъолияти 

меҳнатӣ ва ҳунари шеърнависии ин шахсияти шинохта бо муҳаббат сухан 

рондааст. Хонанда аз фаслҳои «Шиносоӣ бо шоир», «Раиси колхоз», «Санг 

мондаю ном», «Дилғаммедода» ва «Руҳашон шод, ҷояшон ҷаннат»-и ёдномаи 

мазкур муҳимтарин ва марғубтарин лаҳзаҳои зиндагии шоирро ёдовар шуда, 

гӯё барои шоир аз сухан муҷассамае месозад, ки боиси ифтихори тоҷикон ва 

тоҷикистониён мебошад.  

Дар фасли «Санг мондаю ном» бо вуҷуди раиси колхози овозадори 

«Ленинград»-и ноҳияи Кофарниҳон (ҳозира Ваҳдат) буда, аз субҳ то шом банди 

ташвиши хоҷагидорӣ будан ба адибоне чун М. Турсунзода, Боқӣ Раҳимзода, М. 

Миршакар дар хонаи худ вақт ёфта маҳфилҳои адабӣ гузаронидани Нуъмон 

Розиқ баён гардидааст. Дар як нишаст дар болои суфаи ҳавлии мизбон санги 

мармаре пайдо мешавад, ки дар болои он номҳои устодон Турсунзода, 

Раҳимзода ва Миршакар моҳирона ҳаккокӣ шудаанд. К. Мирзо ғанимат будани 

ин нишастҳои адибонро чунин ёдовар шудааст; «Хотирае дар санг. Солҳо аз 

байн рафтаю номҳои бузургон Мирзо Турсунзода, Боқӣ Раҳимзода, Мирсаид 

Миршакар ва ҳамроҳони онҳо дар санг монда, вале ку худашон? Ку! Дунё 

гузарон, дунё афсона» [14, с. 238-239].     

Ёдномаҳои К. Мирзо тамоми паҳлуҳои зиндагии адибонро дар бар 

мегирад. Ӯ дар ёднома инчунин оид ба чандин олимону адибони шинохта чун 

Файзулло Ансорӣ, Абдулҳамид Самад, Фазлиддин Муҳаммадиев, Муъмин 

Қаноат, Меҳмон Бахтӣ, Аълохон Афсаҳзод,  Давлатманд Холов, Холмурод 

Шарифов, Иззатулло Ҳусайнӣ сухан кардааст. Дар ёдномаҳо инчунин дар бораи 

тӯю маъракаҳо, расму оин фарҳангу маданияти мардуми тоҷик сухан рафтааст. 

Нависанда меҳмондорию меҳмоннавозӣ, шабнишиниҳо, сулҳу ваҳдатро низ бо 

як назари хоси бадеӣ нишон додааст. Бевосита худи адиб дар ин ёддоштҳо бо 

камоли ҳақиқатнигорӣ намоён мешавад. Чунонки, Жан-Жак Руссо дар китоби 

шарҳиҳолии худ - «Муноҷот» (1766) мегӯяд: «Ман мехоҳам ба бародарони худ 

як касро дар камоли  ҳақиқаташ нишон диҳам -ин кас худи манам» [54, с. 34]. 

«Публитсистика, – гуфтааст Темур Атахонов, – дар мавзуъҳои 

муҳимтарини рӯз ва рӯйдодҳои иҷтимоӣ-сиёсӣ навишта мешавад. 

Публитсистика  бо ташаккули иҷтимоӣ-сиёсии одамон ва ақидаҳои онҳо 

мусоидат мекунад, дар ҳаёти ҷаъиятӣ роли  муҳимми сиёсӣ ва ғоявиро адо 

менамояд» [30, с. 273]. Асарҳои публитсистии «Чанд соате ҳамроҳи 

Президент», «Дили пур аз меҳр – меҳри тоҷик», «Рӯйдодҳои зиндагӣ» аз вохӯрӣ 

ва самимияти Асосгузори сулҳу ваҳдати миллӣ - Пешвои миллат, Президенти 

мамлакат муҳтарам Эмомалӣ Раҳмон нақл мекунанд. Дар баробари ин, дар ин 

асарҳо аз сафарҳои яке аз адибони маъруфи Эрон Алиағари Шеърдӯст ба 

Тоҷикистон, хусусан, ба зодгоҳи адиб деҳаи Нилкон, лавҳаҳои ҷолиб оварда 

шудааст. Шеърдӯст баъди талошҳои зиёд ба Тоҷикистон меҳмон мешавад ва ба 

суоли худ, ки Хоҷа Камолро чаро Камоли Хуҷандӣ мегӯянд, ҷавоб меёбад. 

Оқои Шеърдӯст ба хонаи Кароматуллоҳи Мирзо низ меҳмон мешавад ва аз он 

ҷо ба зиёрати мазори ҳазрати Шоҳ Абулатиф меояд. Ходими масҷид дар бораи 

таърихи оромгоҳ ба Шеърдӯст ривоятҳо мекунад. Баъди гузашти солҳо 

Шеърдӯст боз ба Тоҷикистон меояд. Ободиҳоро дида ҳаловат мебарад, ба 

сарвари хирадманд ва мардуми шарифи тоҷик ташаккур мегӯяд.  

Адиб дар ин мақола ҳамзабонию ҳамфарҳангии ду миллатро дар симои 

адиби эронӣ Алиасғари Шеърдӯст нишон медиҳад. Меҳру муҳаббати ин адиб 

нисбат ба тоҷикон ҳинӯз аз давраҳои ҷавониаш пайдо гашта буд. Оқибат ин 

меҳру дӯстӣ ӯро ба Тоҷикистон овард. Кароматуллоҳи Мирзо гуфтанӣ аст, ки 

агар меҳру муҳаббат ҳақиқӣ бошад, соҳибашро ба қуллаи мурод мерасонад.   

Асоси мавзуи мақолаи публитсистии «Чанд соате ҳамроҳи Президент»-ро 

шиносоии Пешвои муаззами миллат, Президенти мамлакат муҳтарам Эмомалӣ 

Раҳмон бо вазъи бунёди роҳи Душанбе-Ваҳдат-Данғара, роҳи оҳани Ваҳдат-

Ёвон-Қурғонтеппа, нақби Чормағзак ва боғи навбунёди Абдуҳалим Қодиров – 

роҳбари Ширкати «Ёқут-2000»-ум бо ҷамъи адибону сиёсатмадорон дар бар 

мегирад. Тасвири манзараи табиат, меҳнату заҳмати роҳсозон, дарёи 

пурталотуми Кофарниҳон, шоҳроҳи Душанбе - Ваҳдат, пешвозгирии мардум бо 

гулдастаҳо, шодию хурсандии хурду калон ва дигар ҷанбаҳои иҷтимоӣ басо 

хотирмон мебошад. Пули ларзонаки пештара, азоби мардум ва ғарқ шудани 

онҳо дар об аз набудани шароити мусоид бо тафсил баён гардидааст. 

Ин пул, яъне пули Элок, шоҳиди воқеаҳои хушу нохуши мардуми 

Хатлонзамин буд. Аз болои ин пул бисёр шахсони обруманду овозадор 

рафтуомад мекарданд. Махсусан ба хизмати Ватан-модар рафтани бародари 

калони Файзиддин ва дигар барнагаштани  он ва як умр сӯхтани модари зор дар 

ҳаққи фарзандаш хеле таъсирбахш баён гардидааст: «Солҳо мегузаштанд, ӯ дар 

ҳамон хаёл. «На, фарзандаш зинда аст». То нафаси охир модар интизор, ба ёди 

ӯ мезист, чашмаш дар роҳи вай. «Бачам  зинда аст, дилам гувоҳӣ медиҳад, ӯ 

зинда.  Меояд  Файзиддин, меояд» [9, с. 512]. 

Нависанда ҳамчунин дар бораи боғи бунёдкардаи ширкати «Ёқут 

боғпарвар» ва манзараҳои зебои ағбаи  Чормағзак ёдоварӣ кардааст. Ҷаҳду 

талоши  Сарвари давлат оид ба лоиҳаи таҷдиди неругоҳи барқии обии Норак 

низ хотирмон мебошад: «Лоиҳаи таҷдиди неругоҳи барқии обии «Норак» дар 

ду марҳила бо ҷалби шаш милиард сомонӣ пешбинӣ шуда, марҳилаи якуми он 

оғоз ёфт», – таъкид кард Сарвари давлат дар Паёми соли 2018 [82, с. 20].   

Инчунин адиб дар бораи сохтани калонтарин неругоҳи барқӣ дар Осиёи 

Марказӣ, неругоҳи барқии обии Роғун андешаҳояшро муфассал  навиштааст. 

Дар тасвири адиб Пешвоии муаззами миллати мо шахсе аст, ки Тоҷикистонро 

аз нестшавӣ эмин нигоҳ дошт. Миллати парешонро сарҷамъ кард. Номаш асрҳо 

ҳамчун Сарвари олишони миллати тоҷик зинда мемонад. 

Мақолаи «Рӯйдодҳои зиндагӣ» дар бораи сафари дуюмбораи Пешвои 

миллат, муҳтарам Эмомалӣ Раҳмон ба ноҳияи Кофарниҳон (шаҳри Ваҳдат),  

шиносу дӯстони Ҷаноби олӣ, Иҷлосия Шурои Олии мамлакат маълумот 

медиҳад. Дар ин мақола чандин ҷиҳатҳои ҷавонмардию  саховатмандии 

Пешвои миллат зикр карда мешавад.  

Дар охири мақолаи мазкур рӯзҳои Иҷлосияи XVI Шурои Олӣ баён 

шудааст. Бори аввал муҳтарам Эмомалӣ Раҳмон  аз минбари ҳамин Иҷлосия бо 

симои гарму нуронӣ пайдо шуд. Парчами Тоҷикистони азизро мебӯсид, ба 

дидаҳояш мемолид. Дар симои Эмомалӣ Раҳмон ҳамон солҳо нишонаҳои 

Пешвои миллат пайдо гардида буд. Аз рӯзҳои аввал мақсади ин марди наҷиб 

бардоштани сатҳу сифати зиндагии аҳолии кишвар буд. «Тавре маълум аст, 

Пешвои миллат муҳтарам Эмомалӣ Раҳмон масъалаи баланд бардоштани сатҳу 

сифати зиндагии аҳолии кишварро дар сиёсати иқтисодии давлат яке аз 

афзалиятҳои аввалиндараҷа муайян намудаанд» [50, с. 21].  

Хулоса, Кароматуллоҳи Мирзо дар ин қисмати осори публитсистии  худ, 

аз Иҷлосияи тақдирсоз то замони сулҳу ваҳдати комил ёдовар шудааст. Бо 

тасвирҳои воқеъбинона Тоҷикистонро ҳамчун давлати соҳибистиқлол 

муаррифӣ намудааст. Дар саргаҳи ҳамаи ин хушбахтиҳо фарзанди фарзонаи 

миллат муҳтарам Эмомалӣ Раҳмонро қарор медиҳад.  Публитсистика дар 

эҷодиёти Кароматуллоҳи Мирзо ҷойгоҳи махсус дошта, воситаи муҳимми 

баёни андешаҳои  адиб гардидааст. Публитсистика чун соҳаи муҳимми баёни 

афкори иҷтимоӣ мавқеи арзандаро ишғол мекунад.  

БОБИ II 

 

ТАСВИРИ МАСЪАЛАҲОИ ИҶТИМОӢ ДАР ҚИССАҲОИ 

КАРОМАТУЛОҲИ МИРЗО 

 

2.1. Ҷанбаи иҷтимоии қиссаи «Нишони зиндагӣ» 

   

 Дар насри муосири тоҷик баъди солҳои панҷоҳуми садаи ХХ 

паҳлуҳои гуногуни воқеаҳои иҷтимоии давр дар осори Саттор Турсун 

«Сукути қуллаҳо», Ибод Файзулло «Дур аз фронт», Сорбон «Санги сипар», 

Меҳмон Бахтӣ «Хубон», Абдулҳамид Самад «Гардиши девбод», Ӯрун 

Кӯҳзод «Се раҳакӣ аз се ҳизб...» ба тасвир омадаанд. Махсусан, насри 

давраи Истиқлол аз нигоҳи мавзуъ, услуби тасвир ва ҳунари нигорандагӣ 

сол то сол такмил меёбад. Воқеаҳои нангини ибтидои солҳои навадум дар 

шууру афкори адибон таъсири амиқ гузошт.  Мавзуъҳои иҷтимоии 

ватандӯстӣ, мубориза алайҳи беадолатиҳо, эҳтироми арзишҳои миллӣ, ба 

даст овардани Истиқлолият, ба ҷанги шаҳрвандӣ печидани кишвар, бо 

азобу шиканҷа рӯ ба рӯ гардидани мардуми тоҷик ва ғайра дар насри 

давраи Истиқлол матраҳ гардидаанд. Масалан, дар ҳикояи «Се раҳакӣ аз 

се ҳизб» нависанда кӯшиш намудааст, ки сабабҳои иҷтимоии ба ҷанги 

шаҳрвандӣ печидани тарафкашиҳои гурӯҳҳои сиёсиро ошкор созад.     

Дар миёни асарҳои номбурда қиссаи «Нишони зиндагӣ»-и 

Кароматуллоҳи Мирзо бо фарогирии масъалаҳои зиёди зиндагии ҷомеаи 

тоҷикон мавқеи сазовор дорад. Ин қисса моҳияти васеи воқеанигорӣ 

дошта, дар он  хусусиятҳои хоси иҷтимоӣ зоҳир мегардад. Нависанда 

кӯшиш кардааст, ки дар асар ҳодисаву воқеаҳоеро тасвир намояд, ки 

инсоният дар зиндагии рӯзмарра ба онҳо вомехӯрад ва дар ҷӯши ин 

воқеаҳо қарор мегирад. 

Кароматуллоҳи Мирзо дар яке аз мусоҳибаҳояш бо Ҳомиди Ҳотам 

сабаби таълифи қиссаи «Нишони зиндагӣ»-ро чунин баён кардааст: «Ҳамаи 

он ҳодисаву воқеаҳое, ки дар ҳикояҳо ва қиссаи «Нишони зиндагӣ» тасвир 

шудаанд, воқеӣ мебошанд. Ба аксар қаҳрамонҳоям шиштухез доштам, 

хулқу атвори онҳоро хуб омӯхтам, неку бадашонро дар тарозуи ақл 

баркашида дар шакли ин ё он асари бадеӣ пешкаши хонандагон намудам. 

Муаллимӣ, албатта, касби пурифтихор аст, ҳамаи моро омӯзгор тарбия 

кардааст... Вале бар ивази ҳамаи ин заҳматҳояшон аз баъзе шогирдони 

қадрношиносу бетавфиқи худ озор ҳам дидаанд. Аксари ҳодиса ва 

рӯйдодҳои номатлубро дар повести «Нишони зиндагӣ» ба риштаи тасвир 

овардаам» [113, с. 332]. 

Қисса аз моҷарои бобои Орзу ва ҳамсараш дар бораи ояндаи Соҳиба 

ва Субҳонқул сар мешавад. Модари Соҳиба ба дараи Ромит барои 

хабаргирии бародараш меравад. Аслан ин кор бо розигии бобои Орзу 

анҷом ёфт. Падарандари Соҳиба пештар ин хел набуд. Ӯ ҳатто як кулчаро 

ба хешовандони модари Соҳиба эб намедид. Духтар аз ин амалу рафтор 

ҳайрон мешуд: «Аҷабо,  одаме, ки  пеш кулчаи сӯхтаашро ба хешони 

модари Соҳиба эб намедид... чӣ гап шуд, ба падари Соҳиба? Мақсади ӯро 

духтар фаҳмида наметавонист» [2, с. 7]. 

Ин фиребу найранги падарандари Соҳиба буд. Ӯ мехост, ки Соҳибаро 

бо Субҳонқул диҳад. Модарашро фиреб карда ба Ромит равон кард. Бо 

ҳамроҳии муаллим Муҳриддин Ниёзов Соҳибаро ба доми фиреб андохта, 

бо Субҳонқул никоҳ карданӣ буданд. Вале Соҳиба ба ин кор розӣ 

намешуд. Соҳиба шабона аспи Ниёзовро гирифта гурехта ғайб мезанад. 

Баъди чанде бармегардад, аз пушти Ниёзов аризаи шикоятӣ менависад. 

Ҳарчанд баъзе муаллимон ва баъзе дигарон Соҳибаро мегӯянд, ки аз 

даъвояш гузарад. Дигар аз пайи Ниёзов нагардад. Вале ӯ аз роҳаш нагашт. 

Муҳриддин Ниёзов ҷазо дид, қариб аз вазифааш монад. Ба хондани 

Соҳиба монеа шуда натавонист.  

Солҳо пайи ҳам мегузаштанд, Соҳиба донишгоҳро хатм мекунад.  Бо 

мушкилоти зиёде ба  кор омад. Зиддиятҳои образҳои мусбату манфӣ акнун 

тезутунд шудан мегирад. Адабиётшиносон Худоӣ Шарифов ва Абушукури 

Абдусаттор мегӯянд: «Вале ҳанӯз тазодҳои асосӣ ва тезу тунд миёни 

Соҳибаю Ниёзов дар пеш буданд ва онҳо пас аз танаффуси чандинсола, 

яъне баъди мактаби олиро хатм кардани Соҳиба боз пуршиддаттар идома 

ёфтанд» [124, с. 80]. 

Заминаҳои пайдоиши масъалаҳои иҷтимоӣ дар қиссаи «Нишони 

зиндагӣ» аз як деҳа ва муассисаи таълимии он сар мешавад. Дар қисса 

воқеаҳо хеле васеъ ва боварибахш нишон дода шудааст. Нависанда 

ҳодисаҳои зиндагии ҷомеаи инсониро ба таври ҳақиқию воқеӣ тасвир 

намуда, диққати хонандаро ба масъалаҳои доғи рӯз ҷалб намудааст.  

Масъалаи мушкиле, ки ба пешрафти ҷомеаи мо халал мерасонад, 

маҳалчигӣ ва гурӯҳбозӣ мебошад. Бинобар ин чи дар наср ва чи дар назм 

адибони тоҷик борҳо ба ин масъала рӯ оварда, аз оқибатҳои номатлуби ин 

падида хонандаро огоҳ месозанд. Дар қиссаи «Нишони зиндагӣ» мубориза 

миёни зиёиёни кирдору тинаташон ба ҳам муқобил ва ботини мураккаби 

онҳо тасвир гардидааст. Дар маркази қисса муборизаи қувваи некӣ бар 

қувваи бадӣ меистад. 

Нависанда дар қиссаи «Нишони зиндагӣ» доир ба масъалаҳои 

иҷтимоӣ аз ҷумла худхоҳию мансабҷӯӣ, ғуруру такаббур, бесаводию 

мағрурӣ сухан рондааст, ки онҳо обрӯи шахсро паст зада эътиборашро дар 

ҷомеа поён мефуроранд. 

Дар асарҳои М. Наҷмиддинов «Ширмоҳ», Ӯ. Кӯҳзод «Кини хумор», 

Баҳром Фирӯз «Рухсора», Меҳмон Бахтӣ «Хубон» симои зани тоҷик дар 

давраи нав ва талоши ӯ барои номусу шаъни инсонӣ тасвир ёфтааст. Дар 

қиссаи «Нишони зиндагӣ» чунин вазифаи масъулиятнок ба дӯши Соҳиба 

гузошта шудааст.  

Соҳиба баробари ба муассисаи таълимии деҳааш Чилчанор ба кор 

омадан ба як фазои ноорому номусоид рӯ ба рӯ мегардад. Ин муҳити 

вазнину риққатовар нафраташро нисбат ба директору атрофиёнаш зиёд 

мекунад. Нависанда бо ҷанбаҳои иҷтимоии зиндагӣ бештар аҳамият дода, 

дар симои Соҳиба нотарсӣ ва ғалабаи қувваи некиро тасвир мекунад. 

Адабиётшиносон Х. Шарифов, А. Абдусаттор муҳтавои образи Соҳибаро 

дар назар дошта мегӯяд: «Руҳи бузургу иродаи қавӣ, матонату маънавият 

ва ҳалолкорию ҷавонмардӣ алайҳи бедодгирию бадаҳдӣ, ноҷавонмардиву 

намакношиносӣ ва бадтинативу бемаънавиятӣ пирӯз омад» [124, с. 84].  

Кароматуллоҳи Мирзо дар асар зиндагӣ ва муомилаи муаллимони 

деҳаи Чилчанор ва омӯзгорони баъзе муассисаҳои таълимии имрӯзаро 

тасвир намудааст. Бо тасвири образҳо ва характери персонажҳо адиб 

тавонист, ки дӯшвориҳои ҳаёти иҷтимоии имрӯзаро ошкор созад. Аз ин рӯ 

ба ҳар як образ ва қаҳрамони офаридааш аҳамияти махсус медиҳад ва 

тавассути характерҳои мураккаб мақсадашро баён мекунад.  

Асосан дар асарҳои бадеӣ ду навъи образ амал мекунад. Образҳои 

мусбат ва манфӣ. Дар қиссаи «Нишони зиндагӣ»  ин ду навъи персонажҳо 

пайваста амал мекунанд. Адиб ба воситаи образҳои мусбату манфӣ 

тавонистааст, ки ҷанбаҳои иҷтимоии ҳаёти имрӯзаро тасвир намояд. 

Инъикос ё тасвири ҷанбаҳои иҷтимоӣ бе образи бадеӣ вуҷуд дошта 

наметавонад. Алоқамандии образ ба ҳаёти иҷтимоӣ  хеле устувор аст. 

Темур Атахонов, ба эътибори ақидаи В. Г. Чернишевский, таъкид мекунад: 

«Аз ин рӯ образи бадеӣ низ  наметавонад берун аз талаботи ғояҳои  синфӣ, 

иҷтимоӣ, ахлоқӣ, тарбиявӣ ва  шаҳрвандии замони худ ва замонҳои 

минбаъда бошад» [30. с. 257].  

Нависанда кӯшиш мекунад, ки образҳоро бо як равиши махсус 

офарида, тавассути муносиботу муомилаи онҳо мақсаду мароми худро 

баён кунад. Ифодаи ин нақшҳо нишони маҳорати волои таҷассумсозӣ ва 

парвози баланди хаёли адиб мебошад.  

Ҳаёти иҷтимоӣ ба воситаи образҳои бадеӣ инъикос ва таҷассум 

мегардад. Агар персонажҳои мусбати ин қисса монанди Соҳиба, падараш  

Рабиев, холаи Гулистон некию накукориро пешаи худ қарор дода бошанд, 

пас, персонажҳои манфӣ чун Муҳриддин Ниёзов, Бибинур, Субҳонқул ва 

амсоли инҳо дар қалбашон тухми бадӣ корида лаззати зиндагиро дар 

шавкату шукуҳ, айшу ишрат мебинанд ва ба атрофиён назари бад доранд.  

Дар маркази қиссаи «Нишони зиндагӣ» ду шахс меистад ва дар  асар 

ду образ ба ҳам муқобил амал мекунад. Яке Соҳиба чун образи мусбат ва 

дигаре Муҳриддин Ниёзов чун образи манфӣ. Онҳо зидди якдигар 

мебошанд ва ҳар яке аз ин қувваҳо дар ҳолати мухолифат қарор доранд. 

Адиб образҳои марказии худро дар ҷӯши воқеаҳо қарор дода, симои 

онҳоро дар мубориза ба қувваҳои бади иҷтимоӣ ҳувайдо месозад ва бо 

ҳамин роҳ дар хонандаи қисса масъулияти инсондӯстӣ ва ватандорӣ бедор 

менамояд. «Образҳои бадеӣ ва системаи образҳо ба  инсон фикр кардан, 

ҳис намудан ва тадқиқот гузаронданро ёд медиҳад, ӯро ба кори нек, зебо ба 

мубориза барои хушбахтии худ даъват менамоянд», – мегӯяд адабиётшинос 

Темур Атахонов [30, с. 257].  

Ба  воситаи офаридани  образи Соҳиба адиб тавонистааст исбот 

намояд, ки дар ҳама ҳолат амали солеҳ пешсаф аст. Инсони поктинат ва 

ростқавлу ҳақиқатҷӯ ҷойи худро дар ҷомеа меёбад. Соҳиба аввал ба бисёр 

бозиҳою фиребҳои зиндагӣ сарфаҳм намерафт. Хусусан, бо роҳи фиреб 

падарандараш бобои Орзу ва муаллим Ниёзов ӯро ба никоҳи Субҳонқул 

маҷбур месозанд. Вале Соҳибаи поктинат ба ин розӣ намешавад. Бо 

гузашти айём ба роҳҳои пурпечутоби зиндагӣ ва пастию баландиҳои 

рӯзгор  шинос мешавад. Зиндагиро бо нигоҳу назари худ баҳо медиҳад. 

Ҳаёти сангину вазнини модари бевамондааш Соҳибаро бисёр пухтаю 

ҳушёр карда буд. Вай мехоҳад, ки адолати иҷтимоӣ ва маънавиро дар 

мактаб, муҳити таълиму тарбия барқарор намояд. Фикри ин қаҳрамон 

вобаста ба амалиёт ва замону макони ҳодисаҳо хеле доманадор аст. 

Чунонки академик Н. Салимов мегӯяд: «Аз ҷиҳати фарогири макону замон 

фикру андешаи қаҳрамон Соҳиба вусъатнок аст» [94, с. 55]. 

Соҳиба бо ҳама мушкилиҳо ба мактаб ба кор омад. Директори 

муассиса Ниёзов ноилоҷ ӯро қабул кард. Ниёзов Соҳибаро ба ҷойи зани 

Суяр ҷонишини тарбиявӣ таъйин кард. Бо мақсади дар кори Соҳиба 

камбудие ёбаду ӯро аз кор пеш кунад, агар имкон шавад, Соҳибаро паси 

панҷара шинонад. Ниёзов иштибоҳ карда буд. Моҳе нагузашта Соҳиба 

ҳуҷҷатҳои лозимии муассисаро дида баромад. Вай фаҳмид, ки дар панҷ 

соли охир Суяр Сиёҳов ҳаждаҳ маротиба дар шурои педагогӣ бо ҷурми 

гуноҳҳои азиме муҳокима гардида танҳо бо як ё ду огоҳӣ сафед карда 

шудааст. Соҳиба бо таври қатъӣ муҳокимаи Суяр ва рондани ӯро аз 

муассиса дар шурои навбатӣ гузошт. Ниёзов аз ин амал бехабар буд. Вақте 

ки воқиф гашт, ҷонишини таълимӣ Носировро ба миён даровард ва аз сари 

ин масъала гузаштани Соҳибаро тақозо кард. Вале Соҳиба аз роҳаш 

нагашт. Маҷлиси калон баргузор гардид ва дар он намояндагони ҳукумати 

ноҳия, шуъбаи маориф, прокуратура ҳузур доштанд. Масъалаи аз кор 

хориҷ кардани Суяр Сиёҳов бо овоз гузошта шуд, ҳама ҷонибдорӣ карданд 

ва Ниёзов низ беихтиёр даст бардошт.  

Соҳибаро модараш ҳанӯз аз давраи кӯдакиаш дар руҳияи ростқавлӣ, 

покдоманӣ, қавииродагӣ ва далерӣ тарбия карда буд. Вақте ки бобои Орзу 

ӯро ба Субҳонқул доданӣ мешавад, Соҳиба ин хоҳишро рад мекунад, чунки 

модараш доимо ӯро таъқид мекард, ки «Субҳонқул бародари ту мешавад.» 

Соҳиба ҳеҷ гоҳ ин сухани модарашро фаромӯш намекард. Дар дили 

духтарак нисбат ба бадкорон кинаю адоват пайдо мешавад. Руҳи ӯ ба исён 

барои озодӣ омода мешавад. 

Ҳамин хислатҳои чолокию далерии Соҳиба буд, ки ӯ бо издивоҷи 

Субҳонқул розӣ намешавад. Соҳиба рафтору кирдор ва суханҳои 

модарашро шиори худ гардонда буд. Дар образи Соҳиба ҳаёти 

пурмашаққати духтари деҳотӣ ва ҳаёти пур аз азоби модарон тасвир 

ёфтааст. Ба ақидаи К. Абдуллоев: «Бо офаридани ин қабил образҳо 

нависанда борикбинона бо андешаҳои чуқур наздик шудааст» [20, с. 127]. 

Нависанда аввал сарнавишти хонаводаи Соҳиба, таъсири муҳити 

оилавӣ, нобасомониҳои ҳаёти иҷтимоӣ ва воқеаҳои хурду бузургро баён 

мекунад. Баъдан  муносибати ӯро бо сарвари муассиса ва муомилаи 

иҷтимоию маънавии ӯро ба омӯзгорон ошкор месозад. Ба воситаи 

амалиёти образи Соҳиба адиб тавонист, оқибати кирдорҳои неку бадро 

ҷамъбаст намояд.  

Соҳиба образе ҳаст, ки хислатҳои мардонагӣ, далерӣ, қавииродагӣ ва 

покдоманӣ ӯро ба қуллаҳои мурод расониданд. Дар охир Соҳиба натанҳо 

қотили падарашро пайдо кард, балки омӯзгорони деҳаи Чилчанорро аз 

роҳбари золиму худхоҳу мансабпараст озод намуд. Касони фиребгару 

хушомадгӯро аз муассиса пеш кард. Исбот кард, ки ӯ мисли падараш 

ҳалолкору нотарс аст. Дар ин муассиса адолат ва ҳалолкориву ростиро 

ҷорӣ намуд. Нависанда ин персонажро дар набардҳои зиндагӣ обутоб дода 

ба бархӯрдҳои мураккаби зиндагӣ рӯ ба рӯ месозад. Ба ақидаи 

адабиётшинос Ҷ. Бобокалонов: «Нависанда қаҳрамони худро дар кураи 

зиндагӣ обутоб дода бо бархӯрдҳои мураккаби руҳӣ – психологӣ рӯ ба рӯ 

меорад» [40, с. 34].    

Нависанда бо воситаи  образи Муҳриддин Ниёзов қувваҳои бади 

иҷтимоиро бо хислатҳои бадбинӣ, бадгӯӣ ва бадниятиашон тасвир 

кардааст. Ӯ бо маслиҳати додарарӯсаш - Суяр директори пештараро ба 

қатл мерасонад ва бо ин амали ноҷавонмардонаи худ соҳиби вазифа 

мегардад. Ба гуфти адабиётшиносон Худоӣ Шарифов ва Абдушукури 

Абдусаттор: «Барои он ки ба ҷойи устодаш директори мактаб шавад, 

Муҳриддин Ниёзов бо машварату ҳамдастии  додарарӯси худ - Суяр, бо 

баҳонаи тӯй Рабиевро ба деҳаи ҳамсоя бурда, дар роҳи бозгашт ба ҳалокат 

расонд ва аз роҳи нокасию носипосӣ ва кӯрнамакиву ноҷавонмардӣ ба 

вазифаи директории мактаб соҳиб шуд» [124, с. 80].  

Ин вазъияти ногувор дар муассисаи деҳаи Чилчанор муҳити 

носолимро ба вуҷуд овард, ба дараҷае ки дар ин ҷо таълиму тарбия вуҷуд 

надошт. Муаллими содиқ дар кори таълиму тарбия аз муассиса ронда шуд. 

Мудири маориф ба ин амри Ниёзов розӣ буд. Баъди он чандин ҷонишини 

қисми таълимӣ аз кор ронда шуданд. Носиров ном шахсе ба кор омад. 

Минбаъд бо сарварии Ниёзов дар мактаб муҳите ба миён омад, ки он аз 

кори таълиму тарбия фарсахҳо дур буд. Мудири қисми илмии мактаб 

Сироҷиддиновро Ниёзов аз мактаб ронд ва мудири маориф – Шоҳхуморов 

дар ин амр мададгори Ниёзов буд.       

Муаллимони деҳаи Чилчанор бо ду гурӯҳ, худиҳо ва бегонаҳо, 

гузарҳои боло ва поён ҷудо шуда буданд. Муҳити иҷтимоии муассиса дар 

вазъияти ногувор қарор дошт. Гурӯҳе, ки дар он хешовандони директор 

буданд, гурӯҳи муштзӯрон ва баобрӯ буданд. Сарвари мактаб аз ин 

хешовандони пуштибонаш фахр мекард ва баъзан дар шуроҳои педагогӣ 

мушт ба сина зада бо фахр таъкид мекард: «Мо селовардаю роҳмонда 

наем, ҳаминҷоӣ, аз тубчаки Чилчанор. Хешовандон, зурётҳо ҳастанд. Агар  

ишора кунам, мардака рӯдаша мекананд» [2, с. 45].  

Аз тасвирҳо бармеояд, ки яке аз масъалаҳои асосие, ки боиси 

нокомию ноҷурии миллат мегардад, падидаи маҳалчигию хешутаборӣ 

мебошад, ки оқибати аламнок  дорад. Дар ҳама давру замон одамоне ёфт 

мешаванд, ки  аз ҳисоби хиёнат ба халқу Ватан ва шахсони обрӯманд 

соҳиби вазифа мегарданд. Ҳатто ин хислатҳои ношоиста дар байни 

хонандагони деҳа паҳн гардида буд, онҳо ба бачаҳои гузарҳои боло ва поён 

ҷудо шуда буданд. Доду мағали хонандагон синфхонаҳоро ба сар 

мебардошт. Гузаронидани дарс  оқибат ғайри имкон гардид.  Муаллимон 

дар ҳолати ногувор қарор доштанд. Фазои муассиса хеле тираю торик ва 

мураккабу сангин буд. Ин муассиса аз равандҳои таълиму тарбия хеле дур 

мегардад.  Бо вуҷуди ин,  Ниёзов бо муаллимони «бегона ва омад», аз 

ҷумла ба ҷонишини таълимӣ Носиров, аҳаммият намедод, ҳатто ӯро аз кор 

пеш кардан мехост. Дар ин ваъзияти  сангин Соҳиба ба кор омада буд. 

Ниёзов Соҳибаро ба кор қабул накарда наметавонист, чунки  ҳуқуқи бекор 

кардани фармони мудири маорифро надошт. Соҳибаро ҷонишини таълимӣ 

қабул карда, Ниёзов нисбат ба худаш хатои вазнин карда буд. Чуноне ки 

мегӯянд: «Чоҳкан зери чоҳ» – ӯ медонист, ки он рӯзи сиёҳ бар сараш меояд. 

Суяри лаънатӣ пардаи ин рози пинҳонро мебардорад. Ниҳоят, дар рӯзи 

маҷлис Суяр ҳамаашро ошкор гуфт:  

– Наҷунбед, рафиқон, истед! - Суяр аз ҷояш бархост. - Аввалаш, ки 

падари туро ман накуштаам, Соҳиба, ҳамроҳ будем... Кори вай.  Лекин 

баъд  ин одам ба пӯсти дигар даромад, Рабиевро  «муаллим, устод» гуфт. 

Рабиев ба аҷали худаш намурда буд. Барои ҷояш, барои  вазифааш кушт 

ин одамро ӯ. Ҳоло ҳилаи нав пеш гирифтааст, боз барои вазифа. Фарзанд,  

хешу табор, хонаю дари ӯ вазифа... [2, с. 109]. 

Дар ин маҷлис рози куҳна, ҷинояти вазнини содир кардаи Ниёзов 

ошкор мегардад. Дар назди маъмурият обрӯяш паст мефурояд. Ҳамаи ин 

сабабҳои дуруягӣ, ғаммозӣ ва ғурури беҷои директори муассиса буд, ки 

оқибат ӯро ба доми ҷазо мекашад.  

Дар асар образҳои ёвари мусбат низ, чун ифодакунандаи қувваҳои 

солими ҷомеа, мавқеи муносиб доранд. Симоҳои бадеии холаи Гулистон, 

Сироҷиддин ва Носиров бештар бо хислату характери некию покӣ, 

ҷавонмардӣ, далерӣ ва ҳалолкорӣ ошкор гардиданд.  Масалан, холаи 

Гулистон зани покдоману нексиришт буда, духтараш Соҳибаро дар руҳияи 

ростқавлӣ, покдоманӣ ва далерӣ тарбия карда буд. Тамоми амалиёти 

поквиҷдонӣ ва далерии Соҳиба аз тарбияи дурусти модар сарчашма 

мегирад. Ҳамин масъулияти модар дар тарбияи фарзанд буд, ки ӯ минбаъд 

ба тамоми мушкилиҳо тоқат карда, оқибат қотили падарашро ёфта ҷазо 

дод. Омӯзгорон Сироҷиддинов ва Носиров низ сарсупурдаи кори таълиму 

тарбия буданд. Агарчанде бо фармони Ниёзов ҷонишини қисми таълимии 

аввала Сироҷиддинов аз кор озод карда шуд. Носиров ҷонишини қисми 

таълимӣ амалу кирдори неки ӯро пеш бурд. Дар муассиса як фазои орому 

тарбиявиро ҷорӣ кард, ки ин фазои мусоиди мактаб боиси беҳтар 

гардидани таълиму тарбияи насли ҷавони деҳа шуд. 

Суяр Сиёҳов чун образи манфӣ аз аввал мақсадаш зишткорию 

бадкорӣ буд. Вақте ки Муҳриддини ҷавон ба кор меояд, ӯро пайваста бо 

суханҳои фиребомези худ ба вазифаи директори муносиб будани ӯро 

таъкид мекунад. Аз ин маълум мегардад, ки Суяр нисбат ба Рабиев, 

директори пештара, кинаю бадбинӣ дошта, роҳи интиқомгириро 

меҷустааст. Ниҳоят Муҳриддинро фиреб дода, ӯро барои вазнинтарин 

ҷиноят – одамкушӣ омода месозад. Ӯ нақшаҳои зиёди разилона ва 

бадхоҳона дошт, танҳо бо роҳи директор шудани Мурҳиддини ҷавон 

онҳоро амалӣ карда метавонист ва ниҳоят ба мақсадаш расид. Суяр ба 

дарсҳо бетайёрӣ меомад, касеро гӯш намекард. Занашро ҷонишини 

тарбиявӣ кард. Вай аз амалҳои нопокаш васеътар истифода мебурд. Дар 

байни муаллимон иғво меандохт, муҳити орому осударо ноором мекард. 

Суяр ва Ниёзов ба мақсадҳои нопокашон нарасиданд. Дар образи Суяр 

бераҳмтарин одамон тасвир гардидаанд. Сабабгори асосии ба бадбахтӣ 

гирифтор шудани Ниёзов маҳз ҳамин Суяр Сиёҳов мебошад.  

Масъалаҳои иҷтимоии худхоҳию мансабҷӯйӣ, ғуруру такаббур, 

бесаводию мағрурӣ мавриди таҳлили бадеӣ қарор гирифтаанд. Адиб 

муомилаю рафтори як зумра омӯзгорони муассисаҳои таълимии кишварро 

дар солҳои охири Иттифоқи Шуравӣ нишон додааст. Бо ин роҳ норасоии 

ҳаёти иҷтимоии даврро ошкор месозад.  

Дар қиссаи «Нишони зиндагӣ» ҳаёти иҷтимоии занҳо ба таври васеъ 

тасвир гардидааст. Масалан, дар образи ҳамсари Ниёзов занҳое ба тасвир 

омадаанд, ки ба пастию баландии зиндагӣ тоб наоварда, беҳудаю беасос 

даст ба гиребони шавҳарҳояшон мезананд. Завҷаи Ниёзов бо Суяр забон як 

карда, шавҳарашро бо Соҳиба туҳмат мекунанд ва боиси боз ҳам ноором 

гардидани муҳити ин хонадон мегардад.  

Мавзуи асосии ин қисса нишон додани камбудиву норасоии баъзе 

омӯзгорони муассисаҳои таълимӣ мебошад. Ба ақидаи адиб, хислатҳои 

чолокӣ ва далерии одамон метавонад ин камбудиҳоро ислоҳ намояд. Дар 

симои омӯзгор бояд ин ҳикматҳои неки инсонӣ дида шавад. Мазмуни 

баланди сухан ва эҷоди воло дар осори адиб бештар мушоҳида мешавад. 

Ба ақидаи профессор А. И. Маҳмадов: «Маъно, мазмун ва дарки сухани 

баланд ҳамеша ҳамсафари маданият ва фарҳанги тоҷикӣ буд» [68, с. 89].   

Умуман, дар қиссаи «Нишони зиндагӣ» ҷанбаҳои иҷтимоӣ дар асоси 

воқеҳои дар як муассисаи таълимӣ рухдода тасвир гардида, камбудӣ ва 

норасоиҳои як қишри ҷомеа, ки ба зиндагии ором ва созандаи мардум, 

ҷараёни таълиму тарбияи насли наврас халал мерасонанд, мавриди танқид 

қарор мегирад.            

2.2. Масъалаҳои иҷтимоӣ дар қиссаи «Дарди ишқ» 

      

Яке аз қиссаҳои машҳури адиб бо номи «Дарди ишқ» соли 1986 дар 

нашриёти «Ирфон» ба табъ расидааст. Қиссаи «Дарди ишқ», ба таъбири 

Худоӣ Шарифов, «Қадами нави фаъолияти нависандагии Кароматуллоҳ 

Мирзоев мебошад» [118, с. 157]. Ин қисса баъдтар бо забони русӣ тарҷума 

ва чоп шуда, дастраси хонандагони халқҳои собиқ Иттиҳоди Шуравӣ 

гардид. Дар ин қисса ҳаёти сахту вазнини солҳои Ҷанги Бузурги Ватанӣ 

тасвир гардида, адиб дар он меҳнати тоқатфарсои мардуми ақибгоҳ, азобу 

ранҷи занону мӯйсафедон ва кӯдакони он давраро мавриди тасвири бадеӣ 

қарор додааст. 

Кароматуллоҳи Мирзо доир ба масъалаҳои мураккаби иҷтимоӣ 

асарҳои зиёде навиштааст, ки мавриди омӯзишу таҳқиқи бисёр олимон, аз 

ҷумла А. Афзаҳзод, [31], Х. Шарифов, [118], С. Саидов, [87], Абдусаттори  

Абдушкур [22] ва дигарон гардидаанд. Адиб бо тасвирҳои пурмазмуни 

зиндагии ҷомеаи муосир тавонист тавваҷҷуҳи олимону суханваронро ба 

эҷодиёташ ҷалб намояд. Кушодани амалҳои номатлуби инсонӣ, кирдорҳои 

худхоҳонаи зумраи бадхоҳон лаҳзаҳои мушкили зиндагии замони ҷанг дар 

муҳити ақибгоҳ, манзара ва зиндагии мардуми деҳаи Гулоб, хислатҳои 

неку бади инсонӣ ва дигар равандҳои ҳаёти одамон мавзуи асосии қисса 

мебошанд.  

Мавзуи дигари ин қисса ишқи ду дилдода Рустам ва Парвона дар 

солҳои Ҷанги Бузурги Ватанӣ ва зиндагии мушкили мардуми ақибгоҳ 

мебошад. Дар маркази қисса Рустам, Парвона ва Калтаи Мансур амал 

мекунанд. Рустам ҷавони ростқавл, поктинат ва далеру нотарс аст. Ӯ 

Парвонаро дӯст медорад. Вале Калтаи Мансур садди роҳи ишқи ӯ 

мегардад. Рустам бо Калтаи Мансур дастбагиребон мешавад. Калтаи 

Мансур дар ҳаққи оилаи онҳо ва аҳли деҳаи Гулоб хиёнат мекунад. 

Модари Рустам аз дасти Калтаи Мансур деҳаи Гулобро абадан тарк 

мекунад. Калтаи Мансур мехоҳад, ки Парвонаро ба додараш Абдулло ба 

шавҳар диҳад. Вале Парвона Рустамро дӯст медошт. Дар ин кор духтар 

ноилоҷ монда, даст ба худкушӣ мезанад. 

Дар қисса ду қувваи ба ҳам зид амал мекунад. Аз ҷумла, ба образҳои 

мусбат Рустам, Парвона, Ҷамила ва ба образҳои манфӣ Калтаи Мансур, 

Салимаи дароз мутааллиқ мебошанд. Шумораи персонажҳое, ки дар қисса 

амал мекунанд ба 20 - 22 нафар мерасанд 

Образи Рустам дар маркази қисса қарор дорад. Рустам аз аввал то 

охир ҳамчун муборизи роҳи ишқи пок ва зиндагии ороми мардум ба назар 

мерасад. Дар роҳи ишқи Парвона тамоми кӯшишу ғайраташро сарф 

мекунад. Дар андешаи Рустам фақат ба ҳар роҳе бошад, бар зидди Калтаи 

Мансур мубориза бурдан аст. Чунки аз рӯзе, ки ин шахси бадкору бадният 

ба сари вазифа омад, на ин ки ишқи ӯ поймол гардид, инчунин ба сари 

мардуми деҳаи Гулоб фоҷиаҳои мудҳиш бор шуд. 

Дар замири Рустам хислатҳои ҷавонмардӣ, аз қабили нангу номус, 

поктинатӣ, ростқавлӣ ва инсондӯстӣ, бештар ҷой гирифта буданд. Рустами 

ҷавон бо Калтаи Мансур даст ба гиребон мешавад. Ӯро ҳамчун шахси 

дилсиёҳу нокас, фиребгару қаллоб ва мардумозор дар байни халқ 

шарманда мекунад. Танҳо ишқи поки Парвона дар ин набардҳои зиндагӣ 

дастгири Рустам буд. Дили ӯро ба ояндаи нек шуълавар мекард: «Ҳарчанд 

ки саранҷоми муҳаббати миёни Рустаму Парвона бо нокомӣ ва фоҷиаи 

муассир анҷом меёбад, вале нақши он дар хатти сюжети асар то охир 

пайдост ва дар дили бобои Рустам ва андешаҳои ӯ осори ин ишқи ҷавонӣ 

хеле возеҳ аст», – мегӯянд адабиётшиносон Худоӣ Шарифов ва 

Абдушукури Абдусаттор [124, с. 77]. 

Адиб ин қаҳрамонашро ҳамеша дар сафи пеши мубориза қарор 

додааст. Муборизаи ӯ барои расидан ба ҳаёти хушу гуворо ва зиндагии нек 

бо дилдодаи худ мебошад. Бо вуҷуди муборизаҳо Рустами ҷавон бо 

дӯшмани худ ғолиб шуда наметавонад. Сабабҳояш ҳамон ҷанги 

хонумонсӯз мебошад. Қувваи асосии деҳа, ки мардон буданд, ҳама ба ҷанг 

рафта буданд. Дар деҳа занону кӯдакон ва мӯйсафедон монданд, ки онҳо 

Рустамро аз ин мубориза боз медоштанд. Ӯро ба лаб фурӯ бастан ва сабр 

кардан далолат мекарданд. Вале ин қаҳрамон ҳамон ишқи покашро нисбат 

ба Парвона ҳимоя мекард. Ин қисса номи ошиқона дошта бошад ҳам, 

бештар дар масъалаҳои иҷтимоӣ ва ахлоқӣ баҳс мекунад.  

Дар қисса нависанда воқеаҳои муҳимми иҷтимоии солҳои ҷанг, аз 

ҷумла, қашшоқию нодорӣ, ба ҷанг рафтани мардон, бешавҳар мондани 

занон, бе падар мондани кӯдакон, кам шудани қувваи корӣ ва ба дӯши 

занону кӯдакон афтидани корҳои вазнини рӯзгор тасвир ёфтааст. Мисли 

Калтаи Мансур шахсони бадкору бераҳм ва ҷоҳил, ки бо сабаби нуқсонҳои 

ҷисмонӣ ба ҷанг намерафтанд ва ҳокимони вақт онҳоро роҳбар таъйин 

мекарданд, вале онҳо ба ҷойи хизмат ба сари мардум бадбахтиҳои 

гӯшношунид меоварданд.     

Адиб дар симои Рустам ҳаёти вазнини кӯдакони солҳои ҷангро нақл 

мекунад. Дар он солҳо кӯдакону наврасон аз тамоми ҷиҳатҳои маишии 

зиндагӣ маҳрум буданд. Ҳатто сару либос ва хӯрду хӯроки лозимӣ 

надоштанд. Аз ҳама муҳим аз меҳру навозиши падар бенасиб гашта 

буданд. Дар он давра зиндагии маишии мардум бисёр вазнин буд. Ҳамаи ин 

ҷанбаҳои иҷтимоӣ мебошанд, ки насли имрӯзаро ба гузаштаи наздик 

шинос карда, ба андеша кардан водор месозад. Ҳамон Рустами ҷавон, ки 

дар ҷӯши ин воқеаҳо қарор дорад, бо фишору таҳдидҳо тоб оварда 

наметавонад. Ҳамроҳи  модараш деҳаи Гулобро абадан тарк мекунад. 

Сабабҳои  худкушӣ кардани Парвона ва бадном гаштани модари Рустам аз 

хислатҳои нопоки  Калтаи Мансур манша мегирад. Модари Рустам, вақте 

ки Калтаи Мансур номуси ӯро поймол карданӣ мешавад, ба писараш 

мегӯяд:  

« – Ту бачаи ман бошӣ, хез,  ҳамин ҳозир, ҳамин шаб аз Гулоб 

меравем, дигар ёди Гулоб намекунем, обаш барои мо ҳаром шуд, 

меравем...» [5,  с. 265]. 

Онҳо ба шаҳр мераванд. Рустам дар он ҷо зиндагӣ карда, соҳиби оила 

мегардад. Меҳри зодгоҳаш, ишқи поки Парвона, ёди хешу табор, баъди 40-

45 соли ҷудоӣ ӯро боз ба деҳаи  Гулоб  меорад. Ӯ чанд рӯз дар он ҷо 

мемонаду аз айёми ҷавонии худ ёд мекунад. Ӯ лаҳзаҳоро дар бораи айёми 

ҷавонӣ, муҳаббаташро ба Парвона, дӯстдориашро нисбат ба падару модар 

ва дигар мушкилоти он солҳоро дар кӯчаҳои деҳааш аз хаёлаш мегузаронд. 

Ба ақидаи А. Набиев: «Нависанда асосҳои рафтор ва фикру зикри образ, 

омилҳои барангезиши ҳиссиёти башӯромадаи Рустамро нишон додааст» 

[80, с. 114].  

Образи асосии дигари қисса Калтаи Мансур мебошад. Дар солҳои 

ҷанг деҳаи Гулоб мисли дигар шаҳру деҳаҳои ҷумҳурӣ аз кувваи кории 

мардона холӣ шуд. Ҳамаи мардҳо ба ҷабҳа сафарбар шуданд. Корҳои 

хоҷагӣ ба дӯши занон, мӯйсафедон ва кӯдакон бор шуданд. Маҳз дар ин 

давра дар ин деҳаи дурдаст Калтаи Мансур барин шахси бадкору бераҳм 

сари вазифа омад. Адиб дар симои Калтаи Мансур инсонҳои мансабдореро 

тасвир кардааст, ки бо амалҳои нопоки худ мардумро хонахароб 

мекарданд. Баъзе ҷавонмардонро аз рӯйи кинаю хусумат ноадолатона ба 

ҷанг равон мекарданд. Бо амалҳои зишту пасти худ хонаи ин ҷанговаронро 

хароб мекарданд. Номуси  поки занону духтарони онҳоро доғдор 

мекарданд.  

Ин ҳокимони мутлақи он замон аз камсаводии мардум ва муҳити 

носолими давраи ҷанг истифода карда, аз номи ҳукумат ва идораҳои 

болоӣ, инчунин аз майдони ҷанг сухан гуфта ба ин восита мехостанд, ки 

бештар халқро дар зери таъсири худ нигоҳ доранд. Вале фаромӯш карда 

буданд, ки ҳар амали ҷинояткор дар назди қонун ҷавобгарии худро дорад. 

Қаҳрамони офаридаи адиб шахси алоҳида ё ҷудогона буда, чуноне ки 

адабиётшинос А. Бочаров қайд мекунад, шароити зиндагии  ҷомеаро ба 

куллӣ тағйир дода наметавонад: «Фарди алоҳида, шахси ҷудогона барои 

тағйири шароит ҳама вақт имконият надорад» [42, с. 20]. 

Ин масъалаи муҳимми иҷтимоӣ ҳаёти вазнини мардум, камсаводии 

онҳо ва набудани муҳити солими ҳуқуқиро бозгӯ мекунад. Дар он солҳо 

мақсади ягонаи ҳукумату ҷомеа ғалаба ба дӯшман буд. Мардуми деҳаи 

Гулоб нисбат ба Калтаи    Мансур нафрати зиёд доштанд. Ҳатто ӯро дар 

байни худ бо лақабҳои гуногун – «Калтаи Маймун», «Калтаи маслуқ» ва 

ғайра ном мебурданд. Бадтарин хислати инсонӣ, аз ҷумла кибру ғурур, 

дурӯғгӯӣ, булҳавасӣ, фосиқӣ, нопокӣ,  дар ботини ин башара ҷой доранд, 

яъне аз зоҳираш ботинаш касифтар буд. «Дар деҳа гуё одами пишакашро 

пишту сагашро тур мегуфтагӣ намонда буд. Худи Калта шоҳу табъаш 

вазир. Ба майнӯшӣ, ишрат пардохт. Вақти ангурпаз дар ҳар бригада ду-се 

нафарӣ занҳои зебо ба ихтиёри раис ҷудо шуда, дар боғҳо аз пагоҳ то бегоҳ 

барои вай меҷунбиданд...» [5, с. 215].  

Ҳамин тариқ, поймол гардидани ишқи поки Парвона, ба ҷанг  

рафтани муаллим Фирдавс, зани дуюми Калтаи Мансур шудани ҳамсари ӯ 

ва тарки деҳаи Гулоб кардани Рустам бо модараш аз масъалаҳои иҷтимоии 

солҳои ҷанг мебошанд. Ҳамаи ин ҳодисаҳо бо нақшаю амалҳои  нопоки  

Калтаи  Мансур  ба  амал  меомаданд. Ин амалу кирдорҳои  номатлуб  рӯз 

то рӯз симои Калтаи Мансурро дар назари халқ чун инсони бераҳму разил 

нишон медод.     

Адиб Кароматуллоҳи Мирзо дар симои Калтаи Мансур ашхосеро 

нишон додааст, ки рафтори қабеҳу кирдори номатлуб ва  кибру ғурури 

ноҷо доранд. Мансур бо одамони солиму боқувват ҳасад бурда, ба онҳо бо 

нафрат нигоҳ мекунад. Ба гуфти Аълохон Афсаҳзод: «Вақте Калтаи 

Мансур мехост, ки Рустамро бизанад, қамчинҳояш ба ҳаво мерафт, ба 

Рустам намерасид, кӯтоҳии дасту қоматашро ҳис карда, Калта месӯхт, дар 

мегирифт» [31, с. 264].  

Калтаи Мансур бо роҳи ба чабҳа фиристодани мардони солими деҳаи 

Гулоб соҳиби мансаб мешавад. Обрӯяш дар назди ҳокимони он давра 

баланд мегардад. Калтаи Мансур дар баробари зишткору хиёнаткор ва 

фосиқ буданаш боз мансАбдусту шуҳратпараст ҳам буд. Аз ҳама зиёд азобу 

шиканҷаҳои Калтаи Мансур ба оилаи Абдусалом, падари Рустам, мерасад. 

Абдусаломро ба чанг мефиристад. Баробари шунидани марги Абдусалом 

хурсанд шуда, завҷаи ӯ Ҷамиларо ба занӣ гирифтан мехоҳад. Чунки Калтаи 

нобакор Ҷамиларо аз давраи ҷавониаш дӯст медошт. Вале Ҷамила ӯро бад 

медид ва нисбати ӯ нафрати зиёде дошт. Оқибат Ҷамила ба туҳмату 

иғвоҳои Калтаи Мансур тоб оварда натавониста, деҳааш Гулобро абадан 

тарк карда, ба шаҳр рафта то охири умр дар он ҷо мемонад.  

Образи Калтаи Мансур ба образи Гадо дар романи «Гардиши 

девбод»-и А. Самад шабоҳат дорад. Хислатҳои бади инсонӣ, аз ҷумла 

мардумозорӣ, ҳаромхӯрӣ, зулму ситам, фисқу фасод, дар ҳар ду образ 

баробар дида мешавад. Масалан, дар романи «Гардиши девбод» нависанда 

А. Самад образи Гадоро чунин тасвир менамояд: «Кинаву кудураташро аз 

касони дилнохоҳи худ пинҳон накарда, бо ҳар баҳона, ба сари одамон 

моҷарову хархашаҳои гӯшношунид меовард; фисқу фасодиаш ҳамчун 

намоиши қудрату тавоноӣ бешармона сурат мегирифт» [18, с. 40]. 

Тасвири симои Калтаи Мансур ҷанбаи амиқи иҷтимоӣ дошта, гувоҳи 

дар шароитҳои мураккабу ноҳанвори зиндагӣ ба майдон омадани 

шайтонҳои одамшакл мебошанд. Ин гуна одамон дар солҳои Ҷанги 

Бузурги Ватанӣ дар аксар ноҳияҳои дурдасти ҷумҳурӣ сар бароварда 

мардумро азобу шиканҷа медоданд. Нависанда тамоми хислатҳои бади 

инсониро дар симои Калтаи Мансур нишон медиҳад. Ба воситаи тасвирҳои 

бадеӣ мушкилиҳо ва даҳшатҳои давраи ҷангро дар мисоли мардуми як деҳа 

инъикос мекунад. Калтаи Мансур барин ашхос бо сабаби дастболо будан 

худро ҳокими давр эълон карда, тамоми мардуми деҳаро ба манфиати худ 

истифода мебурданд. Ин раиси нобакору бераҳм ба ҳар роҳу восита дар 

дили мардум тарсу ҳаросро ҷо мекард. 

Дар солҳои аввали ҷанг деҳоти тоҷик хеле хароб гардида буд.  Аз 

аксари мардони ба ҷанг рафта хати сиёҳ меомад, занону мӯйсафедон аз 

зиндагӣ дилхунук мешуданд. Ҳамаи ин воқеаҳо заминаҳои иҷтимоии 

фосиқию бадкории Калтаи Мансурро қувват мебахшанд. Ниҳоят  бо  

мақолаи  танқидии  Олим ном  муҳаррири  рӯзнома Калтаи Мансур ба 

маҳкама  кашида  мешавад. Ва ин нобакор бо тамоми кирдорҳои бадаш 

дар назди қонун ҷавоб мегӯяд.   

Адиб  бо   тасвири  ин  образ  хислатҳои  бади  инсониро  ошкор  

месозад. Ӯ таъкид мекунад, ки ин гуна шахсон бо ин  бадкориашон  дар  

назди  қонун  ҷавоб   мегӯянд  ва дар  саҳифаи  таърих  номашон  ба  бадӣ 

ёд  мегардад. Дар замири Калтаи  Мансур ғайр аз сиёҳӣ ва кудуррат чизи 

дигаре нест.    

Образҳои асосии мусбат (Рустам) ва манфӣ (Калтаи Мансур)-ро 

образҳои иловагӣ пурра мекунанд. Дар образи Салими дароз адиб шахсеро 

тасвир кардааст, ки мутеи фармони раиси худ буда, барои манфиатҳои 

хӯҷаинаш ба пасттарин корҳо қодир аст. Ин образ ҳамчун шахси 

камсаводу бехирад нишон дода шудааст. Аз дигар ҷиҳат шахси камбағалу 

бенаво низ буд. Вай барои нафс ва пулу мол ҳар як сухани Калтаи 

Мансурро иҷро мекард. Вале дар қалби ӯ каме раҳму шафқат низ ҷой 

дошт. Масалан, филми аз рӯйи қиссаи «Дарди ишқ» тайёр карда дар ҳамон 

ҳолате, ки  Калтаи Мансур номуси Ҷамиларо поймол кардан мехоҳад, 

Салими дароз ӯро аз чанги ин золими хунхор халос мекунад. Аз ин 

бармеояд, ки дар замири Салими дароз каме ҳисси одамгарӣ ҷой доштааст. 

Бо вуҷуди, ин макру фиреби Калтаи маслуқ Салимро низ ба мисли торҳои 

анкабуд ба худ печонда гирифта буд. 

Ин воқеаҳои иҷтимоӣ замони гузаштаро ба имрӯза алоқаманд 

мегардонад. Дониши паст, назари танг нисбат ба атрофиëни худ, роҳи 

зиндагии  худро дар фиреби якдигар дидан  ва бо ҳар роҳҳои номатлуб 

ором кардани нафси нопоки худ аз табиати пасти чунин одамон гувоҳӣ 

медиҳад. Инсони баднафсу фиребгару зинокор дар ҷомеа беобрӯ ва 

шармсор мегардад. Тасвирҳои табиии ҳодисаву рӯйдодҳои давраи Ҷанги 

Бузурги Ватанӣ дар либоси асари бадеӣ боиси ифоданокӣ муассирии 

мундариҷаи қиссаи «Дарди ишқ» гардидааст. 

Дар қисса ҳаёти як зумра занони деҳотӣ низ мавриди таҳлил қарор 

гирифтаанд. Ҳаёти вазнину беҳуқуқӣ, камсаводӣ ва дигар сарчашмаҳои 

бадбахтии онҳо басе воқеӣ тасвир гардидааст. Дар ин маврид образҳои 

Ҷамила ва Парвона бештар мавқеъ дорад.Ҷамила, модари Рустам, ҳамчун 

зани покдоман, дар ишқ устувор, баномусу боғайрат тасвир гардидааст. 

Покдомании ин зан дар он буд, ки чанд бор ӯро Калтаи Мансур фиреб 

кардан мехоҳад, вале ӯ аз ин шахси бевиҷдону баднафс дурӣ меҷуст ва ба ӯ 

нафрат дошт. Ин ҳолат аз назари танқиди адабӣ дур намондааст: «Аз 

миёни заноне, ки дар повест нақш доранд, симои ду нафар – модари Рустам 

– Ҷамила ва маҳбубаи ӯ – Парвона бештар назаррасанд ва бо тасвири онҳо 

нависанда беҳтарин хислатҳои ҳамидаи занону духтарони тоҷикро, аз 

қабили вафодорӣ, ростию суботкорӣ, покию иффат ва амсоли инҳо нишон 

дода тавонистааст» – қайд кардаанд адабиётшиносон Худоӣ Шариф ва 

Абдушукури Абдусаттор [124, с. 77].  

Адиб дар ин қисса тамоми ҷанбаҳои ҳаёти вазнин занони тоҷикро 

дар солҳои ҷанг тасвир кардааст. Аз ҳама муҳим танҳою бекас, яъне 

бешавҳар мондани занҳо масъалаи мураккаби он солҳо гардида буд. Занҳо 

тамоми вазнинии зиндагиро ба дӯши худ мегирифтанд. Махсусан масъалаи 

муҳимми ҳаёти модию маънавии фарзандон хеле ҷиддӣ буд. Дар он давра 

аз ҳама бештар занон азоби руҳию ҷисмонӣ мекашиданд.   

«Тасвири воқеаҳо, персонажҳо, макону замон, зиддиятҳои бадеӣ, – 

мегӯяд адабиётшинос М. Имомов, – мояи қавии ҳаётӣ дошта бунёди 

реализми қиссаи «Дарди ишқ»-ро устувор сохтааст» [60, с. 50]. Бунёди 

реалистии асар дар образи Ҷамила равшан ба назар мерасад. Ҷамила барои 

пос доштани хотири шавҳараш ва халосӣ ёфтан аз бадномии муносибат бо 

Калтаи Мансур як умр деҳаи азизаш Гулобро, ки дар он ҷо ба дунё 

омадаву ба воя расида, инчунин оила бунёд кардааст, абадан  тарк мегӯяд 

ва то охири умр дар шаҳр зиндагӣ мекунад. Таҳқирҳои Калтаи Мансур ин 

зани покдоману нотарсро мутеи худ карда натавонистанд. Ҷамила зани 

покдоману боиффат буд. Ӯ ишқи шавҳарашро то дами маргаш эҳтиром 

кард. Бо фиребу найрангҳои Калтаи Мансур гӯш намедод. Ҷамила аз овони 

ҷавониаш калтаро бад медид, нисбаташ ботинан ва зоҳиран лаънат 

мехонд. Ҷамила зане буд, ки қадру манзалати шавҳарро медонист ва ҳар 

сухани ӯро гӯш карда, итоаткорона иҷро мекард. Вай зани пуртоқату 

пурбардошт ва мавқеъшинос буд. Вақте ки Рустам падарашро таъна зада, 

«ту ғами ҷони худатро мехӯрӣ» мегӯяд, қариб буд, ки падар писарро буғӣ 

кунад, дар ин ҳолат Ҷамила ба шавҳараш мегӯяд: «- Айб аст, дадош, истед! 

Наход ба як кӯдак сар ба сар шавед, астағфируллоҳ гӯед,  худатонро ба 

даст гиред... - модари Рустам ба миён даромад, падарро аз шасташ 

гардонд» [5, с. 282]. 

Аз ин суханҳо мард ором мегардад. Ҷамила барои пойдории оила ва 

тарбияи фарзандаш Рустам ҷонашро дареғ намедошт. Адиб дар ин образ 

ба муаммоҳои асосии ахлоқи ҷомеа ишора  мекунад. Ба ақидаи 

Шамсиддин Солеҳ: «Нависанда зимни тасвири характеру образҳои тазодӣ 

муаммоҳои муҳимми ахлоқии ҷомеаро ба миён мегузорад, ки ҳар яки он 

дорои аҳамияти муҳимми тарбиявист» [103, с. 171].  

Ба хотири ояндаи неки Рустам аз писараш хоҳиш мекунад, ки аз 

Парвона даст кашад. Ин зан аз макру фиреб ва бераҳми Калтаи Мансур 

андеша мекард. Вай аз он хавф дошт, ки Калтаи маслуқ ба Рустам зарар 

мерасонад. Модарро тақдири минбаъдаи писараш дар ташвиш оварда буд. 

Ин занҳо ба тамоми вазниниҳои зиндагӣ ба назари нек ва 

таҳаммулпазирона нигоҳ мекунанд. Онҳо занҳое буданд, ки аз 

гузаштагонашон тарбияи хуб омӯхта баҳри ояндаи нек талош меварзиданд. 

Ба воситаи ин образ адиб масъалаҳои муҳимми иҷтимоии занҳои тоҷики 

миёнаҳои садаи ХХ-ро тасвир кардааст. Зани тоҷик дар ҳама ҳолат, ҳатто 

дар дӯшвортарин вазъияти иҷтимоӣ низ номусу шараф, оилаи устувор ва 

эҳтироми шавҳарҳои худро нигоҳ медоранд.   

Парвона ҳамчун образи духтараки поктинату дилсоф, зебою 

хушгуфтор ва содаю камтаҷриба тасвир гардидааст. Вай қурбони 

ноадолатиҳо мегардад. «Парвона дамидани субҳро тамошо карда ба 

Рустам суҳбат дошт.  

– Медонӣ, Рустам, имшаб ман барои чӣ бо ту будам? – дар чашмони 

Парвона қатраҳои ашк дурахшиданд.  

– Не. 

– Ман худамро нобуд мекунам...» [5, с. 303]. 

Нависанда дар симои ин духтараки деҳотӣ покдоманӣ, ростқавлӣ ва 

дар ишқ устувор будани духтарони рустоии миёнаҳои асри  XX - ро дар 

Тоҷикистон нишон додааст. Ӯ дар ишқ содиқу бовафо буд. Ҳамеша дар 

сараш хаёли аз додари Калтаи Мансур, ки Абдул ном дошт, халос шуданро 

мекард, аз ин балои азим танҳо бо роҳи худкушӣ халос шуданро ба худ 

муқаррар кард ва ба ин восита, чун гулдухтарони афсонавӣ, покизагӣ ва 

покдомании худро ҳифз намуд.  

Дуруст аст, ки роҳи ягонаи ҳифзи ишқи покро дар худкушӣ дидани 

Парвона роҳи мавофиқ нест. Вале замони Ҷанги Бузурги Ватанӣ, ки қариб 

ҳар рӯз ба деҳот «хати сиёҳ» омада, аз нобудшавии марони ба ҷабҳа рафта 

дарак медод, аҳолии боқимонда, аз ҷумла занону духтаронро ғамгину 

руҳафтода намуда буд. Ба болои ин, Парвона ҳанӯз таҷрибаи зиндагӣ 

надошт бинобар ин ба қавли худаш роҳи бисёр осонро ёфта буд. Марги 

Парвона ба Рустам таъсири ҷонкоҳ мерасонад, ба дараҷае ки то пирӣ 

ҳамеша ишқи поки Парвонаро аз ёд намебарорад ва ҳамеша он лаҳзаҳои 

бебадали бо Парвона буданро бо сӯзу гудоз ба хотир меорад. Образи 

Парвона яке аз образҳои мусбатест, ки боиси барҷаста ва хотирмон 

баромадани мундариҷаи ғоявии қиссаи «Дарди ишқ» гардидааст.      

Дар замони Истиқлол низ духтароне ҳастанд, ки ин ҳодисаи нангини 

худкуширо ба худ раво мебинанд. Тафовут дар он аст, ки онҳо баъди 

оиладор шудан ин амалҳои носавобро иҷро мекунанд, ки ин аз сабукборӣ 

ва заифии онҳо далолат мекунад. Онҳо бояд дар ин шароити мусоид 

маърифати баланди оиладорӣ дошта бошанд. Замони Парвона замони 

дӯшвори ҷангу ҷидол буд. Духтарони имӯрза бояд  дурандешу босавод ва 

сабуру пуртоқат бошанд ва аз Парвона бояд ростиву покиву садоқат 

омӯзад. 

Яке аз ҷабҳаи муҳимми дигари иҷтимоӣ вайрон шудани оилаҳо бо 

сабаби ба ҷанг рафтани мардон дар қисса хеле моҳирона бозгӯ шудааст. 

Дар баробари ин, ҳаёти одамони ақибгоҳ хеле мураккабу сангин, дар зери 

шиканҷаи зулми иҷтимоӣ, дар зери дасти ҳокимони бедодгар мегузашт. Ба 

ақидаи Ф. Муҳаммадиев: «Ба як гӯшаи ин олам нигаред, фавҷи одамонро 

мебинед, ки аввалҳо дар торикӣ, дар шиканҷаи зулми иҷтимоӣ, дар муҳити 

ҳокимияти бедодгарон рӯз ба сар мебурданд» [78, с. 126]. 

Дар баробари ин, таҳқиру фишорҳои баъзе ҳокимони он солҳо болои 

занҳои ҷавони бешавҳармонда дар симои ҳамсарҳои Абдусалом ва 

муаллими Фирдавс ба тасвир омадааст. Ин занҳои ҷавон аз бадномии 

Калтаи Мансур  яке деҳаи Гулобро абадан тарк мегӯяд ва дигаре ноилоҷ 

зани дуюми Калтаи маслуқ мешавад. Ин падидаҳои номатлуби иҷтимоӣ 

низ бозгӯи ҳаёти мардуми  ақибгоҳ дар солҳои ҷанг мебошанд. 

Кароматуллоҳи Мирзо дар он вақт ҷавон буд, вале ин воқеиятро хеле 

моҳирона тасвир менамояд. Зиндагии дӯшвори мардуми деҳот дар солҳои 

аввали баъдиҷангӣ ба тасвири воқеии ҳаёти иҷтимоӣ сабаб шудааст. Агар 

вайрон шудани оилаҳо дар замони ҷанг аз зарурат ва воқеият бошад, дар 

замони мо, баъзан, ин ҳолат аз ҳавою ҳавас сурат мегирад. Бинобар ин 

Кароматуллоҳи Мирзо хонандаи имрӯзаро ҳушдор медиҳад, ки ба қадри 

зиндагии серу пур расанд ва дар айёми ҷаҳонишавии мамлакатҳо аз 

фарҳанги волои падарони худ, аз ҷумла пойдориву муқаддас доштани оила 

рӯ натобанд. 

Умуман, ҷанбаҳои иҷтимоӣ дар қиссаи «Дарди ишқ»-и К. Мирзо дар 

замону макони муайян басо аниқу возеҳ тасвир ёфтааст. Дар ин қисса ҳаёти 

иҷтимоии мардуми деҳаи Гулоб ба тасвир омадааст. Дар он замон дар 

ақибгоҳ зиндагӣ бисёр сахту вазнин буд. Танҳо панду насиҳати  мардони 

пуртаҷрибаю корозмӯда мардуми он замонро ба сабру тоқат водор ва дили 

онҳоро ба ояндаи нек гарм мекард. Дар айни ҳол адиб тавассути тасвири 

зиндагии пур аз ғаму ғуссаи одамони давраи ҷанг насли имрӯзаро ҳушдор 

месозад, ки бо иғвоҳои дӯшманони хориҷиву дохилӣ фирефта нашуда, 

зиракии сиёсӣ ва масъулияти ватандориро аз даст надиҳанд, ки ҷангу 

хунрезӣ оқибати харобиовар дошта, ҷомеаро ба гирдоби фалокатҳо 

мебаранд. 

БОБИ  III 

 

ДИДИ ИҶТИМОИИ КАРОМАТУЛЛОҲИ МИРЗО  

ДАР РОМАНҲОИ Ӯ 

 

Воқеаҳои нангини ибтидои солҳои навадум дар шууру афкори 

адибони тоҷик таъсири амиқ гузошт. Алҳол ин мавзуъ дар чанд асарҳои 

насрӣ, аз ҷумла, «Қиссаи Нодир»-и А. Баҳорӣ, «Се раҳакӣ аз се ҳизб»-и Ӯ. 

Кӯҳзод, «Лаб-лаби ҷар»-и С. Турсун, китоби дувуми «Гардиши девбод»-и 

А. Самад, «Гунги хобдида»-и Салими Аюбзод, «Ишқро анҷом нест»-и М. 

Амиршоҳ ва ғайра ба тасвир омадааст. Адибон дар ин асарҳо воқеаҳои 

иҷтимоии солҳои навадумро ба таври воқеию ҳақиқӣ нишон дода 

тавонистанд. Адабиётшиноси рус Ю. А. Андреев чунин иброз медорад: 

«Акнун аз лиҳози илмӣ муқаррар гардид, ки бо мурури замон дар асри ХIХ 

аллакай ошкор ва дар асри ХХ ба таври амалӣ ва, баъзан, чун элементи 

асосӣ масъалаҳои иҷтимоӣ барои баҳо додан ба арзишҳои эстетикии 

асарҳои бадеӣ мавқеъ пайдо карданд» [23. с, 90]. Тоҷикистон дар он давра 

ба мушкилиҳои зиёд рӯ ба рӯ гардида буд. Ҳамаи ин мушкилиҳои 

иҷтимоиро адибон дар адабиёти давраи Истиқлол воқеъбинона тасвир 

намудаанд.     

 Осори Кароматуллоҳи Мирзо асосан баёнгари масъалаҳои иҷтимоӣ 

буда, ҳаёти мушкили мардумро таҷассум менамояд. Масалан, дар 

романҳои «Марги бегуноҳ», «Моҷарои зиндагӣ» ва «Ишқи Сархӯр» 

бештар воқеияти зиндагӣ ва масъалаҳои иҷтимоӣ матраҳ гардидааст. Ин 

романҳо замина ва марҳилаҳои гуногуни зиндагии мардумро вобаста ба 

замону макони зиндагияшон нишон медиҳанд. Дар романи «Марги 

бегуноҳ» воқеаҳои ҷанги шаҳрвандӣ баён гардида бошад, романи 

«Моҷарои зиндагӣ» ҳаёти оилавӣ ва масъалаҳои мураккаби хонадориро 

нишон медиҳад. Дар романи «Ишқи Сархӯр» ишқу муҳаббати инсонӣ 

воқеъбинона тасвир ёфта, ростиву ҷавонмардӣ ба таври васеъ ва воқеӣ 

баён гардидааст. Адиб дар баробари адибони дигар дар осораш ҳаёти 

иҷтимоии халқи тоҷикро ба хонанда нишон дода, дар таърихи адабиёти 

тоҷик ҷойгоҳи худро пайдо намудааст.  

Кароматуллоҳи Мирзо воқеаҳои солҳои 90-уми асри гузаштаро дар 

навиштаҳояш ба вусъат тасвир кардааст.  Нависанда заминаҳои иҷтимоии 

ин солҳоро хеле хуб баён карда аст. Ӯ яке аз аввалин адибоне аст, ки 

моҳияти  воқеаҳои солҳои 90-умро равшан дарк намуда, онҳоро моҳирона 

ба риштаи тасвири бадеӣ кашидааст. Вазъи иҷтимоии воқеаҳои ҷанги 

шарвандии ибтидои солҳои 90-уми асри ХХ махсусан дар романи «Марги 

бегуноҳ»-и ӯ ҷойгоҳи босазо дорад. Адиб дар ин асар андешаҳояшро оид 

ба ин ҳодисаҳои нангин амиқ ва саҳеҳ баён кардааст. Дар романҳояш 

воқеаҳои мудҳиш, даҳшату ваҳшоният ва фоҷеаҳои хунини замони ҷанги 

шаҳрвандӣ ботафсил нишон дода шудааст.   

3.1. Тасвири воқеияти зиндагӣ дар «Марги бегуноҳ» 

 

Дар романи «Марги бегуноҳ» нависанда доир ба масъалаҳои 

иҷтимоӣ, аз ҷумла мансабҷуию худхоҳӣ, кибру ғурур, бесоводию мағрурӣ 

ва ғайраҳо андешаҳои ҷолиб баён намуда, тавонистааст, ки ин воқеаҳои 

вазнинро ба таври аниқу воқеӣ ва бе ягон сохтакорӣ ба қалам диҳад.  

Ин роман бори аввал дар маҷаллаи «Садои шарқ» ва баъд соли 2012 

ба шакли китоб аз чоп баромад. Заминаҳои пайдоиши масъалаҳои 

иҷтимоӣ дар ин асар аз оғози ҷанги шаҳрвандӣ сар мешавад. Дар асар адиб 

бештар аз хислатҳои худхоҳонаи инсонӣ ёдовар мешавад. Ҳатто инсон дар 

ҳаққи инсон бадтарин ҷазоҳоро раво мебинад. Вай қодир аст, ки барои ба 

ҳадафҳои зишти худ расидан, ҳатто, бародарашро ҳадафи тир қарор диҳад.  

 Воқеаҳои асар ба ҷанги шарвандӣ иртибот дошта, соли 1992 дар 

минтақаҳои Ваҳдат ва шаҳри Душанбе ба амал меоянд. Чунонки профессор 

Абдушукури Абдусаттор мегӯяд: «Мавзуи асар тавсири бадеии воқеоти 

марбут ба ҷанги шаҳрвандӣ мебошад, ки солҳои 1992 дар деҳаҳои Сангрез, 

Лолазор ба амал омада ва баъзан ба деҳаи Болооб ва шаҳри Душанбе низ 

иртибот пайдо кардааст» [22, с. 3].  

Адиб дар фаҳмиш ва таҳлили ҳаёти иҷтимоӣ ба камолот расидааст, 

яъне дошиши баланду маҳорати эҷодкорӣ ва таҷрибаи зиёди зиндагӣ 

андӯхтааст. Дарки зиндагии мураккаби мардум ҳанӯз аз давраҳои аввали 

эҷодиёташ мушоҳида мешавад. Профессор Асадулло Саъдуллоев тарзи 

нигориши К. Мирзоро бо усули сухангустарии Сотим Улуғзода қиёс 

мекунад: «Кароматуллоҳи Мирзо мисли Сотим Улуғзода оромона бо 

тааннӣ, ҷою мақоми суханро санҷидаю дониста истифода мебарад» [91, с. 

149].  

Дар асар як гурӯҳ образҳое амал мекунанд, ки аз ҷиҳати хислату 

табиат аз ҳам фарқ доранд ва дар рафти воқеаҳо ба ҳам вобастагии амиқ 

пайдо мекунанд. Масалан, Барзу ва Хидиралӣ инсонҳое мебошанд, ки 

ҳамеша дар қалбашон бадию бахилӣ, фисқу фасод ва бераҳмию хунрезӣ 

ҷӯш мезанад. Онҳо ҳамеша ба роҳи бад майл карда мақсадашон тавассути 

қатлу ғорат ба ҷомеа ва инсонҳо зарар расондан буд. Дар баробари ин, дар 

ин асар адиб чанд образи мусбат низ офаридааст, ки бар хилофи образҳои 

манфӣ ба муҳит, ҷомеа ва зиндагӣ назари хайрхоҳона доранд ва табиист, 

ки онҳо дар зиндагӣ пирӯз мегарданд. 

Образҳои мусбат, аз ҷумла, Эшони Саидҷалохон, Малика, Мустафо, 

усто Абдумалик, бобои Абдуалим ба образҳои манфӣ Барзу, Хидиралӣ, 

писарони Саидхони чӯпон, Шарифи ҷарпар ва боз чанд силоҳбадастони 

дигар мухолифат доранд. Мақсади аксари образҳои мусбат барқарор 

кардани адолати иҷтимоӣ ва зиндагии орому осудаи мардум дар он солҳои 

мудҳиш мебошад. Манзараҳои даҳшатангези майдони ҷанг, рӯзгори талх 

ва гуреза шудани мардум, талошҳои мусаллаҳонаи гурӯҳҳои силоҳбадаст 

ва талоши ҳокими мутлақ гардидан дар маҳаллаҳои худ – ҳамаи ин 

бераҳмиҳо сабабҳои бадбахтии халқу миллат тоҷик мегарданд. Чунин 

шароити тоқатфарсо, чунонки дар як қатор асарҳои нависандагон, аз 

ҷумла дар китоби дувуми романи Абдулҳамид Самад – «Гардиши девбод» 

низ баён гардидааст, боиси аз Ватан фирор кардани шаҳрвандони тоҷик 

гардидаанд. «Кучокӯчу гурезогурез аввал аз пойтахт, шаҳри Душанбе, – 

таъкид мекунад Ҳайдарова Сурайё, – сипас аз вилояти Хатлон авҷ гирифт. 

Мардум хонаву дарашонро партофта, барои наҷоти ҷони худу 

наздиконашон бо чашми ашкбор ва дилҳои маҳзун рахти сафар бастанд» 

[109, с. 98].  

Кароматуллоҳи Мирзо дар маркази қисса ду образи асосӣ Барзу ва 

Хидиралиро гузашта, бадтарин хислатҳои инсониро дар симои ин ду 

персонаж нишон додааст. Забони кас намегардад, ки Барзуро ҳамчун инсон 

муаррифӣ намояд, зеро дар қалби ӯ заррае раҳму шавқат ва ҳиссиёти 

одамгарӣ вуҷуд надорад. Дар он замони бесарусомониҳо пеши чашмони ин 

гуна шахсонро хун гирифта буд ва онҳо роҳи ҳалли масъалаҳоро танҳо ба 

воситаи силоҳ ва қатли инсонҳо медонистанд. Ба гуфти профессор Атахон 

Сайфуллоев: «Дар дили ӯ (Барзу) - ҳиссиёти одамгарӣ, раҳму шавқат 

заррае вуҷуд надорад. Ҳар касе, ки аз хоҳиш, супориш ва амру фармони ӯ 

сар кашид, бечуну чаро ба қатл расид» [92, с.7].   

Дар ин ҷо адиб якчанд масъалаи муҳимми иҷтимоиро  ба миён 

гузоштааст. Масалан, хислатҳои бераҳмию одамношиносӣ, қатлу 

ғоратгарӣ, беҳокимиятӣ ҳангоми силоҳбадаст шудани одамон рух медиҳад. 

Ё худ вақте ки инсон силоҳ гирифту хуни ноҳақ резонд, раҳму шавқат, 

панду насиҳат аз байн меравад ва ғайра. 

Он солҳо қариб дар тамоми минтақаҳои ҷумҳурӣ ашхоси силоҳбадаст 

ҳузур доштанд. Онҳо ба мисли Барзу худро ҳокими давру замон эълон 

мекарданд. Барзу шахси силоҳдор буд ва ҳар кори баде, ки аз дасташ 

меомад, дарҳол анҷом медод. Вориси ягонааш ҳамон силоҳ буд, андеша 

намекард, ки он силоҳи бераҳм оқибат худи ӯро нест мекунад. 

Кароматуллоҳи Мирзо дар ин образ шахсеро тасвир кардаст, ки сар 

то по бо фитнаю туҳмату буҳтон олуда аст. Фикри Барзу танҳо ба дастаи 

силоҳдорони содиқ роҳбар шудан, ба давлату сарват расидан буд. Худаш 

медонист, ки  чӣ гуна ба воситаи силоҳ соҳиби пулу мол гардида буд. 

Албатта, тарбияи нодурусти волидони Барзу ӯро ба ин роҳҳои бад 

роҳнамоӣ карда буд. Агар Барзу ба мазмуни  мақоли халқии «Моли 

муъмин – хуни муъмин» пурра сарфаҳм мерафт, ҳеҷ вақт мардумро озор 

намедод ва молу мулки онҳоро талаю тороҷ намекард. Агар волидон 

тавассути тарбия моҳияти одаму одамгарӣ ва ахлоқи ҳамидаро дар қалби 

Барзу ҷо мекарданд, ӯро на ҷомеаи онвақта ва на ҷанги шаҳрвандӣ ба коми 

фиреби найрангҳои худ кашида наметавонистанд. 

Воқеаи силоҳдор шудани Барзу дар автобус рух дода буд. Ӯ 

Осиямоҳро аз чанголи писари Саидхони чӯпон халос кард. Барзу, ки 

ҷавони паҳлавону неруманд буд, ба як ҳамла он силоҳбадастро афтонд. 

Силоҳашро гирифта, худи ӯро дар ҷояш  ба қатл расонд. Ҳамаи пулҳои аз 

одамон рӯёндаи писари Саидхонро гирифт, аммо онҳоро ба соҳибонашон 

барнагардонд. Барзу дар назари одамон гӯё як кори хубе анҷом дода буд. 

Аммо дар ботини ӯ бехирадию бесаводӣ, беандешагию камтаҷрибагӣ, 

ҳисси пулпарасатӣ ва худхоҳиро афзун намуд. Мусофирон шод аз он 

буданд, ки Барзу онҳоро аз чанголи силоҳдори ғоратгар наҷот дода ва 

пулҳояшонро, ки ӯ ба зӯрӣ гирифта буд, бармегардонад. Вале ин тавр 

нашуд, фақат пул аз дасти роҳзане ба роҳзани дигар, яъне Барзу гузашт. 

Дар он лаҳзаҳо пулу мол ва чеҳраи зебои Осиямоҳ дили Барзуро 

рабуда буд. Ӯ ошиқи пул ва духтари зебо гардида буд. Осиямоҳро низ бо ин 

роҳ ба даст меорад. Ҳарчанд ки падару модари духтар медонистанд, ки ин 

издивоҷ оқибати хуб надорад, вале дигар чорае надоштанд. Онҳо ба Барзу 

пулу моли бисёр, ҳатто калиди мошини сабукрав пешниҳод карданд.  Барзу 

ҳамаи онро қабул кард. Ӯ оқибат Осиямоҳро ба занӣ гирифт, вале 

издивоҷи номувофиқ оқибати нангинро ба бор овард. 

Ҳолате ки дар дохили автобуси мусофирбарӣ рӯй дод, Барзуро соҳиби 

силоҳ, пулу мол, ҳамсари зебо, хулоса ҳокими мутлақ гардонд. Вале аз 

ҳама зиёдтар ӯ аз соҳиби автомат шуданаш хурсанд буд, ба дараҷае ки дилу 

ҷонаш ба он пайваста буд ва гумон дошт, ки бо ин «дурри ноёбе», ки дар 

даст дорад, соҳиби ҳама чиз мешавад.  

Дар ҳақиқат Барзу соҳиби ҳама чиз гардид. Ӯ  хушбахтиро танҳо дар 

пулу мол ва силоҳ медид. Вале ба лаънати Худованд гирифтор шуд. 

Падараш, амаки Абдукарим, аз Худо марги Барзуро мехост. Ба даргоҳи 

Илоҳӣ чунин илтиҷо мекард: « – Оҳ, бачам, оҳ, Худо зана туя, бачам. 

Наход ҳамин хел фарзанд тарбия кардам? Худованд ҳамин туя ҳам ба ман 

лоиқ намедид, сари бефарзандам мегуфтам, номбад ... Ту, мана гӯӣ, ин хел 

накун, пулҳои одамоя бурда те, ин автоматро ҳам гуму гур кун. Гапама 

гир» [12, с. 54]. 

Бераҳмиҳои Барзу бо силоҳбадастонаш дар ҳаққи мардуми бегуноҳи 

деҳаи Лолазор ҳисоб надошт. Ба дараи марг бурдан ва ба қатл расонидани 

директори мактаб Мустафо ва муаллима Малика шоҳиди ин гуфтаҳост. 

Дар баробари ин, марги бегуноҳон мисли махсуми Собирҷон, усто 

Абдумалик, ниҳоят яке аз шахсони маъруфи донандаи дини ислом эшони 

Саидҷалолхон аз касофатию бадкориҳои Барзу ба амал омадаанд. 

Нависанда масъалаи иҷтимоии муҳимро ба миён гузоштааст. Ин 

ҳамон ба дасти дузду қаллоб афтодани силоҳ аст, ки истифодаи он оқибати 

нангин дорад. Ҳаёти иҷтимоии аҳолии Тоҷикистон дар солҳои 90-уми асри 

гузашта бисёр мураккаб ва хунин буд. Чунки дар он давра ҳокимони асосӣ 

силоҳбадастон буданд. Тамоми ҳокимияти давлатдорӣ фалаҷ гашта буд. 

Тоҷикистон бозичаи дасти дӯшманони дохилию хориҷӣ гашта буд. Ва ин 

вазъияти ноҳиҷор дар асар тасвири бадеии худро ёфтааст.  

Истифода аз анъанаҳои насри классикӣ ва дастовардҳои 

нависандагони мамолики муштаракулманофеъ боиси такмили мазмуну 

муҳтавои романҳои  Кароматуллоҳи Мирзо гардид: «Дар композитсияи 

роман, дар воситаҳои бадеии муаллиф, – менависад М. Пархоменко, – 

анъанаҳои достонсароии Шарқ ба воситаҳои нави тафаккури бадеӣ, ки аз 

таъсири таҷрибаи ҳаётии нави миллат, аз омӯзиши таҷрибаи бадеии дигар 

адабиётҳои бародарӣ, хусусан, адабиёти рус, ҳосил гардидааст, пайваст 

шудааст» [83, с. 127].  

Барзу шахсе буд, ки тамоми мардуми қаламрав аз ӯ метарсиданд ва 

дар ҳаққаш дуои бад мекарданд. Масалан, эшони Саидҷалолхонро дар 

ҳавлии худаш ба қатл мерасонад. Эшон дар ҳаққи ӯ чунин мегӯяд: 

« – Ту оқипадарӣ, Барзу. Падар аз ту рӯй гардонд. Имрӯз вай пеши 

ман омада буд, оҳу нолааш аз баҳри ту ба осмон, боз ман вайро насиҳат 

кардам.  Лекин ту ба насиҳат намеарзӣ. Ту  сагвор мемурӣ. Ба номи Худо, 

кӯру кӯҳрӣ, радди маърака мешавӣ. Одамон, рафиқонаш, фаҳмед, аз хотир 

набароред, ки ин одам чӣ хел мемурад, чӣ рӯзе ба сараш меояд» [12, с. 13]. 

Дар образи Барзу шахсе тасвир гардида аст, ки номи инсониро 

тамоман аз даст додааст. Аз ин фисқу фасоди ӯ завҷааш худашро оташ 

мезанад. Падарашро ба мисли худаш силоҳбадастони бераҳму беандеша аз 

кӯча дошта ба ӯ чанд саволҳои беасос медиҳанд. Инчунин хонаи чандин 

шахсони мансабдор ва пулдорро аз ӯ пурсиданӣ мешаванд. Вале ӯ ба онҳо 

ҷавоби рад медиҳад. Аз ин сабаб ӯро ба таври ваҳшиёна ба қатл 

мерасонанд. Завҷаашро писарони Саидхони чӯпон бо силоҳбадастони худ 

дар ҳавлии Барзу ба номусаш дастдарозӣ намуда, ӯро хору зор 

мегардонанд. Баъд ӯро ба ҳоли зораш монда, аз ҳавлии Барзу баромада 

мераванд. Осиямоҳ ба ин беномусию бенангӣ тоб наоварда, худро оташ 

мезанад. Дар баробари ин волидонаш радди маърака мешаванд. Ҳамаи ин 

амалҳо аз бехирадию беандешагии Барзу рух доданд. Як сабаби ин 

бадбахтиҳо ҷанги шаҳрвандӣ ва оқибатҳои ногувори он мебошанд. Ҳар 

амали номатлубе, ки Барзу иҷро мекард, дар он ҳолат беҷавоб мемонд.  

Нависанда бар он аст, ки ҳар амали неку бад дар ҷомеа беҷавоб 

намемонад. Ниҳоят он суханоне, ки эшони Саидҷалолхон гуфта буд, ба 

сари Барзу омад. Содирхон ва писарони Ҷонмаҳмад Барзуро дастгир карда 

дастони ӯро ба пушт баста ба Дараи Марг бурданд. Ба дарае, ки он ҷо ӯ 

чандин бегуноҳро қатл карда буд. Ба ҳамин умри ин бераҳм ва қотили 

миллат ба охир расид. Дар ин ҷо симои манфури Барзу ба ҳақиқати воқеӣ 

пайваст гардид ва дер ҳам бошад, ҳақ ба ҳақдор расид. Ҳамон беле, ки 

қабри чандин одамонро канда буд, интизори худи Барзу буд. Муаллими 

Мустафо ба Барзу чунин гуфта буд: «Бо ҳамин бел худат барои худат гӯр 

меканӣ. Аз хотир набарор, ҳамин хел мешавад» [12, с. 93].  

Образи дигари манфӣ муаллими Хидиралӣ мебошад. Ин шахс 

бесилоҳ мубориза мебурд. Хидиралӣ барин одамонро нооромиҳо ва 

майдони ҷанги шаҳрвандӣ имконияти васеи фаъолият карданро муҳайё 

месохт. Мақсади Хидиралӣ нооромӣ ва иғво андохтан дар байни одамон 

буд. Онҳо ҳамчун фитнаангез, бадният ва  кинахоҳ тасвир гардидаанд. 

Ин ҷо масъалаи дигари иҷтимоӣ – туҳмату буҳтон ба миён меояд. 

Адиб Хидиралиро ҳамчун бадтарин симои аҳриманӣ инъикос намудааст. 

Ин одам барои ба мақсад расидан тамоми амали нопокро анҷом медиҳад. 

Масалан, вақте ки Хидиралӣ ятим мемонад, ӯро падари муаллими 

Мустафо, бобои Абдусалим, калон мекунад, вале вай ба қадри ин некиҳо 

намерасад. Дар ҳаққи муаллими Мустафо туҳмат мекунад. Гӯё ӯ бесавод 

аст, бобои Абдусалим барои писараш пул дода диплом харида аст. Бо ин 

амалҳояш намакношиносӣ мекунад. Вақте ки Хидиралӣ дар Ромит дар 

хонаи пиразане буд, ба духтари ӯ ба чашми бад нигоҳ мекунад. Ӯро аз он 

ҷо пеш мекунанд. Боз ба деҳаи Лолазор бармегардад. Бо зорию илтиҷои 

бобои Абдусалим дар мактаби деҳа омӯзгор мешавад. Соҳиби маълумот 

мегардад. Обрӯ ва эътибораш низ баланд мегардад.    

Бар хилофи ин ҳама некиҳо махсусан бо туҳмати Хидиралӣ Барзу 

директори мактаб – Мустафоро ба қатл мерасонад. Хидиралии нобакор 

дӯшмани хонадоне мегардад, ки ӯро тарбия кардаву соҳиби ҷойи кор ва 

луқмаи ҳалол гардонида будаанд. Вай ҳатто борои нест кардани Мустафо 

духтарашро ба зурӣ мехоҳад, ки ба никоҳи як силоҳбадаст дарорад. 

Хидиралӣ нақшаҳои зиёди разилона дошт. Аз вазъияти ноороми кишвар 

истифода карда, онҳоро паси ҳам амалӣ мекард. Мақсадҳои нопоки ӯ рӯз 

то рӯз реша давонда устувор мегардиданд. Шахсони обруманди деҳа ба 

мисли эшони Саидҷалолхон, Абдумалики устои хатна ва чанде дигарон 

қурбони буҳтонҳои Хидиралӣ мегарданд. 

Аз тасвирҳои адиб чунин бар меояд, ки Хидиралӣ шахси ниҳоят 

бадтинату нопок буда, бо ҳамроҳи ҳаммаслаконаш муҳити орому осударо 

чашми дидан надоштанд. Онҳо мисли каждуми токи бӯрё амал мекарданд. 

Бо истифода аз ҳар гуна вазъи ноустувор неш мезананд. Ба гуфти 

профессор Абдушукури  Абдусаттор: «Вале дар даврони оромиву осудагӣ 

ва марҳилаи рушди муътадили ҷомеа, ки қонуну қоидаҳои давлат ҷиддӣ 

назорат шуда, пеши ҳар гуна нофармонӣ ва бесарусомониҳо гирифта 

мешавад, имкон барои фаъолиятҳои чунин бадниҳодон маҳдуд мегардад ва 

онҳо чун каждуми зери бӯрё ба назарҳо камтар мерасанд ва сиришти 

нопоки худро зоҳир карда наметавонанд» [22, с. 14]. 

Хидиралӣ дар сар нақшаҳои бади разилона дошт. Маҳз бо 

хабаркашиҳои ӯ бозори қатлу ғорат ва фасоди силоҳдорон метафсид. Онҳо 

Хидиралиро ҳамчун воситаи муҳимми расидан ба мақсадҳои зишти худ 

медонистанд. Хабарҳои баде, ки ба Барзу меовард, танҳо барои ба 

мақсадҳои нопок расидан буд. Хидиралӣ ҳамчун шахси дурӯғгӯ ва 

фиребгару найрангбоз низ амал мекунад. Қувваҳои ба ҳам мухолиф 

суханҳои беасоси ӯро бовар мекарданду бештар қатлу ғоратро ривоҷ 

медоданд. Бештар ба ин шахси фитнагари дурӯябоз Барзу бовар мекард. 

Дар охир худи Барзу низ қурбони ин дурӯғҳо гардид. Чунонки Х. 

Шарифов мегӯяд: «Ин гуна касон дар ҷомеа ҳама вақт ҳастанд, онҳо бар 

асари нотавонӣ ва беқудратии худ дар деги бухлу ҳасад мепазанд ва ин 

ҳунари нотавониро роҳнамои мардум мекунанд» [123, с. 13]. 

Адиб дар ин образ инсонҳоеро тасвир кардааст, ки дар тамоми давру 

замон нисбат ба ҷомеа бадбину бадандеша мебошанд. Дар охир ҳамаи 

амалҳои нопоки Хидиралӣ нисбати Барзу ошкор мегардад. Барзу ӯро 

шахси бадкору кинагиру буҳтончӣ шинохт. Чунки бо хабарҳои Хидиралӣ 

Барзуро низ дастгир карданд. Дар саҳни мактаб ӯ ба ҳоли Барзу механдид. 

Дар ин лаҳзаҳо суханҳои муаллими Мустафо дар гӯши Барзу садо 

медоданд:  

« – Хидиралӣ шуморо ба ин роҳ андохт, вай ба мақсад мерасад, вай 

шод мешавад, вай орзу мекард: ба чашмаш натобам, набинадам, 

фарзандам бепадар, хонаҳоям вайрон шаванд, вай зану духтарашро ба 

савдо монд, вай ҷони саги сиёҳ канд. Вай! Вай!!! Лекин на...» [12, с. 3].  

Бо ҳамин нақши Хидиралӣ дар роман ба охир мерасад. Оқибат ӯ ба 

куҷо меравад ва чӣ гуна зиндагӣ мекунад, маълум нест. «Чунин анҷом 

ёфтани «корнома»-и Хидиралӣ, – таъкид мекунад профессор Атахон 

Сайфуллоев, – ба ҳақиқати ҳаёт мувофиқ аст. Ин гуна типҳои мунофиқ дар 

вақташ ба манфиати дӯшманон хидмат карда буданд» [92, с. 2]. Ба фикри 

мо, Кароматуллоҳи Мирзо фарҷоми зиндагии Хидиралии касифро ба 

хонанда пешниҳод мекард, мундариҷаи асар комилтар мешуд.  

Дар роман як қатор образҳои ёрирасон чун эшони Саидҷалолхон, 

Малика, Содирхон, бобои Абдусалим амал мекунанд. Онҳо дар вақти 

амалиёт дар роман образҳои асосиро мукаммал ва пурра мегардонанд. 

Эшони Саидҷалолхон ҳамчун марди донишманду босалобот ва 

зебочеҳра тасвир гардидааст. Ин мард ҳамчун шахси бофарҳанг ва 

обрӯманд дар байни халқ шуҳрати баланд дошт. Мардумро бо панду 

насиҳатҳои худ ба якдигарфаҳмию ваҳдат даъват мекард. Дар ниҳоди ин 

мард фазилатҳои неки инсонӣ дида мешавад. Ӯ беҳтарин донандаи дини 

ислом буд. Вале қурбони дасисабозиҳо гардид. Умуман тавассути образҳои 

ёвар низ як қатор  масъалаҳои иҷтимоии давру замон мавриди баррасӣ 

қарор гирифта, дар замону макони муайян ҳаллу фасл меёбанд ва хонандаи 

имрӯз тавассути амалиёту муносибати онҳо аз таърихи барҳамхӯрии 

Иттиҳоди Шуравӣ ва ба ҷанги шаҳрвандӣ печидани Тоҷикистон 

маълумоти аниқу муфассал мегирад. 

Дар муносибатҳои иҷтимоии қишрҳои гуногуни ҷомеа занон нақши 

муҳим доранд. Дар романи  «Марги бегуноҳ» низ мавқеи иҷтимоии занон 

тавассути образҳои Малика, Осиямоҳ ва кампири Зурафо бештар таъқид 

гардидааст. Малика мисли падараш, эшони Саидҷалолхон, шахси 

донишманд буд. Ӯ муаллима буд ва шогирдонро дар руҳияи ватандӯстӣ ва 

покдоманӣ тарбия мекард. Ин шахси поксиришт ва паҳнкунандаи 

маърифат низ дар деҳот аз дасти Барзу ба қатл расонида шуд. 

Адабиётшинос Худоӣ Шарифов чунин ақида дорад: «Маликаро дар пеши 

чашми мардум, ҳангоме гурезон мерафт, монанди сайёди бераҳме, ки 

андешаи маргу зиндагии ҷонвари гурезон-сайдро надорад, Барзу парронд 

ва гӯри ӯро дар Дараи Марг муаллим Мустафо дид ва аз ин  рӯймолчаи 

тагсабзи сари буттаҳо шинохт» [123, с. 14].  

Образи Малика агарчи дар роман лаҳзавӣ бошад, вале воқеъбинона 

ва бомаврид оварда шудааст. Дар солҳои навадум духтарони 

соҳибмаълумот ва соҳибкасб дар деҳот кам ба назар мерасиданд. Дар русто 

муаллимаю табиб камшумор буд. Падару модарон ба ин масъалаи 

иҷтимоии муҳиму саривақти аҳамият намедоданд. Духтарони онҳо дар 

зиндагӣ ба дӯшвориҳо рӯ ба рӯ гардида, ноилоҷ ба тақдир тан медоданд ва 

то охир дар дохили хона умр ба сар мебурданд. Падари Малика шахси 

донишманд буд, намехост, ки духтараш дар зиндагӣ хору зор гардад. Ӯро 

соҳибмаълумот гардонда, дар муассисаи таълимии деҳа ҳамчу омӯзгор 

соҳиби ҷойи кор намуд. Дар замони Истиқлол маълумотнок гардидани 

духтарон хеле ривоҷ ёфт. Маърифатнокӣ ва донишмандии духтарони 

тоҷик афзун гардида ҷаҳонбинии волидон низ инкишоф ёфт.      

Осиямоҳ чун духтараки донишҷӯ, софдил ва покдоман тасвир 

гардидааст. Осиямоҳ медонист, ки бо Барзу хонадор шудан оқибати хуб 

надорад. Вай ба хотири наҷот ёфтанаш аз дасти силоҳбадастон аз қафои 

Барзу рафту ба азобҳои нав рӯ ба рӯ гардид. Ин духтари ҷавони 

биступанҷсола низ қурбони муҳити носолими Тоҷикистон дар солҳои 90-

уми асри гузашта гардид ва баъди таҳқири писарони Саидхони чӯпон 

худро оташ зад. Шароити ноором  ҷомеаро фаро гирифта буд ва аз ҳама 

зиёдтар мардуми бегуноҳ, занону кӯдакон, пирону ҷавонон ба коми оташи 

ин ваҳшониятҳо фурӯ мерафтанд. Махсусан донишҷӯёне, ки дар он солҳо 

дар пойтахт таҳсили илм мекарданд. 

Кампири Зурафо шахси рӯзгордида, нармдилу содалавҳ инъикос 

гардидааст. Ҳотами Ҳомид оид ба симои кампири Зурафо чунин мегӯяд: «... 

агар адиб ӯро зиёда пухтатадбиру оқибатандеш ва хирадманд тасвир 

мекард, ин навъ симо дар назарҳо сохтаву бофта ҷилва менамуд ва нуқсони 

адиб ба шумор мерафт» [112, с. 4]. Вақте ки ягона писари ӯро силоҳдорон 

дастгир мекунанд, вай аз ин воқеа бохабар мегардаду ба ҷустуҷӯи ӯ 

мебарояд. Бо силоҳдорон рӯ ба рӯ мегардад ва аз зинда будани ягона 

писараш Содирхон шод мешавад. Вале сиёҳпӯшон ӯро ваҳшиёна ба қатл 

мерасонанд. Он сиёҳпӯшон зархаридони хориҷӣ буданд, ки зери ниқоби 

сиёҳ тамоми амалҳои баду разилонаро анҷом медоданд. Ҳамаи ин 

хунрезиҳову бетартибиҳо дар саҳифаи таърихи халқи тоҷик абадан нақш 

мебанданд. Манзараҳои нанговари зиндагӣ, қашшоқии мардум, лаҳзаҳои 

хонумонсӯзи ҷанг, ранҷу азоби он солҳо дар роман воқеъбинона баён 

гардидааст.  

Кароматуллоҳи Мирзо ба ҳаёти иҷтимоии халқ таваҷҷуҳи хосса 

дорад ва масъалаҳои рӯзмарраи зиндагии онҳоро воқеъбинона ба тасвир 

мекашад. Аз ин ҷост, ки халқ ӯро эҳтиром мекунад ва донишмандон 

эҷодиёти ӯро мавриди таҳлил ва баррасӣ қарор медиҳанд. Донишмандон 

Х. Шарифов, А. Абдусаттор чунин иброз медоранд: «Гуфтани ҳамин бас 

аст, ки ӯ инсонест орӣ аз олоишҳо ва нависандаест ба завқу ҳунари 

худодод, ки ҳунараш дар байни хонандаи соҳибзавқ ва суханпарвару 

суханшинос алоқамандони зиёде пайдо карда, ки ҳар як навиштаи ӯро 

бесаброна интизор мешаванд» [127, с. 104].   

Дар романи «Марги бегуноҳ» ҳақиқати воқеӣ дар солҳои 90-уми асри 

гузашта ба таври васеъ баён гардидааст. Ин роман моҳияти иҷтимоӣ 

дошта дар шароити беҳокимиятӣ ба чӣ ҳоли табоҳ афтодани ҷомеаро дар 

Тоҷикистон бозгӯ намудааст Адабиётшинос М. Кузнетсов оид ба романи 

иҷтимоӣ сухан ронда, қайд мекунад, ки «Ҳамеша романи иҷтимоӣ буд ва 

адибон инсони ҷамъиятиро бо тамоми равобити мухталифаш ба ҷамъият, 

ролаш дар ҷамъият, мавқеаш дар кори умумихалқӣ ба тасвир гирифтаанд» 

[62, с. 11].  

Адиб насли имрӯзаро ба ваҳшониятҳои он солҳо шинос намуда, 

таъқид мекунад, ки мо бояд шукри ободию Истиқлолро намоем. Инчунин 

зиракии сиёсиро аз даст надиҳем. Хусусан, дар ҷаҳони имрӯза, ки пур аз 

иғвою хунрезиҳо ва ҷудоихоҳиҳо мебошад, ҳар як фарди тоҷик бояд 

масъуляти баланди шаҳрвандӣ ба дӯш дошта бошад.    

3.2. Ҷанбаи иҷтимоии романи «Моҷарои зиндагӣ» 

      

Романи «Моҷарои зиндагӣ» соли 2016 дар шумораҳои 5-6 маҷаллаи 

«Садои Шарқ» ва соли 2017 ба шакли китоби алоҳида нашр гардид. Дар ин 

асар ҳам тасвири реалистӣ мавқеъ дошта дар он хусусиятҳои хоси иҷтимоӣ 

басо рӯшан зоҳир мегардад. Асар дорои аҳаммияти махсуси тарбиявӣ 

ахлоқӣ мебошад. Мазмун ва мундариҷаи асар аз покию ростӣ, 

ҷавонмардию ростқавлӣ ва фитрату ахлоқи ҳамидаи инсонӣ иборат аст. 

Сохти роман воқеию иҷтимоӣ буда, хатти сужети он асосан дар атрофи 

образи Холиқназар давр мезанад. 

Оғози роман аз манзараи ҳавлии Холиқназар ва гуфтугӯи ӯ бо 

писараш Зафар сар мешавад. Холиқназар аз тамошои ҳавлии дабдабанок 

ва мошинҳои хориҷии худ ҳаловат мебурд. Зафар вориди ҳавлӣ мешавад, 

падараш дар дасти ӯ папка ё ҷузъдонеро мебинад. Аз ӯ мепурсад, ки ин 

папка аз кист? «Аз муллими адабиёт Зафарзода», – мегӯяд писараш. 

Холиқназар, ки дар дил нисбат ба муаллим Зафарзода кинаю адоват дошт, 

дарҳол дар пайи амалӣ кардани нақшаҳои разилона ва туҳматгароёнаи худ 

нисбат ба муаллим мешавад. 

Зафарро ба наздаш хонда мактуберо медиҳад ва таъкид мекунад, ки 

онро ба Ризқалии  сардори милисаҳо бурда диҳад. Зафар медонист, ки 

падараш бо Ризқалӣ ҷӯраи ҷонӣ мебошанд. Падари Зафар ба ӯ таъкид 

мекунад, ки папкаи муаллимро ба мактаб барад. Вақте ки Зафар аз дарвоза 

баромад, модараш ба ӯ гуфт, ки папкаи муаллимро ба хонааш барад. Зафар 

дар роҳ дар гирдоби андеша фурӯ рафт. Амри падар ё меҳру муҳаббати 

муаллим, кадомашро иҷро кунад?  

Ӯ медонист, ки падараш бо муаллим қасд дорад. Воқеаи нангини дар 

боғи муаллим рухдода аз ёди Зафар ҳеҷ гоҳ фаромӯш намешавад. Ҳамаи 

шогирдон барои дастгирии Зафарзода як рӯз ба боғи ӯ рафта ба вай ёрӣ 

расонданд. Зафар низ бо онҳо ҳамроҳ буд. Падар аз куҷое бохабар 

мегардад. Омада дар ҳавлии муаллим ҷангу ҷанҷоли бемаъниро мехезонад. 

Дар ҳаққи Зафарзода суханҳои қабеҳ ва туҳматангез мегӯяд. Вале муаллим 

Зафарзода ӯро оромона аз ҳавлиаш гусел мекунад. Дар ин ҷо образи 

Зафарзода басо оқилона ва дурандешона ба назар мерасад. «Алфоз 

қаволиби маъниҳост, – мегӯяд Аҳмади Дониш. – То лафз буд наояд, 

маънои баланд аз вай сар бар назанад» [51, с. 70].   

Холиқназар дар ҳаққи оилаи муаллим низ хиёнат мекунад. 

Холиқназари пучуқ дар папкаи муаллим Зафарзода маводи мухаддир ҷой 

карда ва ба писараш Зафар супориш медиҳад, ки папкаро ба мактаб барад 

ва ба дасти сардори милисаҳо Ризқалӣ диҳад. Дар ин ҳолат муаллим 

Зафарзодаро кормандони ҳифзи ҳуқуқ дастгир мекунанд ва ба ҳабси 

пешакӣ мекашанд. Вале ба мақсад намерасанд. Зафарзода аз ҳабсхона пок 

мебарояд. Яъне, туҳматҳои дар ҳаққи муаллимкарда ошкор мегарданд. 

Ҷинояткорон дар назди қонун ҷавоб мегӯянд.  

Аз мулоҳизаҳои боло ба чунин хулоса омадан мумкин аст, ки 

Кароматуллоҳи Мирзо бо услуби хоси нигорандангӣ дар кушодани 

гиреҳҳои масъалаҳои иҷтимоӣ саҳм мегирад. Ҳар як андешаи ӯ ҳақиқиву 

воқеӣ мебошад. Бо дарки масъулият адиб метавонад тамоми масъалаҳои 

муҳимми иҷтимоиро ошкор созад ва бо ҳамин номашро дар саҳифаи 

таърихи адабиёт сабт намояд.  

Дар «Моҷарои зиндагӣ» боз чандин паҳлуҳои мураккаби дигари 

фаъолияти одамон тасвир ёфтааст.  Аз ҷумла, дар асар зиндагии мураккаби 

деҳқонон Давлатхӯҷа ва Мансурхӯҷа баён гардидааст: «Давлатхӯҷаю 

Мансурхӯҷаро Худованд аз як хок офарида, онҳо камгап. Чи хизмате 

фармоянд, сар хам мекарданд, тавонанд, натавонанд, не намегуфтанд. Гӯё 

онҳоро забони «не» гуфтан набуда. Дар таърихи деҳа ҳамин хел одамони 

гапбардору хизматгузор нарӯйида. Давлатхӯҷаю Мансурхӯҷа ҷӯраҳои 

ҷонӣ буданд» [13, с. 13]. Ин ду деҳқони хокпош дӯстони наздик буданд ва 

вақте ки ба сари Давлатхӯҷа Ҳошимхони раис бадбахтиҳои зиёдро меорад 

ва ба хотири ҳамсарашро ба даст даровардан ӯро ба ҳалокат расонданӣ 

мешаванд, дӯсти азизаш Мансӯрхоҷа дар бараш рост истода ҷӯраашро 

дастгирӣ мекунад. Адиб ин образҳоро моҳирона тасвир намудааст. Ин 

қаҳрамонон вобаста ба хислату характерҳои инсонии худ борҳо таваҷҷуҳи 

танқиди адабии тоҷикро ба худ ҷалб кардаанд. Адабиётшинос А. 

Сайфуллоев оид ба образҳои Давлатхӯҷа ва Мансурхӯҷа қайд мекунад: 

«Худи қаҳрамонон низ одамони қавиирода ва муқтадиранд» [89, с. 119]. 

Дар ҷойи дигар масъалаи иҷтимоии муҳоҷир шудани ҷавонони тоҷик 

дар солҳои 90-ум баён гардидааст. Ҳафизуллоҳ ном шахс ба Россия 

меравад. Вале корҳояш барор намегиранд. Ӯ дар мулки бегона аз 

надонистани забон хору ҳақир мегардад. Ҷӯрақул ном шахси пулдор ба 

модари Ҳафизуллоҳ қарзи калон медиҳад ва ба ивази қарз ҳамшираи 

Ҳафизуллоҳ  – Гулнисоро ба занӣ гирифтанӣ мешавад. Холиқназар ӯро аз 

дасти Ҷӯрақул гирифта ба никоҳи худ медарорад. Ин як намуд фиребу 

дасисабозиҳои солҳои 90-ум мебошанд, ки бештар ба занони ҷавон ва 

духтарон дӯшворӣ меовард. Дар ҳақиқат, муҳоҷирати меҳнатӣ ҳоло ҳам 

яке аз масъалаҳои муҳимми иҷтимоӣ барои халқи мо буда, ба ин масъала 

бо тамоми ҷиддият муносибат кардани аҳли ҷамъиятро тақозо дорад ва 

инъикоси он дар осори бадеӣ хеле зарурат дорад. 

Умуман, ҳаёти иҷтимоии занҳо дар ин роман воқебинона тасвир 

гардидааст. Ҳусноро, модари Холиқназар, зани покдоман ва меҳрубон 

мебошад, вале образи Маликамоҳрӯ, зани муаллими Зафарзода, баръаки ӯ 

ҳамчун зани нопок, зинокор ва хиёнаткор тасвир гардидааст. 

Дар охири роман Зафар қурбони ин беадолатиҳо мегардад. Муаллим 

Зафарзода бегуноҳияш исбот мегардад. Холиқназари пучуқ ва дигар 

дасисакорону ҳаннотон ба ҷавобгарӣ кашида мешаванд. Сарвари мактаб  

ҳамроҳи муаллим Зафарзода ва шогирдон дар саҳни муассиса ҷамъомади 

бошукуҳе барпо намуда, дар назди майдончаи гулзори мактаб 

нимпайкараи Зафарро мегузоранд. Мактаби деҳаи Гулоб ба номи Зафар 

Холиқназарзода гузошта мешавад. 

Дар қисса ишқи поки ду ҷавон – Зафар ва Заррина бо тафсил баён 

гардидааст. Дар аввал муносибати Зафар бо Заррина  хуб буд. Аз он рӯзе, 

ки падари Зафар муаллими Зафарзодаро ба туҳмат гирифтор кард, Заррина 

аз Зафар дурӣ меҷӯст. Ӯ сабабгори ба туҳмату иғвоҳо гирифтор шудани 

падарашро аз Зафар мебинад. Духтар ба Зафар суханҳои носазо гуфт ва 

Зафарро хафа карда аз худаш дур сохт. Дар охир пушаймон мешавад. Ҳар 

рӯз ба назди нимпайкараи ӯ омада гиря мекунад. Аз Зафар узр мехоҳад, 

вале аллакай дер шуда буд. Сабаби ҳамаи ин нокомию бадбахтиҳо 

Холиқназари беномус мегардад. Нависанда тавассути тасвири нокомии 

Зафар ва Заррина ҷавононро ба дурандешӣ ва мулоҳизакор будан дар 

зиндагӣ даъват мекунад.  

Воқеаҳои нангин пушти сар шуданд. Аламҳо куҳна шуданд ва оҳиста-

оҳиста аз байн рафтанд. Ишқи Зафар дар дили Заррина абадан нақш баст.  

Образҳои мусбату манфии роман вобаста ба хислату характери ҳар 

як образ воқеъбинона тасвир гардидааст. Нависанда кӯшиш намудааст, ки 

тавассути амалиёти воқеъбинонаи образҳои мусбату манфии асар ҳаёти 

иҷтимоии мардумро дар давраи муайян ошкор созад. Образҳои манфӣ 

Холиқназар, Ҷӯрақул, Ризқалӣ, Маликамоҳрӯ, Ҳошимхони раис ва 

образҳои мусбат Зафар, Зарина, Ҳусноро, муаллими Зафарзода, сардори 

муассиса Кошифзода, Давлатхӯҷа, Мансурхӯҷа – ҳар кадом мазмуни 

ғоявии асарро аз ягон ҷиҳат такмил додаанд. 

Дар маркази роман образи Холиқназари пучуқ қарор дорад. Ӯ бо 

гузашти солҳо соҳиби пулу мол ва иззату эҳтиром мегардад. Баъде ки ба 

шаҳри Ленинград ба кор меравад, он ҷо ӯ соҳиби кори сердаромад ва пули 

бисёр мегардад. Чанд касро бо мақсадҳои ғаразнок пул қарз медиҳад. Ба 

қавле «мушкилоташон»-ро осон мекунад. Дар деҳааш чанд маркази савдо 

ва дилхушӣ мекушояд. Муассисаи таълимии зодгоҳашро аз нав месозад ва 

онро ба номи падараш Давлатхӯҷа Салоҳидинзода мегузорад.  

Ин образ ботинан касиф аст ва ба воситаи пул қарз додан нисбат ба 

бисёр одамон амалҳои бадро раво мебинад. Нависанда тавассути ин 

амалҳои номатлуб нишон медиҳад, ки дар замони иқтисоди бозоргонӣ 

мавқеи пул дар зиндагӣ ба дараҷот меафзояд. 

Дар аввалҳо Холиқназар зиндагии камбағалона дошт. Дар хонаи 

Бадриддин  ном шахсе, ки роҳбалади поезд буд, хизматгор буд. Дар солҳои 

ҷанги шаҳрвандӣ ба ситоди қумандони калон Ҷовиди яккатоз ҳамроҳ 

мешавад ва соҳиби силоҳ мегардад. Амали нангинтарини Холиқназари 

пучуқ ин буд, ки ба оилаи муаллим Зафарзода муносибати маҳрамона 

карда, хиёнати гушношунидро ба муаллим раво мебинад. Ин беномустарин 

ва ноҷавонмардтарин амали ин персонажро нишон медиҳад. Ҳарисӣ ва 

сангдилии ӯ ба дараҷаест, ки ба хотири молу пул ва туҳматҳои беасос 

писараш Зафарро ба ҳалокат мерасонад.    

Ин ҷо масъалаҳои муҳимми иҷтимоӣ – бадбинӣ, кинаҷӯӣ ва 

бехирадию бемаърифатии инсонҳо ба миён меояд, ки дар миёни аъзои як 

хонадон ҳам рух медиҳад. Нависанда бо истифодаи ҳақиқати воқеӣ 

хислатҳои бадбинию ҳасудӣ ва бехирадию ҷаҳолати баъзе инсонҳоро 

ошкор месозад: «Ҳақиқат он аст, ки дар санъату адабиёт фантазия роли 

бештар ва аввалтарро мебозад» – мегӯяд, В. Г. Белинский [39, с. 78]. Дар 

асар образҳои манфӣ оқибат фош мешавад ё худ чи хеле ки адиб таъкид 

мекунад, бори каҷ ба манзил намерасад.  

Бисёр масъалаҳои иҷтимоӣ тавассути амалиёти образҳо амалӣ 

мегардад. Дар образҳои Ҷӯрақул, Ризқалӣ ва Ҳошимхони раис адиб ашхоси 

пулдор, фосиқ, беандеша, бераҳм, ҳаромхӯр ва кинаҷӯйро тасвир 

намудааст. Масалан, Ризқалӣ, сардори кормандони ҳифзи ҳуқуқ, ҳамчун 

шахси порахӯр, ҳаромхӯр ва кинагиру беандеша нишон дода шудааст. Ин 

шахсон чун зарпечак боиси харобӣ ва дӯшвории ҳаёти мардуми меҳнатӣ 

мегарданд. 

Ҳошимхони раис низ шахси фиребгар ва зинокор тасвир гардидааст. 

Ӯ Ҳуснорои ҳамсари Давлатхӯҷаро мехоҳад, ки зӯран аз шавҳараш 

бароварда ҳамсари худ гардонад. Аз ин сабаб Давлатхӯҷаро маҷбуран ба 

чигинакашӣ, чигинае, ки онро говҳои носара мекашанд, равон мекунад: 

«Субҳ надамида, ҳанӯз осмон ситоразор буд, ки Ҳошимхони раис ба 

хирман омада, гирди чигинаи Давлатхӯҷа чарх мезад. Ғарқи гирдоби 

хаёлҳои ноҷои худ буд» [14, с. 31]. Давлахӯҷаро говҳои носара зада маъюбу 

маслуқ мекунанд. Ӯро ба сару рӯйи варам ба хонааш назди ҳамсараш 

Ҳусноро меоранд. Вале раиси фосиқу нобакор ба мақсади нопокаш 

намерасад. 

Образи Ҷӯрақул ба мисли образи Холиқназар шахси фиребгар, 

сарватманд ва баднафс нишон дода шудааст. Вай мардумро қарз дода ба 

ивази қарз аз онҳо маблағҳои калон ва ҳатто духтарони қадрасашонро 

талаб мекунад. Яъне, дар қалбаш мақсадҳои ғаразноку разилонаро обу тоб 

медиҳад. Хушбахтона, чуноне ки аз мундариҷаи «Моҷарои зиндагӣ» 

бармеояд, дар ҷомеа афроди хайрандешу накукор зиёдтар ба назар 

мерасанд, ки онҳо садди роҳи ин гурӯҳи нохалаф мешаванд. 

Образҳои мусбат бо амалу рафтори некашон дар ҷомеа маҳбубият 

доранд. Дар образи Зафар хислатҳои ҷавонмардӣ, ростқавлӣ ва поктинатӣ 

дида мешавад. Зафар ҷавоне буд, бо андешаю дилсоф. Бо ин рафтораш 

худро қурбон сохт ва муаллим Зафарзодаро аз маҳбас озод кард. Вале аз 

бетаҷрибагӣ ва содагии кӯдакона худро эҳтиёт карда натавонист. Чунонки 

К. Шукруллоев мегӯяд: «Ӯ бояд худашро дар оинаи таассуроти кӯдакӣ ва 

моҷароҳои зиндагии нобасомони имрӯза софкорӣ кунад» [131, с. 128].  

Профессор А. Кӯчаров оид ба тарҷумаи романи «Паланги барфӣ»-и 

Чингиз Айтматов сухан ронда қайд мекунад: «Нависанда ҳолати руҳӣ ва 

равонии қаҳрамонро дар дӯшвортарин лаҳзаи ҳаёт басо муассир ва 

ҷонгудоз тасвир кардааст» [63, с. 150]. Чунин маҳорати образофарӣ дар 

романи «Моҷарои зиндагӣ» низ мушоҳида мешавад. Зафар медонист, ки 

падараш супоришҳои номаъқул ва бадро ба ӯ медиҳад. Вале ба хотири 

қадру қимат ва эҳтироми падариаш он супоришҳои разилонаро иҷро 

мекарду ба падараш сухане намегуфт. Ниҳоят ба танг омада, ба падараш 

ҳақиқати ҳолро мегӯяд. Холиқназари пучуқ ба ин рафтори ҷавонмаронаи 

писараш тоқат накарда, ӯро охир ба қатл мерасонад. Образи Зафар аз 

образҳои барҷастаи мусбати асар ба шумор меравад.  

Дар симои мӯйсафедон Давлатхӯҷа ва Мансурхӯҷа, мардони 

меҳнатдӯст ва ҳалолкор ба тасвир омаданд. Онҳо бо азобҳои зиёд бо 

меҳнати сангину вазнин рӯз мегузарониданд. Ба воситаи ин образҳо 

нависанда ҳаёти вазнини солҳои панҷоҳуми асри гузаштаро аниқу воқеӣ 

тасвир кардааст. Он солҳо мардуми деҳоти Тоҷикистон ба чигинакашию 

даравгарӣ машғул буданд. Дар он солҳо аксари корҳо бо зӯри бозу иҷро 

мешуданд. Муқоисаи зиндагии одамон дар он солҳо ба имрӯз хонандаро 

водор мекунад, ки оид ба меҳнати ҳалоли падарон дар ободонии диёр ва 

пешрафти зиндагии аҳолӣ андеша кунанд. 

Хонанда ба таври равшану возеҳ эҳсос мекунад, ки имрӯз пешравиҳо 

хеле зиёд мебошанд ва ҳамаи ин пешравиҳо аз Истиқлолият маншаъ 

мегиранд. Адиб ин пешравиҳоро хеле устокорона нишон додааст ва таъкид 

кардааст, ки муҳимтарин пешравии имруза сохтани муассисаҳои нави 

таълимӣ ва ҷавобгӯ ба меъёрҳои байналмиллалӣ мебошанд.  

Дар образи Ҳафизуллоҳ ҷавононеро тасвир кардааст, ки ба 

муҳоҷирати меҳнатӣ мераванд. «Ҳафизуллоҳро ба Русия роҳӣ кунем, кор 

кунад, як пайса, ним пайса ёбад, ҳамроҳи бачаҳои худам мефиристам 

вайро, роҳу равиши пулёбиро ёд медиҳам. Вай ҳам ёбанда мешавад, 

рӯзгорашро уҳда мекунад, кам-кам қарзҳояшро ҳам меканад» [13, с. 15]. 

Вале кори аксарашон омад намекунад ва, баъзан, ҷасадҳояшонро аз  

давлатҳои бегона меоранд. Аз ҷумла, тобути Ҳафизуллоро низ аз Россия 

меоранд. 

Ин ҷо як масъалаи муҳимми иҷтимоӣ ҳамон ҷанги шарвандии солҳои 

90-ум мебошад, ки ба иқтисодиёти мамлакат ва сатҳи зиндагии мардум 

халали ҷиддӣ ворид намуд. Бар асари ин шарити номатлуб аксар ҷавонон 

ба муҳоҷирати меҳнатӣ рафтанд. Зану фарзандон ва падарону модарони 

худро танҳо гузошта, ба умеди зиндагию маишат ба Россия мерафтанд. 

Баъзе соҳиби сарвати бисёр мегарданд. Қисмати дигарашон ноком 

мемонанд. 

Ин масъалаи мураккаби иҷтимоиро адиб дар образҳои Холиқназар 

ва Ҳафизуллоҳ тасвир кардааст. Асосан ин раванд дар ҷумҳурии мо баъди 

Истиқлолият ба вуҷуд омад. Албатта, ин масъала талаботи замони муосир 

аст. Адиб таъкид мекунад, ки шахс бояд ҳуқуқҳои худ ва забонҳои 

хориҷиро донанд. Ба доми фиреб афтодани Ҳафизуллоҳ надонистани забон 

ва ҳуқуқҳои худаш мебошад.  

Хислату характери омӯзгорон Кошифзода ва Зафарзода низ муфассал 

баён гардидааст. Онҳо шахсони маърифатноку меҳрубон ва пуртоқату 

дурандеш мебошанд. Махсусан образи муаллим Зафарзода чун шахси 

устувору дурандеш моҳирона тасвир гардидааст. Бегуноҳии ӯ исбот шуда, 

аз зиндон озод мешавад: «Аз миён рӯзҳо гузаштанд. Зафар гуё хонагӣ шуда 

буд. Мактаб намерафт, муаллим ҳанӯз дар маҳбас. Аз рӯйи шунидаш дар 

мактаб ҳама ба шӯр омада. Сар карда аз директори мактаб Кошифзода, 

ҷумлаи муаллимон ва ҳамсинфҳои Зафар ҳама ба ҳимояи муаллим хеста. 

Ҳама мегуфтанд, ки ин кори Холиқназар, ӯ ба муаллим куҳнадӯшман, 

номардӣ кардааст. Далели шайъӣ лозим, ки Зафарзода гуноҳ надорад» [14, 

с. 123]. 

Адиб Кароматуллоҳи Мирзо ҳодисаҳои муҳимми иҷтимоию 

маиширо дар симои омӯзгор ба риштаи тасвир мекашад. Яъне, омӯзгор 

бояд кинагир набошад, балки донишманди асилу қавиирода бошад.  Дар 

симои Зафарзода тарбиятгари ҳақиқӣ ҷилвагар мешавад. Омӯзгорон ба 

мисли Зафарзода ва Кошифзода сабур, ростқавл ва ҳалиму меҳрубон 

ҳастанд. Аз ин лиҳоз К. Мирзо бештар образи муассисаю омӯзгорро 

мавриди таҳлил қарор медиҳад. Нависанда нисбати муассисаҳои маориф 

эҳтироми зиёд дорад ва ба қувваи омӯзгорони ҳалолкору ростқавл боварӣ 

дорад. Ба ақидаи  ӯ, танҳо муаллимон метавонанд, ки шахсиятҳои некро 

дар ҷомеа тарбия намоянд. 

Дар роман масъалаи ҳуқуқи занҳо низ мавриди таҳлили бадеӣ қарор 

гирифтааст. Масалан, аз тарафи Ҷӯрақул ном марди бераҳму бемаърифат 

поймол гардидани ишқи поки духтари тоҷик хеле равшан баён гардидааст. 

Ӯ мехоҳад Гулнисоро ба ивази қарзаш ба занӣ гирад, вале ба мақсади 

нопокаш намерасад. Нависанда бо санъати баланди воқеанигорӣ 

ҳодисаҳои гуногуни иҷтимоиро ошкор сохтааст. Ба гуфти академик М. 

Шукуров: «Воқеанигорӣ низ яке аз воситаҳои тадқиқоти бадеии воқеият 

мебошад» [135, с. 133].  

Образи занҳо дар роман ҷойгоҳи махсус дорад. Занҳое, ки дар 

образҳои мусбат амал мекунанд, бо рафтору кирдори худ шоистаи ибрат 

мебошанд. Масалан, Ҳусноро зане буд, ки дар ҳусну ҷамол ҳамто надошт, 

вале ҳамсараш муносиби ӯ набуд, ҳамаи мардҳо ҳаваси ӯро мехӯрданд. 

Ҳошимхони раис мехост, ки ҳамсари Ҳуснороро ба қатл расонда ба ҳусну 

ҷамоли Ҳусноро соҳиб шавад. Вале Ҳусноро зани покдоман буд, таклифу 

пешниҳод ва амалҳои разилонаи Ҳошимхони раисро қабул намекард. 

Зиндагии орому осуда ва ҳамсари камбағалашро аз ҳама боло медонист. 

Вай зиндагиро дар савату дороӣ не, балки дар ишқу муҳаббат, иззату 

эҳтироми ҳамдигар медонист. Ин рафтору одоби наку дар аксар занҳои 

тоҷик дида мешавад. Онҳо аз гузаштагони худ ин дарси одаму одамгариро 

омӯхта ба наслҳои минбаъда мерос мегузоранд. Адиб ин масъалаи 

иҷтимоиро воқеъбинона тасвир карда, симои занони покдоманро дар 

асарҳояш бомаҳорат нишон додааст.   

Насли ҷавони имрӯзро Кароматуллоҳи Мирзо бо айёми гузашта 

шинос мекунад. Инчунин нависанда масъалаҳои муҳимми иҷтимоии 

муҳити оилаи солим, муоширати рӯзмараи одамони гуногунхислат, 

пайванди расму оинҳои гуногуни деҳотиён, эҳтироми волидон, қадри 

омӯзгор ва дигар қонуниятҳои зиндагиро тасвир намудааст. 

 Барои фаромӯш нагаштани қаҳрамонии Зафар, сарвари муассиса 

Кошифзода бо ҳамроҳи устодону шогирдонаш муассисаро ба номи ӯ 

мегузоранд. Муҷассамаи ӯро дар саҳни муассиса гузошта дар пояи он 

гулгузорӣ мекунанд: «Зафар баҳри шогирдон тимсоли ростгӯию ростқавлӣ, 

покӣ, вафодорӣ, садоқат дар роҳи ишқу муҳаббат. Муҳаббати ӯ бо 

Заррина афсона шуда, афсонаи ишқи номуроди ду ҷавон. Зарина дар 

ҳалокати Зафар худро гунаҳгор меҳисобад» [13, с. 47]. Достони ишқи Зафар 

ва Заррина бо забони равшану равон ва бо тасвирҳои бисёр оммафаҳми 

асар дар ёди ҳаводорон абадан нақш мебандад. Махсусан рафтору кирдор 

ва одобу ахлоқи Зафар завқи хонандаи ҷавонро бедор намуда дар қалби 

вай хислатҳои неки инсониро бедор месозад. Адиб ҷавононро таъкид 

мекунад, ки ба мисли Зафар ростқавлу поктинат бошанд.  

Нависанда тавассути андеша, нигориш ва тасвири баланду ҷолиб   

масъалаҳои зиёди иҷтимоиро воқеъбинона матраҳ кардааст. Масъалаҳои 

иҷтимоии роман аз муҳити ороми оилавӣ оғоз гардида ба фоҷеаи мудҳиши 

марги фарзанд анҷом меёбад. Ин раванди иҷтимои падару модаронро 

ҳушдор месозад, дар ҳаёти оилавии худ пуртоқату дурандеш гардида ба 

хотири пулу мол беҳтарин неъмати Худованд, ки фарзанд мебошад, аз даст 

надиҳанд.  

Романи «Моҷарои зиндагӣ» дар таърихи адабиёти муосири тоҷик бо 

ошкор сохтани камбудиҳои дар ҷомеа  ҷой дошта ва нишон додани роҳҳои 

зиндагии оқилонаву огоҳонаи одамон дорои мақоми баланди таълимиву 

тарбиявӣ мебошад.  

3.3. Мавқеи воситаҳои тасвир дар ифодаи масъалаҳои 

иҷтимоӣ 

 

3.3.1. Забон чун воситаи муҳимми тасвири бадеӣ 

         

Насри бадеии Кароматуллоҳи Мирзо аз нигоҳи воситаҳои тасвири 

бадеӣ низ ҷолиб аст. Навиштаҳои ӯ паҳлуҳои гуногуни ҳаёти иҷтимоии 

мардуми тоҷикро басо равшану возеҳ ифода мекунад. Забони насри 

Кароматуллоҳи Мирзо бой, нарму мулоим ва оммафаҳм мебошад ва бо 

хусусиятҳои марғуби худ андешаи Р. Ҳодизодаро оид ба мавқеи забон дар 

тасвири бадеӣ тақвият медиҳад: «Агар забон вайрон бошад, тасвир ҳам 

хароб аст ва аз ин ҷо бадеият низ пурнуқсон мешавад» [111, с. 108]. Ин аст 

ки мундариҷаи асарҳои нависанда  таваҷҷуҳи хонандаро дарҳол ҷалб 

менамояд. Дар баробари ин, адиб бо истифодаи зарбулмасал ва мақолҳои 

халқӣ эҷодиёташро пурғановат ва ҷолиб намудааст. Чунонки шоири 

халқии Тоҷикистон Гулназар Келдӣ мегӯяд: «Забони Кароматуллоҳ бисёр 

нарму мулоим аст, нависанда аз вожаҳои мардумӣ, аз масалу 

зарбулмасалҳои камистифода баҳраи пурсамар мебарад. Муколамаҳояш 

табиӣ ва ба мантиқи инкишофи характери қаҳрамонҳояш мувофиқанд» [61, 

с. 29].  

Албатта, ҳар як адиб мекӯшад, ки забони осораш оммафаҳм ва дар 

ифодаи  мазмуни баланд созгор бошад. Барои ноил шудан ба ин комёбӣ 

нависанда бояд сарчашмаи эҷодаш устувор буда, фонди луғавии 

тафаккураш хеле бой ва доманадор бошад. Муҳити зиндагӣ ва фазои 

тарбияёфта низ ба эҷоди адиб таъсири калон мерасонад. Агар адиб дар 

муҳити илму маърифат ва одобу ахлоқ умр ба сар барад, ба эҷоди асарҳои 

баландарзиш муваффақ мегардад.  

Дар меҳвари асосии асарҳои Кароматуллоҳи Мирзо қадру қиммати 

инсон ва ахлоқ меистад. Забони асарҳои эҷодкардаи адиб гуногунпаҳлу ва 

содаю равон мебошанд. Ҳар як ҳикоя, қисса ва романе, ки ӯ иншо мекунад, 

ба хонанда мақбул буда, ба ӯ завқи бадеӣ ва лаззати эстетикӣ мебахшад, ки 

ин ҳолат, пеш аз ҳама, тавассути забони муаллиф ва нутқи персонажҳои 

асарҳояш амалӣ мегардад.  

Дар асарҳои нависанда аксаран масъалаҳои гуногуни зиндагии халқи 

одӣ инъикос мешавад. Ранҷу азоб, ғаму шодӣ масъалаҳое мебошанд, ки 

ҳаёти оммаи мардумро дар бар мегиранд, бинобар ин дар он забони зиндаи 

халқ мавқеъ дорад: «Ана як мисол, – мегуфт пирамард Баҳор, – дина 

Мавлонбой мана барои гови худум дар пеши назари ҳама зад, куштанӣ 

буд, Наврӯз боша, ин ҳолатро дида, раҳша дигар кард, мана аз дасти ин 

золим халос накард» [11, с. 378]. Адиб ин рӯйдодро ба таври воқеъбинона 

ва характернок маҳз тавассути имкониятҳои забон ҳарчи беҳтар тасвир 

кардааст. Пирамард Баҳор солхӯрда ва мактабнодида мебошад, бинобар 

дар сухани ӯ калимаву таркибҳои шевагӣ мавқеъ доранд. Ба ақидаи Г. М. 

Фридлендер, «Ин тасвирҳо аксаран аз ҳаёти муосир гирифта шудаанд» 

[108, с. 18].  

Романҳои эҷодкардаи нависанда бештар бо суханҳои одии дар миёни 

мардум роиҷ нигошта шуда, урфу одат ва ваъияту ҳолатҳои руҳии 

образҳоро равшан ифода мекунад. Масалан, лаҳзаҳои охири умри Нозимӣ 

дар романи «Дар орзуи падар» чунин тасвир ёфтааст: « – Ту, бачам, гӯш 

кун, гӯш кун, ман чӣ, мегӯям. Очата суроғ кун. Вай Муҳаммадӣ Палвон 

гуфт, ки боз рӯзаш сиёҳ шудааст, рӯз надид. Рав саробони очат шав, рав 

Миҷгонро ёб, шавҳар кардааст, вайро таги бағал каш. Вай духтаракам, 

ман вайро дӯст медорам. Ту, бачам, додоятро фармӯш накун, аз хотир 

набарор, – падар канда-канда, базӯр-базӯр ҳарф мезад, васият мекард...» [4, 

с. 36].   

Ин порча, аз як тараф, ҳолати дӯшвори бемории Нозимӣ, ҳолате, ки ӯ 

аллакай аз зиндагӣ умедашро канда, охирин лаҳзаҳои ҳаёташро аз сар 

мегузаронад, бозгӯ намояд, аз тарафи дигар, ҷилои услубӣ пайдо карда, аз 



 

 

117 
 

карда пушаймон шудан ва ба назди зану фарзандҳояш узрхоҳӣ карданро 

ифода мекунад. Дар муносибати иҷтимоии ҷомеа ин ҳолат бо ифодаҳои 

авфи гуноҳ хостан, биҳил кардан истифода мешавад.  

Ҳикояҳои нависанда ба худ забон ва услуби хос доранд ва дар кадом 

замону макон истиқомат доштан, намояндаи кадом табақаи иҷтимоӣ 

будани персонажро муайян мекунанд. Масалан, дар ҳикояи «Марги 

дӯшвор» дар истифодаи забони зиндаи халқ калимаву ибораҳои лаҳҷавиро 

интихоб намуда, онҳоро моҳирона истифода мебарад. Гуфтугӯй мӯйсафеде 

бо  Ризои Раҳмон ба синну соли зиёду бесаводии ӯ ишора дорад: « – Ангур 

чиндум, бачам, аз боғ хона биёрум мегум, наметонум, се-чор бача лозим» [2, 

с. 372]. Ё ки дар ҷумлаи «Помир рафтай, боз мошинуш вайрон буд, 

намедонум, чи ҳол кашид» [2, с. 373]. Хусусияти ҷолиби ин ҳикоя аз 

унсурҳои забони гуфтугӯйӣ фаровон истифода кардани Кароматуллоҳи 

Мирзо буда, нутқи персонажҳои ҳикояро ҷаззобу дилкаш намудааст.    

Сабку услуби К. Мирзо воқеанигорист. Ӯ ҳикояҳоро таҳлили аниқу 

равшан мекунад, яъне, сужет бар инкишофи воқеа ва мувофиқи характер 

инкишоф меёбад. Нависанда ҳамчунин мекӯшад, ки воқеаҳоро ба 

муносибату характери қаҳрамонҳо мувофиқ нишон диҳад. Характери 

қаҳрамонҳоро тавассути калимаҳои умумиистемолӣ нишон медиҳад. 

Нависандаи рус А. М. Горкий чунин мегӯяд: «Калимаҳои характери 

умумиистемолӣ надошта забони асарро ифлос мекунад» [47, с. 800].  

 Дар ҳикояҳои адиб як хусусияти оҳистаравӣ ё бештар мулоҳизаронӣ 

дида мешавад. Барои мисол дар ҳикояи «Қадри модар» чунин ҳолат 

мушоҳида мешавад: «Кампири Сабрия бо андешаҳои зиёд дарвозаро 

оҳиста тела дод. Кушода нашуд. Онро аз дарун занҷир карда будаанд. 

Пиразан, асояш миёни кафҳояш, болои як санги таги дарвоза нишаст. 

Хунук хӯрда буд. Ҷуръати дарвозаро тақ-тақ задан ё овоз бароварда фарёд 

кардан надошт» [2, с. 399]. Хусусиятҳои андешаронӣ, мулоҳизакорию 

оҳистаравиро адиб дар персонажи кампири Сабрия нишон додааст. 

Рафтору кирдорҳои дар паси дарвоза анҷомдодаи модар танҳо ба хотири 

зиндагии осудаи фарзандаш мебошад. Модар кӯшиш мекард, ки 

забонашро ҳамеша нигоҳ дорад. Вай метавонист бо ҳар гуна суханҳои 

бемаъно писарашро таҳқир намуда ҳуқуқҳои худро муҳофизат намояд, 

вале андеша намуда, аз раъи худ даст мекашад. Нависанда пуртоқатӣ ва 

устувории модаронро нишон дода, таъкид мекунад, ки модарон дар чунин 

ҳолатҳои вазнин андешамандона сухан меронанд.  

Ин услуби ҳикоянависӣ имкон медиҳад, ки ҷанбаи воқеии тасвир 

равшану возеҳ ошкор гардад. Аксарияти персонажҳои офаридаи адиб 

рафтору амалашон ба услуби гуфтугӯйӣ монанд аст. Масалан, суханҳои 

таъсирбахш ва ғамангези модар ба писараш Талбак ба тарзи гуфтугӯйи 

мардуми одии деҳотӣ чунин баён гардидааст: «Бо нуги оташков  ба ман 

нон те, пасмондаатро эб набину аз хонаат пеш накун, бачам,  модар гиря 

мекард» [2, с. 398].  

Вазъияти ногувори модар тасвир гардида, забони ширину гуворо ва 

нарму мулоими модар илтиҷоомезу риққатовар садо медиҳад. Ҳолатҳои 

дигари истифодаи калимаю ибораҳо аз забони мардуми одӣ низ дар ҳикоя 

дида мешавад. Характеру хислати модар бо забону гуфтораш қариб 

баробар аст ва ҳамеша хусусияти пандомезӣ ва некандешӣ дорад: 

«Бачаҳом, нағз ҳастетон, Худо ҳардуятонро ҳам нигаҳбон шавад» [2, с. 

402]. Профессор А. И. Ефимов навъҳои гуногуни нутқи персонажҳои асари 

бадеиро бо услуби иҷтимоии гуфтугӯйӣ вобаста мекунад [85, с. 53].  

Дар асарҳои насрии Кароматуллоҳи Мирзо дар худ усули хоси 

воқеанигорӣ дар шаклҳои дигар низ зоҳир мегардад. Дар қиссаи «Нишони 

зиндагӣ» ҳолатҳои дағали муносибати одамон тавассути калимаю 

ибораҳои халқӣ-лаҳҷавӣ чунин баён гардидааст: « Э гум буша, ист, ту чӣ 

кор мекунӣ? Мошин чапа мешавад» ё «Дафъ шавед, фароед, дар таги борон 

мурда равед» [2, с. 12]. Чуноне ки дидем, дар нутки персонажҳо калимаву 

ибораҳои дӯшворфаҳм хеле кам дида мешавад. Ҳар як калимаву ҷумлаҳои 

офаридаи адиб ҳолатҳои руҳӣ ва мақсаду мароми ширкаткунандагони 

асарҳоро ҷолибу равшан ва диққатҷалбкунанда ифода мекунад. Адиб 

кӯшиш менамояд, ки ҷумлаҳои офаридааш дар пайдарпайии баёни фикр 

мусоидат намоянд. Ин андешаҳои профессор А. Маҳмадаминов ба осори 

К. Мирзо низ мутааллиқ аст: «Умуман, дар ин нигориш корбасти 

вижагиҳои дӯшворёб басо кам дида мешавад. Муаллиф кӯшидааст, ки 

мақсадро бо калимаву таъбирҳои мафҳум ва ҷумлаҳои фасеҳ ба қалам 

диҳад» [70, с. 17].    

Бояд гуфт, ки қиссаи «Нишони зиндагӣ» бо забони равону ширин ва 

тасвирҳои дилчаспу хотирмон иншо гардидааст, ки ин ҳолатро ҳангоми 

тасвири манзара ва ба ҳолати руҳии образҳо мусоидат намудани 

рангомезиҳои табиат баръало мушоҳида кардан мумкин аст: «Нурҳои 

офтоб сари шохаҳои баланд-баланд чун гӯшвораҳои заррин ҳамоил. Онҳо 

ба замин – ба қаъри дара намеафтиданд. Аз зери решаҳои қариб ҳар чинор 

чашмае ҷорӣ. Об рӯйи сабзаю себаргаҳо мешорид, оби сард, айни гармои 

сол ях барин. Аз миёни ҳавлии вай ҳам чанд шохаи оби ҳамин чашмаҳо 

мегузаранд. Вақте ҳамсарашро ба ҳамин ҳавлиашон кӯчонда овард, оби 

зулолу дарахтони сарсабз, гулҳои хушрангро дида «биҳишт - ку» гуфт» [2, 

с. 71].  

Истеъмоли вожаҳои забони гуфтугӯйӣ дар қиссаи «Дарди ишқ» 

барои фардӣ кунонидани сухани қаҳрамонони қисса муҳим аст. Аз тарафи 

дигар, ин вожаҳо ҷилои услубӣ ва устувории забони асарро таъмин 

менамоянд. Нависанда калимаву ибораҳои озоду рехтаи забони зиндаи 

халқро басо фаровон истифода кардааст: хандаи ширин, чашмони зебои 

хандон, лабони пуртабассуми дилҷӯ, рӯзҳои беғамӣ, рафиқони айёми 

хурдсолӣ ва ғайра. Тасвири ин ҳолатҳо гувоҳи услуби ҷаззобу дилчаспи 

адиб мебошанд: «Хандаи ширини Парвонаро шунид. Чашмони зебои 

хандон, лабони пуртабассуми дилҷӯи ӯ пеши назараш буд. Рӯзҳои беғамӣ, 

хурсандии ӯ буданд он замонҳо. Ку Парвона, ку рафиқони айёми хурдсолӣ 

ва беғамии ӯ» [5, с. 206].  

Адиби нуктасанҷ дар васфи образи мусбати ормонӣ моҳирона аз 

забони пуробуранги тоҷикӣ калимаву ибораҳои мувофиқро манзури 

хонанда гардонда, завқи бадеии ӯро бедор месозад. Дар мавриди тасвири 

образи манфии Калтаи Мансур бошад, нависанда аз таркибҳои 

ифодакунандаи маъноҳои дурушту дағал истифода мекунад. Масалан, 

таркибҳои пишакашро пишт, сагашро тур соҳиби вазифаю сарватманд ва 

ҳокими даврон будани ин башараро образнок ва кӯтоҳу муъҷаз нишон 

додааст, ки ҳоҷат ба тасвири иловагӣ нест: «Дар деҳа гӯё одами 

пишакашро пишту сагашро тур мегафтагӣ намонда буд» ё «Худи Калта 

шоҳу табъаш вазир» [5, с. 215].       

Дар мавриди фардӣ кунонидани нутқи иштирокчиёни қисса гуфтан 

ҷоиз аст, ки адиб бо тарзи талаффузи мардуми маҳал таваҷҷуҳи хос зоҳир 

намудааст. Дар суханҳои бобои Нусратулло ҷараёни шинаму дилкаш 

гардидани забони асар пайдо гардида, он завқи хонандаро ба хондани асар 

зиёд менамояд, инчунин ба забондонӣ ва ғанӣ гардидани фонди луғавии 

онҳо мусоидат менамояд: « – Ту, бачам, гапи падаратро намегирифтӣ, гапи 

маро нагирӣ, гапи очаатро нагирӣ... намедонам, ҳолат чӣ мешуда бошад... 

– Мӯйсафед бо димоғи сӯхта аз назди Рустам рафт» [5, с. 258]. Панду 

насиҳат кардан бо забони ширину шево хоси мадуми тоҷик мебошад. 

Мӯйсафед бо забони содаю оммафаҳм Рустамро насиҳат медиҳад, ки аз 

гапи модараш набарояд. Нависанда ба воситаи забони персонажҳо шевоӣ 

ва дилчаспии лаҳҷаи кӯҳистони тоҷикро таъкид мекунад.  

Кароматуллоҳи Мирзо бо таълифи романҳои худ дар такмил додани 

таркиби луғавии забони адабӣ саҳми муносибе дорад. Аз ҷумла, романи 

«Марги бегуноҳ» бо тасвирҳои хотирмон ва забони равону ширин эҷод 

гардидааст. Воситаҳои тасвири дилнишин, ифодаи вожаҳои гуфтугӯйӣ, 

забони зиндаи мардум, калимаву ибораҳои озоду рехта дар асар фаровон 

ба мушоҳида мерасад, ки намунааш ин аст: «Рӯзҳои охири фасли тирамоҳ, 

мавсими ҳузнангез, баргҳои дарахтон, токҳо рехтаанд, рӯйи роҳу роҳрав, 

дами дару дарвозаҳо пур аз хазон. Дар ҳавлии эшони Саидҷалолхон ҳам 

рӯ-рӯйи хазон мерафтанд. Ба дилҳо сиёҳӣ ва ҳузну навмедӣ. Ба замми ин, 

дар он бегоҳирӯзӣ боди сарде аз ҷониби кӯҳ мевазид, ҳаво тахти абр, осмон 

сиёҳдуд карда. Шамоли сард ба сару рӯ мезад, бӯйи барф меомад. Фасли 

сармо, бӯйи зимистон» [12, с. 11]. Дар порчаи зикргардида калима, 

ибораҳои рехта ва такрори калимаҳо бомаврид истифода шудааст. Дар 

симои эшони Саидҷалолхон ва хонадони ӯ як навмедӣ ба мисли баргҳои 

хазонрези тирамоҳ дида шавад, истифодаи забону калимаву ибораҳо 

диққати хонандаро ба воқеаҳои минбадаи асар ҷалб менамояд. Махсусан, 

ибораҳои озоду рехтаи мавсими ҳузнангез, рӯйи роҳи роҳрав, дами дару 

дарвоза, ҳаво тахти абр, осмон сиёҳдуд карда, забони романро гуфтугӯйӣ ва 

умумиистемолӣ мегардонад.     

Воҳидҳои луғавии ҷигаррехта, бӯзбала, шалпар, бухча, адир, 

бузакбозӣ, арғушт, шӯ, теф, бурут, бафурсат, ганда ва таркибу ибора ва 

ифодаҳои: титу парешон, даҳон во карда, рӯзи сиёҳ, зихнагӣ накун, сер 

кардан, изо кашидан ҷанбаи иҷтимоии асарро тақвият бахшидаанд.  

Сухани бамавқею муносиб тасвирро зиндаю воқеӣ гардонда барои 

мутолиаи он хонандаро дилгарм месозад. Асаре, ки бо забони равону сода 

ва фасеҳ навишта мешавад, ба хонанда тарзи баёну ҳусни забонро 

меомӯзад. Кароматуллоҳи Мирзо пайваста дар ҷустуҷӯйи сухани мувофиқу 

нав буда, ба хонанда назокат ва иқтидору ғановати забони тоҷикиро 

меомӯзад. Ин андешаҳоро романи «Ишқи Сархӯр» ба хубӣ собит 

менамояд.  

Воҳидҳои гуногуни забони гуфтугӯйӣ дар нутқи персонажҳои роман 

ба назар мерасанд. Дар ин ҳолат тобишу вазифаҳои муайяни услубӣ ва 

тафовутҳои нозуки маъноӣ бамавқеъ истифода шудаанд: «Дар куҷоӣ, 

Лутфия? Канишӣ, Лутфияҷон!!» ё ин ки «Макнуна, мегум ту бачаи бисёр 

дорӣ?», ё ин ки дар ҷумлаи дигар «Чува киноя мезанед, апа? Медонед, ки як 

бача дорам, яктаи талбидаю харида» [16, с. 10, 11]. Вожаҳои мазкур дар 

тамоми шеваҳои гуфтугӯйии мардумони  ҷанубу шарқӣ ва як қатор 

ноҳияҳои дигари ҷумҳурӣ низ дида мешавад. Истифодаи ин калимаҳою 

ибораҳо боиси такмили забони адабӣ гардида, иқдоме дар иҷрои кори 

пуршараф – умумӣ кардани забону шеваҳои ин мардумон аз тарафи 

муаллиф мебошад.  

Бо вуҷуди ин, чи хеле ки Аълохон Афсаҳзод дар мавриди забони 

насри Кароматуллоҳи Мирзо баён кардааст, «дар навиштаҳои 

Кароматуллоҳи Мирзо ба нудрат ҳам бошад, шакли ғалати калимаҳо, 

вожаҳои номаънус, ибораҳои ношинам ва ифодаҳои ношиносро низ дучор 

омадан мумкин аст» [31, с. 267]. Масалан бемавқеъ омадани калима ва 

таркибҳои чи ҳол кашид? (ба ҷойи ҳолаш чӣ шуд?), канишӣ? (ба ҷойи куҷо 

шудӣ?), нопешрав мешавад (ба ҷойи пешрав намешавад), капааш дуд 

гирифт (ба ҷойи капааш дуд кард), занакаро (ба ҷойи занакро)... боиси 

харобии мазмуни матн гардидаанд. Аз ҷумла, вожаи занака маънои манфӣ 

дорад ва бобои Ӯзбакхоҷа бо дилсӯзӣ ҳамеша аз дасти Гулрез азоб 

кашидани Санамро бо ин вожа ифода кардааст; – Ман Гулрезро медонам, 

як умр оби ҳамин занакаро (Санамро) лой карда омадааст [16, с. 107].  

Дар нутқи тасвирии муаллиф низ вожаҳои забони зиндаи халқ ба 

миқдори муайяне истифода мегардад. Нависанда дар лаҳзаҳои муайяни 

тасвир мувофиқи талаботи фикр ва тақозои услуби баён ба унсурҳои 

мазкур муроҷиат намудааст. Ин майлу равия боиси табиӣ гаштани тасвир 

ва дилнишиниву образнокии мазмуни иҷтимоии роман гардидааст. 

Ибораву таъбирҳои нон мегуфт, об мегуфт, хӯрок мегуфт, хизматгори дари 

мардум, хоку хокистар мепартофт, оғил мерӯфт ва ғайра далели гуфтаҳои 

боло мебошанд.  

Услуби такрори воҳидҳои забонӣ яке аз воситаҳои муҳимми тасвири 

бадеӣ мебошад, ки Кароматуллоҳи Мирзо аз ин восита низ истифода 

кардааст: «Ба услуб ҳам ғояҳои асосии эҷодиёти нависанда, ҳам сабк, ҳам 

воситаҳои бадеӣ ва забони асарҳои ӯ ва, умуман, ҷаҳонбинии ӯ дохил 

мешавад»- таъкид кардаанд адабиётшиносон М. Шукуров, Р. Ҳодизода ва 

Т. Абдуҷабборов [132, с. 129].  

Нависанда такрори як калимаро дар шакли ибораи озоду рехта 

оварда, аломат, хусусият ё дигар ҷиҳати хислату характери як персонажро 

аз забони персонажи дигар муайяну мушаххас менамояд: «Боақл аст, 

Сархӯр, бисёр, бисёр боақл» [16, с. 33]. Ё худ дар ҷойи дигар нависанда аз 

забони персонажи асар Сархӯр усули такрори воҳидҳои забониро  

бамаврид истифода намудааст: «Ниҳоят, ба забон омад Сархӯр, овозаш 

баланд шуд. Чӣ ҳарфе гуфт? Ҳарфе, ки Нигораро хиҷил сохт. Ҳарфи сард, 

«хайр» гуфту рӯ ба роҳ шуд. Ҳарфи «хайр» дар гӯши Нигора монд» [16, с 

34]. Такрор ба такрор овардани калимаи «ҳарф» бесабаб нест. Вобаста ба 

инкишофи ҳодисаву воқеаҳо ҳолати руҳӣ ва равонии персонаж тағйир дода 

мешавад. Батакрор омадани калимаи «хайр» низ аз дилхаставу хиҷил 

гардидани Нигора дарак медиҳад.  

Дар роман манзараҳои зебои табиат, бахусус фасли баҳор, бо забони 

равону ширин ва тасвирҳои дилчасп манзури хонанда гадидаанд. 

Ифодаҳои пуробуранг, ҷилвагар намудани боронҳои сели айёми баҳорон 

зиёд ба назар мерасанд. Порчаи зерин бошад, аз ягон ҳодисаи нохуши ба 

сари мардуми деҳа омада дарак медиҳад: «Борон аз боридан намонда, 

баръакс шиддат ёфт, гӯё аз осмон ба замин сатил-сатил об мерехт, сангоб 

пуобтар гашт, садояш ҳамон гӯшхарошу ваҳмангез, тарақотуруқи ба ҳам 

бархӯрдани сангҳо» [16, с. 80].  

Дар забони роман баробари истифодаи зиёди ибораҳои фразеологии 

забони адабӣ ҳамчунин як силсила ибораҳои рехта низ истифода шуданд, 

ки хоси шеваҳои мардуми тобеи ҷумҳурӣ мебошанд. Ин равандҳо дар 

муассирии сухан, бадеияту образнокии афкор саҳми муҳим дошта, ба 

забони роман оҳанги халқиву табиӣ мебахшад: «Шаш моҳ касалбонӣ карда 

базӯр шавҳарамро ба по хезонда будам-е, ҳайфи меҳнатом, сад ҳайфи дар 

болои сараш шабҳоро саҳар карданоме, ҳайф» [16, с. 80].              

Забони асари бадеӣ ба завқи эстетикии адиб вобастагии калон дорад. 

Тасвири манзараҳо ва мушоҳидаҳои ҳақиқатҳои воқеии зиндагӣ дониши 

баланд ва услуби хоси нигорандагиро талаб мекунад. Бояд мавзуъ ва 

мундариҷаи асари бадеӣ тавассути забони он пурқуввату устувор гардад. 

Ҳамчунин, забон ба метод, ҷинс ва жанрҳои адабӣ низ таъсири файзбор 

мерасонад. Адабиётшинос Маҳмадаминов Абдулҳай  дар бораи забони 

асари бадеӣ чунин ақида дорад: «Муносибати забони асари бадеӣ бо 

метод, ҷинс, жанри адабӣ, услуб, мавзуъ, руҳияи асар, завқи эстетикии 

адиб ва дараҷаи инкишофи ҳаёти иҷтимоӣ устувор мебошад» [69, с. 14]. 

Дар насри Кароматуллоҳи Мирзо мувофиқати забон ва дигар паҳлуҳои 

сохтории асари бадеӣ равшан ба назар мерасад.                          

Кароматуллоҳи Мирзо дар насри бадеии худ аз зарбулмасал ва 

мақолҳои халқӣ ба таври васеъ истифода кардааст. Истифодаи бамавриди 

зарбулмасалу мақолҳо метавонад, мазмуну мундариҷа ва забони асарро 

оммафаҳм намуда, нутқи гӯяндаи воқеаро бо тамоми фасеҳӣ манзур 

намояд. Аз ҷумла, мақолу зарбулмасалҳои дар қиссаи «Нишони зиндагӣ» 

истифодашуда чун воситаи қувватдиҳандаи нутқи персонаж амал 

мекунанд: «Ту калони ин мактабӣ ё ман? Алафата паст бучар, бача, 

қадаматро дониста мон» [2, с. 57]. Суханҳои Муҳриддин Ниёзов нисбати 

ҷонишини таълимӣ Носиров таҳқиромезу таънаомез оварда шудаанд. 

Тавассути ин мақол персонажи асар мақсади худро аниқу равшан баён 

мекунад.  

«Иллат дар гандаю ҷондор дар ҷанда»-ин мақол аз рафтору кирдори 

одамони пастфитрату беандеша ва фиребгар манша мегирад. Чунончи: 

«Иллат дар гандаю ҷондор дар ҷанда», меандешид Рабиев. Ягон асари 

бадеӣ ё рӯзномаю маҷаллае намехонад Суяр. Дарсҳояш бесарунӯг, ҳамаи 

падару модарон аз вай дилмонда» [2, с. 73]. Нависанда хислату характери 

номуносиби Суярро тавассути ин мақоли халқӣ равшан нишон медиҳад.  

Порчаи дигари қисса аз рафтори хуби одамон, сулҳу салоҳ, забони 

ширини одамон дарак медиҳад. Адиб таъкид мекунад, ки одам бояд 

ширингуфтору накукор бошад: «Одамон аксаран аз рӯйи ҳикмати «Бо 

забони ширин мор аз хонааш берун ояд»  амал мекунанд, ҳамаи корҳоро бо 

сулҳу салоҳ ба субут мерасонанд. Рафтори хуб, оқилона. Коре ба хубӣ 

шавад, бадӣ, дилсиёҳӣ чӣ лозим» [2, с. 84]. Ин ҳикмати пумазмунро 

нависанда бамаврид истифода карда, аҳамияти тарбиявии асарро зиёд 

намудааст.  

Адиб дар қисса маҷлису муҳокимарониҳои солҳои пеш дар мактаб 

шударо ёдрас мешавад, ки байни Соҳиба ва директори мактаб нофаҳмӣ сар 

мезанад. Дар натиҷа директор суханҳои нешдору таҳқиромез мегӯяд. 

Нависанда ин моҷароро бо истифодаи зарбулмасали зерин ҷамъбаст 

менамояд: «Шумо ҳақ надоред, қарору масъалаҳои дар замонҳои гузашта 

қабулшударо муҳокима кунед... Чӣ дар он солҳо одамон набуданд? Калла 

надоштанд? Бефикр, аҳмақ буданд? Онҳо ҳоло зинда, ҳамроҳамонанд. Ба 

иззати нафсашон намерасед? Меранҷанд. «Ба мисле, ки гунҷишкбача 

очаашро чиқ-чиқ омӯзад» мегӯянд» [2, с. 93].   

Зарбулмасалу мақолҳо вобаста ба андешаҳои адиб дар қисса 

истифода мешаванд. Кароматуллоҳи Мирзо талош менамояд, ки бо 

истифодаи бомавриду саривақтии мақолу ҳикматҳои халқӣ забони 

асарашро пурғановат намуда, завқи бадеии хонандаро бедор созад. 

Масалан, порчаи зер аз хислату характер ва сири пинҳони чандинсолаи 

Муҳриддин Ниёзов дарак медиҳад: «Мӯйсафедони зиндагидида ҳама 

Суярро бад гуфта кӣ будани Муҳриддинро намедонанд. Кори дунё ҳамин 

хел: «Лулиҳо сар-сари бому хапако кора тамом». Яке чун ӯ худро дар назди 

мардум фариштаю малак вонамуд карда метавонаду дигаре ошкор, 

бадному садном мегардад» [2, с. 102]. Ин ҳикмати халқӣ аз сирри дилро 

пинҳон карда тавонистани баъзе одамон далолат менамояд, ки онҳо гуноҳи 

худро пинҳон карда осудаҳолона зиндагӣ мекунанд. Баъзеҳои дигар гуноҳ 

надоранд, вале ба туҳмат гирифтор мешаванд. Адиб тавассути мақоли 

халқии мазкур бо пинҳонкорӣ корҳои сиёҳашро ба анҷом расондани 

Ниёзовро таъкид мекунад.                                        

Дар қиссаи «Дарди ишқ» низ истеъмоли зарбулмасалу мақолҳо ва 

ҳикматҳои забони зиндаи халқ ба мушоҳида мерасад. Мақолу 

зарбулмасалҳои оварда хусусиятҳои халқӣ ва миллии асарро таъмин карда, 

ба эҷоди бадеӣ ба истифодаи фолклор беш аз пеш аҳаммият додани 

нависандаро бори дигар собит менамояд. 

Дар порчаи зер тасвирҳо хеле зебо, муқоисаи зиндагии шаҳр бо деҳа 

матраҳ шудааст. Нависанда бо истифодаи мақоли халқӣ зиндагии 

мардумро вобаста ба ҷойи таваллудашон дар муқоиса гузоштааст: «Бобои 

Рустам лаҳзае биистод. Рӯ ба роҳи омадааш гардонд. Офтоб дар дами 

ғуруб, дар он дуриҳо, тарафи офтобшин хона, зану фарзандонаш 

мондаанд. Он ҷо шаҳр аст. Дар назари зану фарзандонаш Гулоб чӣ? Ҷойи 

вайрона, аз ободиҳо дур. «Деҳа чӣ ҷое, ки равию зиҳӣ», мегӯянд. Ҳушу ёди 

онҳо дар шаҳр, шаҳри пурғавғо. Онҳо онҷоианд, дар шаҳр ба дунё омада, 

хуни нофашон дар он ҷо рехтааст. Шояд аз ҳамин ҷиҳат ба шаҳр меҳр 

доранд ва шояд Гулоб ҳам барои ҳамин ба вай азиз аст. Вале Рустам дар 

тамоми умраш ба шаҳр дил баста натавонист» [5, с. 207].  

Аксарияти мақолу зарбулмасалҳо ва ҳикматҳои қисса ба образ ва 

рафтору амали персонажи манфӣ Калтаи Мансур дахл доранд. Масалан,  – 

Ту раис шудам мегӯӣ? Маро кор баро, «нонатро ҳалол карда хӯр» мегӯи?! 

Дӯғ мезанӣ?! Як бори дигар ту аз модар таваллуд шав, ин хел не, одамсурат 

ба дунё биё, ана ҳамон вақт аҷаб не, ман ба ту гӯш диҳам [5, с. 213]. Ин 

ҳикматро муаллиф аз забони Сайидбек ном персонаж оварда зиддияти ӯро 

ба Мансур пурра кардааст. Ин ҳикмат нафрати хонандаро ба ин раиси 

ношуд тақвият медиҳад.  

Дар ҷойи дигар ҳикмати халқӣ чунин истифода шудааст: «Раис шуда, 

ҳамин хел овоз баровардааст? Тавбае! «Бедастая дастаю калбуза шох нате» 

гуфтани одамон рост будааст» [5, с. 213]. Адиб мегӯяд, ки одамони чун 

Калтаи Мансур дилсиёҳу бадрафтор агар соҳибвазифа шаванд, мардумро 

ранҷу азоб медиҳанд. Ҷаззобию дилнишинии фикр дар овардани мақолҳои 

пурарзиш қувват гирифта руҳи иҷтимоии асарро баланд бардоштаанд.   

Ҳикмати «думи сагат каҷ» маънои дӯшманиро дорад. Яъне, одам агар 

росқавлу накукор бошад ҳам, дӯшманаш айбу гуноҳи «ӯро» меёбад. 

Нависанда ин мақоли халқиро барои пурра кардани хислатҳои манфури 

Калтаи Мансур овардааст. Маълум мешавад, ки ӯ бо ягон кас муносибати 

хуб надоштааст: «Мегӯянд-ку, ҳазор рост гардӣ, ба дӯшман гап ёфт 

мешавад, ҳеҷ ки нашуд, ӯ гуфтааст: «думи сагат каҷ». Барои ҷанҷол Калтаи 

Мансур баҳона меёбад» [5, с. 217].  

Зарбулмасал ва мақолҳои миллии халқӣ дар қисса хеле зиёд ба назар 

мерасанд. Муаллифи асар онҳоро дар мавридҳои даркорӣ барои ба 

хонанда мақбул гардидани мундариҷаи асар истифода кардааст: «Имрӯз 

якдигарро мезанем, мекушем, пагоҳ боз мо ҳамон мешавем. Мурем ҳам, 

гапи байни якдигарамонро ба ҳеҷ ҷо намебарем. «Ҷанги байни хешон - абри 

баҳорон» мегӯянд» [5, с. 263]. Адиб бо истифодаи ин мақоли халқӣ 

фарҳангӣ баланди хешутабории миллати тоҷикро нишон медиҳад.   

Дар баробари мақолу зарбулмасалҳо ибора ва таркибҳои рехта низ 

ба такмили мундариҷа ва муносибату амалиёти образҳо мусоидат 

кардааст. Аз ин ҷиҳат ҳолати гуфтугӯйи модари Рустам бо ифодаи ҳикмати 

рӯям дуд мекунад ҷолиб аст: « – Бачам, ман худамро нобуд мекунам ё аз 

қишлоқ баромада меравам, роҳи дигар нест. Номам бад шуд. Хаёлам, ки 

ягон одами қишлоқро набинам. Рӯям дуд мекунад, мурдан мехоҳам...» [5, с. 

265].   Нависанда барои ба пурратар ифода кардани ҳолати руҳии модари 

Рустам баъди моҷарои ба ӯ даст дарозӣ кардан хостани Калтаи Мансур ин 

таркиби рехтаро басо мувофиқ истифода кардааст.  

Мақолу зарбулмасалҳо ва ҳикматҳои халқӣ дар осори адиб чун 

воситаи қавватдиҳандаи нутқи персонажҳо ва сухани бевоситаи ин ё он 

персонаж ифода гардида, нутқи гӯянда воқеа ё ҳодисаро кушоду равшан 

нишон дода метавонад: « – Гулобӣ, падарам ҳам гулобӣ, ҳамаамон – зот ба 

зотамон  гулобӣ... – Чиба кампир ягон рӯз даҳон накушоданд, ки Гулоб 

мераванд, чаро вақти маргашон ҳам розигӣ надоданд, ки мурдаашро ба 

Гулоб баред? Не, гуфтанд. Кампир боақл буданд. «Ҷое ки рӯзам хуш 

гузарад, осуда бошам, ватанам» мегуфтанд» [5, с. 277]. Мақоли дар боло 

зикргардида бамаврид буда, вобаста бо амалиёти персонаж ҳолати руҳию 

равонии хонандаро тағйир медиҳад.    

Қиссаи «Шабе дар Кабудҷар» низ аз мақол ва зарбулмасалҳо ва 

ҳикматҳои халқӣ бой аст. Ин қисса дорои моҷароҳои иҷтимоӣ буда, бо 

ҳаёти як гурӯҳ ронандагони замони шуравӣ  бахшида шудааст. Гурӯҳе ба 

порахӯриву мардумфиребӣ ва гурӯҳи дигар ба ҳақиқатҷӯиву 

адолатпарварӣ ном баровардаанд. Нависанда ба воситаи мақолҳои халқӣ, 

аз ҷумла, фалокатҳои он солҳоро мушаххас ва саҳеҳ нишон медиҳад: «Чӣ 

шӯре бармеангезад! «Фалокат аз таги по мехезад» гуфтаанд, рост будааст» 

[5, с. 307].  

Мақолу зарбулмасалҳо баъзан, тағйир ёфта, ба нутқи персонажҳо 

ҳамроҳ мешаванд, ин ҳолат сухани гӯяндаро таъсирноктар мекунад: «Ҳоло 

гап ба даҳони вай. Рӯзе меояд, ки аз ин одам қасос меситонаду об ба лаби 

ҷӯй баробар мешавад... Лекин барои як кайк алҳол пустинро оташ задан 

нашояд. Мадинаро партофта намеравад, охир дунё як ҳамин ҳозир, ҳамин 

лаҳзаҳо не, пагоҳ ҳам ҳаст, вомехӯранд боз» [5, с. 317]. Мақсади ин мақоли 

халқӣ эҳтиёткорӣ ва дурандешии персонажи қиссаро муайян мекунад. 

Инсон дар вазнинтарин ҳолат ҳам бояд сабру тоқатро аз даст надиҳад.      

Дар қисса хислатҳои бади инсонӣ, ҳаромхӯрӣ, мардумфиребӣ ба 

таври васеъ мавриди таҳлили амиқ қарор гирифтааст. Гуфтугӯйи модари 

Шодмон бо зани Аҳмад ботафсил баён шудааст. Муаллифи асар дар ин 

ҳолат истифодаи мақоли халқиро лозим донистааст. Истеъмоли мақоли 

бомаврид метавонад, ки хислату характери якчанд персонажро муайян ва 

ошкор созад: «Маънии «гӯр сӯзаду дег ҷӯшад» гуфтани зани Аҳмадро дар 

деҳа ҳама медонанд. Шавҳараш бо акаи Асрор ва чанд нафар чапдасти 

дигар ҳамроҳ шудааст. Ба акаи Асрор ҳамин хел одамҳо лозим. Лекин 

Шодмон аз пайи ин одам намеравад, ҳеҷ гоҳ!» [5, с. 329].  

Мақоли «замин сахту осмон баланд» ба падари Шодмон иртибот 

дорад. Дар маъракае табақи ошро аз пеши Асрор мегиранд, ки ин боиси 

ранҷиши як авлод мегардад. Муаллиф мардеро мисол меорад, ки як замон 

дар деҳа зиндагӣ кардааст ва ба ин ҳолат гирифтор шудааст: «Замин сахту 

осмон баланд» гӯён панҷа ба замин мезанад. Каф ба дуо мебардорад, ба 

рақибонаш аз Худо рӯзи сиёҳ мехоҳаду гирён-гирён тарки деҳа мекунад. Ӯ 

куҷо рафт? Касе огоҳ нашуд» [5, с. 340]. Дар ҷойи дигар мақоли «Изои 

муъмин ҳаром» муаллиф аз забони мӯйсафедони деҳа гирифта, барои 

баландмазмун ва ба хонанда дилчаспу хотирмон гардидани мундариҷаи 

асар истифода кардааст.  

«Шодмон аз суханҳои сарбастаи директор дар як дам ба ҳазор кӯчаи 

хаёл рафт. Чӣ гапи ганда шуда бошад, дар чӣ хусус? Вале напурсид 

Шодмон. Чизе дар дег бошад, ба кафлес ояд. – Дар қишлоқ чӣ гап? – бо 

овози нарм аз ӯ пурсид директор» [5, с. 344]. Нависанда дар ин мақол 

воқеаҳои гузаштаро ифода кардааст. Шахс ҳар амале, худаш анҷом 

медиҳад, хоҳ бад бошад, хоҳ нек, ҷавобашро худаш медиҳад. Агар нек 

бошад, сарбаланду некном мегардад, бад бошад, шармсору беобурӯ 

мешавад.      

Қиссаи «Ситораи умед» аз мақолу зарбулмсалҳои халқӣ ҷаззобу 

хонданбобтар гардидааст. Муаллиф онҳоро дар лаҳзаҳои гуногуни 

амалиёти персонажҳо ва ҳодисаву воқеаҳо ба риштаи тасвир кашидааст. 

Масалан, лаҳзаи ба хонаи Наврӯз меҳмон шудани Мавлонбой ва суҳбати 

Наврӯз бо ҳамсараш бо мақоли халқии «Фалак чалак шудааст» бомаврид 

истифода шудааст: «Занак, болишт биёр. Фалак чалак шудааст, акаам 

меҳмони мо шудааст... Хуш омаданд, ака, хуш омаданд...» [11, с. 389]. 

Чалак асбобест, ки ба воситаи он дар давраҳои пеш ришта мебофтанд. Вай 

гоҳ ба қафо гоҳ ба пеш ҳаракат мекунад. Аз нигоҳи Наврӯз, гӯё гардиши 

фалак тағйир ёфтааст. Дар солҳои пеш сарвармандон ба хонаи камбағалон 

намерафтанд. Яъне, назарашон онҳоро намегирифт. Чаро Мавлонбой ба 

хонаи хизматгори худ Наврӯз меҳмон шудааст? Нависанда мақолро дар 

тақвияти фикри персонажи мусбат Наврӯз бамаврид истифода кардааст.   

«Гулнисо аз ҷидияти шавҳараш пай бурд, ки  ягон сир дорад, таги 

коса нимкоса будагӣ барин. Ин буд, ки вай хомӯш монд» [11, с. 394]. Дар ин 

мақол мақсадҳои ноаёну сирҳои пинҳони одамон маълум мегардад. 

Нависанда бо истфодаи ин мақоли маъмул нақшаҳои гуногуни инсонҳоро 

баён намуда ҳисси кунҷковии хонандаро нисбат ба амалиёти персонажҳо 

зиёд менамояд. Ҳамчунин баландмазмунӣ ва ширинии забони асарро 

ҳангоми мутолиа ба хонанда пешкаш мекунад.   

Истифодаи бомавриди мақол ва зарбулмасалу ҳикматҳо метавонад, 

ки забон, сужет ва мундариҷаи асарро пурраю устувор намояд. Бинобар 

ақидаи М. Фозилов: «Азбаски зарбулмасал ва мақолҳо аз жанрҳои 

мустақили адабиёти бадеӣ ҳастанд, онҳо дорои ҳама хусусиятҳои каломи 

бадеӣ буда, маҳз бо хушоҳангӣ, равонӣ ва мазмуни баланд дар хотири 

одамон нақш бастаанд» [107, с. 9]. Муаллиф бо истеъмоли мақолҳои халқӣ 

тамоми паҳлуҳои зиндагии мардум ва муносибату муомилаи онҳоро 

матраҳ месозад. Масалан, дар мақоли «Аз нӯги хамир фатир» бозёфти хурд, 

аммо дар назари персонаж гаробаҳоро тасвир кардааст: « – Кор омад кард. 

Аз нӯги хамир фатир... писараш... – гуфт саворе, ки онҳоро роҳнамо буд. – 

Мир, албатта, хобанд» [11, с. 428]. Ин мақол дар байни мардум машҳуру 

маълум аст. Хурсандӣ ва қаноатмандии инсонҳо дар радифи ин мақоли 

халқӣ ба як лаҳзаи қиссаи нависанда ифоданокӣ бахшидааст.  

Дар мақоли дигар – «Аз сад  гул ҳанӯз як гули ӯ нашукуфтааст» 

муаллиф дар он орзуҳои иҷро ношудаи Дилшоди ҳаждаҳсоларо 

таъсирбахшу хотирмон нишон додааст: «Ҳаёти Дилшодаш дар айни ҷавонӣ 

хазон мешавад. Акнун ҳаждаҳсола шудааст. Аз сад гул ҳанӯз як гули ӯ 

нашукуфтааст. Дар дил орзуҳои бисёре дошт. Райҳонро дӯст медошт, бо ӯ 

ҳамхона шуданӣ буд... Акнун орзуҳои Дилшоди онҳо ба хок мераванд...» 

[11, с. 433]. 

Дар романҳои нависанда нисбат ба қиссаҳояш истифодаи мақолу 

зарбумасалҳо камтар ба назар мерасад. Дар романи «Марги бегуноҳ» бо 

истифодаи мақоли «Асоҳо сӯзан, чоруқҳо ғалбер» дарду алам ва ранҷу 

азоби мардум тасвир ёфтааст: «Ба гуфте, дар ҷустуҷӯйи ҷигарбандон асоҳо 

сӯзан, чоруқҳо ғалбер гашта» [12, с. 4]. Ин мақоли халқӣ ба ҷанги 

шаҳрвандӣ нисбат дорад. Адиб бо ин восита ҷустуҷӯҳои бебарори 

мардумро, ки дар суроғи фарзандони беному нишон гаштаашон рух 

додаанд, равшан бозгӯ менамояд.  

«Моҷарои зиндагӣ» аз романҳои таҳлиливу иҷтимоии 

Кароматуллоҳи Мирзо ба шумор рафта ҳаёти мардуми деҳот ва зиндагии 

бомароми онҳоро бозгӯ менамояд. Дар ин асар низ муаллиф мақол ва 

зарбулмасалҳои зиёд  истифода намудааст. Аз ҷумла, мақол ва 

зарбулмасалҳои «КАбутар дар чанги калхот» [14, с. 18]. «Як гулу сад 

харидор» [14, с.27]. «Аз кафтархона як булбул» [14, с. 55]. «Пилтаи хома аз 

гӯшат бардор» [14, с. 107] гувоҳи он мебошанд, ки нависанда ба воситаи 

истифодаи фаровони забони шифоҳии халқи тоҷик хонандаро ба таърихи 

қадимаи адабиёту фарҳанги ғановатманди тоҷик, махсусан, адабиёти 

шифоҳии мардум шинос мекунад. «Зарбулмасалу мақолҳо аз жанрҳои 

адабиёти бадеии халқӣ мебошанд. Онҳо аз ибтидо каломи бадеӣ буда, дар 

давоми асрҳо тағйир ёфта, ба шакли ҳозираашон расидаанд» – таъкид 

мекунад М. Фозилов [107, с. 4].  

Нависанда ҳар як мақол ва зарбулмасалро мувофиқи макону 

замонаш ҷой додааст. Масалан, мақоли «КАбутар дар чанголи калхот» дар 

ҳолати афсӯс хӯрдани мардҳо ба ҳусну ҷамоли Ҳусноро, ки ба дасти 

шавҳари номуносиб афтодааст, истифода шудааст. Мақоли «Як гулу сад 

харидор» бошад, дар симои персонажи роман Ҳусноро зебоиву раъноии 

духарони тоҷик тавсиф ёфтааст. Дар ҳама давру замон духтарони зебо 

хушхарид мебошанд. Ин мақоли халқӣ дар байни мардум зиёд маъмул аст.  

Ҳамин тариқ, забони асарҳои мансури Кароматуллоҳи Мирзо дорои 

бадеият ва ифоданокии баланд мебошанд. Нависанда чун донандаи моҳири 

урфу одат ва фарҳанги волои мардуми тоҷик осори худро бо забони зиндаи 

халқ, мақолу зарбулмасал ва ибораву таркибҳои рехта оро медиҳад ва бо 

ҳамин ҷанбаи иҷтимоӣ ва хусусияти миллии осори худро тақвият медиҳад. 

                     

3.3.2. Мақоми санъатҳои бадеӣ дар насри адиб 

 

Яке аз фарқиятҳои асосии осори санъат, аз ҷумла адабиёти бадеӣ, аз 

осори илмӣ ва публитсистӣ дар ифодаи образноки сухан мебошад ва 

ифодаи образнок, пеш аз ҳама, тавассути санъати бадеӣ таваҷҷуҳи 

хонандаро ба худ ҷалб карда, ӯро ба андеша водор менамояд. Ба гуфти 

муаллифи китоби «Санъати сухан» Т. Зеҳнӣ «Таъсири эмотсионалии асари 

бадеӣ аз бисёр ҷиҳатҳо ба воситаҳои тасвир (аз ҷумла санъатҳои бадеии 

ташбеҳ, истиора, тавсиф, такрор, муболиға...) вобаста аст. Воситаҳои 

тасвир барои дилчаспу форам ва муассиру ҷозибадор тазоҳур кардани 

мақсад ва ғояи асар омили муҳимме мебошад» [55, с. 22].  

Дар ҳақиқат, сухани бадеӣ бидуни санъатҳои бадеӣ вуҷуд дошта 

наметавонад. Санъатҳои бадеӣ ба ду қисмат – маънавӣ ва лафзӣ ҷудо 

шуда, ҳам дар асарҳои манзум ва ҳам дар асарҳои мансур аз қадимулайём 

васеъ истифода мешаванд. Кароматуллоҳи Мирзо дар асарҳои бадеии хеш 

зиёдтар аз санъати маънавӣ чун ташбеҳ, истиора, тавсиф, такрор, 

муболиға, таҷнис... истифода карда, бо ҳамин мундариҷа ва лафзи 

асарашро ҷолиб ва таъсирнок менамояд. Дар ифодаи муассири лаҳзаҳои 

воқеӣ ва руҳи иҷтимоии асарҳояш нависанда аз ташбеҳ ва дигар санъатҳои 

маънавӣ фаровон истифода кардааст: «Соҳиба назди кати зери толор 

истода, бо муаллимоне, ки болои кат нишаста буданд, бо шавқ ҳарф мезад. 

Мӯйҳои буридааш гирди гардан, болои китфонаш хамида. Рӯйи сурху 

сафеди зебояш миёни мӯйҳои шабгун гуё чун моҳ афтода. Дар танаш 

куртаи  атласи сурхи ҷигариранг. Духтари ба ҳусн, зебо» [2, с. 97].  

Дар ин порча чеҳраи яке аз образҳои асосии қиссаи «Нишони 

зиндагӣ» – Соҳиба тавсиф ёфтааст. Ин образ дар асар мавқеи 

муайянкунандагӣ дорад ва ба муқобили образҳои манфӣ мубориза бурда, 

дар мактаб ҳақро ба ҳақдор мерасонад. Нависанда ба ин образ таваҷҷуҳи 

зиёд дорад ва ин майлу рағбат тавассути офаридани чеҳраи зебои қаҳрамон 

баръало намоён мешавад. Тасвирро махсусан ташбеҳҳои рӯйи чун моҳ, 

мӯйҳои шабгун ва тавсифҳои  рӯйи суху сафед, куртаи атласи сурхи 

ҷигариранг, духтари зебо тақвият мебахшад ва рағбати хонандаро ба 

қаҳрамони дӯстдоштааш боз ҳам меафзояд. Адиб вақте ки рӯйи Соҳибаро 

ба моҳ монанд мекунад, мӯйҳои ӯро ба шаб нисбат медиҳад, ҳамзамон 

таносуби каломро ҳам ҳосил менамояд.  

Бояд гуфт, ки ташбеҳ чун ташбеҳи равшан, ташбеҳи пӯшида, ташбеҳи 

таркибӣ, ташбеҳи мураккаб, ташбеҳи баргашта, ташбеҳи шартӣ навъҳои 

гуногун дорад ва дар мисоли боло ду навъи он – ташбеҳи равшан (рӯйи чун 

моҳ) ва ташбеҳи таркибӣ (мӯйҳои шабгун) истифода шудааст.   

Дар насри Кароматуллоҳи Мирзо ташбеҳи равшан зиёдтар истифода 

мешавад. Ташбеҳ якҷоя бо дигар санъатҳои бадеӣ дар ифодаи равшану 

ҷолиби зиндагии мардуми деҳот, муносибати аҳолӣ бо табиату ҳайвоноти 

гирду атроф ва хислатҳои ҳазлкашӣ ва воқеаписандии сокинонро таҷассум 

менамояд. Дар мисоли зер ин вазифаро ташбеҳи як санги калон ба назараш 

хирс барин тофт ва муболиғаи олам пури гап шавад иҷро намудаанд: «Рост 

мегуфтаанд, кӯҳ воҳима доштааст. Аз ҳар тараф садоҳо ба гӯшаш 

меомаданд, санг меғелид, тарақо-туруқ. Як қадам аз вай дуртар дарахту 

буттаҳо беҳисоб, аз он ҷо хишир-хишир, уллоси гург ба гӯш меомад, як 

санги калон ба назараш хирс барин тофт. Ӯро воҳима гирифт, боборо ягон 

гургу саг нахӯрад, ки олам пури гап шавад, хабаре, ки бобои Назара дар 

кӯҳ гург хӯрдааст» [16, с. 23].  

Ташбеҳи равшан дар роман низ ба мушоҳида мерасад. Нависанда бо 

ибораҳои мӯйҳои мушкранги дароз-дароз, рухсораҳои гулобитоб чеҳраи 

зебои Ҳуснороро тавсиф менамояд. Образи Ҳусноро агарчи мавқеи 

муайянкунандагӣ надошта бошад ҳам, муаллиф ӯро бо ташбеҳи равшан 

нишон дода, завқи зебоипарастии хонандаро зиёд мегардонад: «Мӯйҳои 

мушкранги дароз-дарозаш то буҷулаки пойҳои ӯ хамида. Зулфонаш ба ду 

бари рухсораҳои гулобитобаш ҳалқа хӯрда» [14, с. 18]. Нависанда дар ин 

порча аз ташбеҳи равшан (мӯйҳои мушкранг) ва (рухсораҳои гулобитоб) 

истифода кардааст.  

Дар ҷойи дигар чунин омадааст: «Либосҳои ранги ба ранг, ҳархела 

симкӯб, залҳаркорӣ, шилшиладор... Миёни мӯйҳояш гулҳо, Шаҳнози 

ниҳоли нозук, чи хеле мегӯянд, парӣ барин мешуд...» [3, с. 117]. Муаллиф 

дар ин ҷумла ҳам ташбеҳи пӯшидаро ва ҳам ташбеҳи равшанро истифода 

намудааст. Ташбеҳи пӯшида (Шаҳнози ниҳоли нозук, Шаҳнози парӣ 

барин) тасвир шудааст. Дар ифодаҳои ниҳоли нозук, парӣ барин 

монандшаванда Шаҳноза ба монандкунанда бо ёрии калимаҳои таносуби 

ташкил меёбад. Ҳамчунин, Шаҳнози ниҳоли нозук, яъне қомати Шаҳноз ба 

навниҳоли навбар монанд шудааст. Дар калимаҳои мураккаби симкӯб, 

залҳаркорӣ, шилшиладор ташбеҳи пӯшида ҳаст, дар асл нависанда гуфтан 

мехоҳад, ки ин персонаж бо истифодаи либосҳои зебо худро дар назари 

бинанда хушрӯю зебо нишон медиҳад.     

Санъати ташбеҳ дар романи «Марги бегуноҳ» зиёд истифода  

гардидааст. Вақте ки гурӯҳи силоҳдорон ба ҳавлии Барзу шабона ҳуҷум 

мекунанд, амалҳоеро, ки Барзу ба дигарон раво медид, онҳо дар ҳаққи 

оила ва модари Барзу раво мебинанд: «Силоҳдорон чун гургон аз як хона 

ба хонаи дигар медавиданд, саросема, ҳаросон буданд. Чизеро, ки 

медиданду ба назарашон ширин метофт, мебардоштанд, сандуқу 

сандуқчаҳоро, кӯшода наметавонистанд, зада мешикастанд» [12, с. 52].  

Дар ин ҷо силоҳдорон ташбеҳшаванда ва гургон ташбеҳкунанда 

мебошанд. Калимаи гургон хислати силоҳдорони ҳарду гурӯҳро, ки дар 

тороҷу ваҳшоният ба гург монандӣ доранд, нишон медиҳад. Дар мисоли 

боло калимаи гург ба ҷойи одамони бераҳму силоҳбадасти давраҳои 

аввали Истиқлол омадааст. Вақте ки калимаи гург ба назар вомехӯрад, дар 

тасаввури хонанда ва шунаванда як лаҳзаи бераҳмӣ, дарандагии гург ва ба 

воситаи ӯ манзараи ҷавру ситам ҷилвагар мешавад. Дар дили хонанда 

нисбат ба Барзу ва силоҳбадастон нафрат ва кинаву адоват пайдо 

мегардад.    

Муаллиф дар қиссаи «Ситораҳои паси абр» ташбеҳро дар асоси 

инкишофи ҳодисаҳои минбаъда пайгирӣ намудааст. Адабиётшинос Х. 

Мирзозода оид ба санъати ташбеҳ чунин қайд мекунад: «Дар ташбеҳ адиб 

бо як калима ва ё ибораи кӯтоҳ маъниҳои зиёдеро ифода менамояд» [72, с. 

146]. Дар мисоли зер ташбеҳ зикр ёфтааст: «Корвонакиҳо аз мардум мадад 

мехостанд ва хурду калон ҳама аз дар мӯи ба оташ расида барин ба худ 

мепечиданд, тадбир мепурсиданд, мадад расонед, бародарон, мемурем, 

мегуфтанд» [12, с. 133]. Ҷумлаи «аз дард мӯи ба оташ расида барин ба худ 

мепечиданд» ташбеҳ дорад, зеро ки инсон ҳангоми дард мисли мӯй ба ҳар 

тараф печутоб мехӯрад ва дар оташи дарду таб месӯзад, ки муаллиф 

сустиву заифии пайкари одамро дар ҳолати беморӣ ба таври кушоду 

равшан ба хонанда нишон додааст. Аз ин лиҳоз мӯи ба оташ расида 

ташбеҳкунанда мебошад.   

Таркибҳои моҳи мунир, лаълии заррин, шир барин чун сифатчиниҳои 

муносиб ба тасвир қувваи баланди ифоданокӣ бахшида, ба таносуби калом 

низ мусоидат мекунад: «Моҳи мунир дар миёни осмони пурситора чун 

лаълии заррин менамуд ва ба олам нур меафканд. Кӯчаҳои деҳа аз тобиши 

он ба назар шир барин менамуданд» [12, с. 416]. Моҳи мунир ба лаълии 

заррин монанд шуда аз пурра ва равшан будани он дарак медиҳад. Дар 

назари хонанда шабе, ки моҳтоб пурра асту дунёро равшанӣ медиҳад, 

намоён гардида, сафедиву равшании шаб ба шир ташбеҳ дода шудааст. 

Муаллиф барои ҷалби хонанда ба мазмуни ҷозибадори қисса аз 

сифатчиниҳои моҳи мунир, лаълии заррин, шир барин истифода мекунад 

ваманзараи шабҳои моҳтобиро ба назари хонанда ҷилвагар намуда завқи 

бадеии ӯро дар мутолиаи асар ҳувайдо месозад.        

Санъати муболиға дар забони халқ болобардорӣ ва муҳобот номида 

шуда, дар насри бадеии К. Мирзо бештар ба назар мерасанд. Дар қиссаи 

«Дарди ишқ» муболиғаи миёни дарёи хун монд нисбат ба Рустам – 

қаҳрамони асосии қисса гуфта шудааст. Адиб тавассути ин таркиб раҳму 

дилсӯзии хонандаро ба ин персонажи мусбат зиёд гардонда, завқи бадеии 

хонандаро бедор месозад: «Қамчин бо шаст, бо шиддат ба сараш фуромад. 

Хаёлаш, ки аз сар, аз чашмонаш оташаке берун ҷаста, ба дара паҳн шуд. 

Болои чашмонаш хун фуромада, ба хаёлаш, ки миёни дарёи хун монд» [5, с. 

247]. Нависанда ба ин персонаж таваҷҷуҳи бештар намуда, ба хонанда 

зиндагии мушкили қаҳрамонро равшан менамояд.  

 Нависанда дар романи «Ишқи Сархӯр» образи Сархӯрро тавсиф 

кардааст. Ин персонаж дар асар мавқеи асосӣ дорад. Муқобили образҳои 

манфӣ амал карда, бо рафтору кирдори неки худ ғолиб мебарояд. Адиб 

тавассути офаридани хислатҳои қаҳрамониву далерии Сархӯр рафтору 

кирдори ин образро нишон медиҳад. Тасвир тавасути муболиға тақвият 

ёфта, майлу рағбати хонандаро ба қаҳрамони асосии роман зиёд 

мегардонад: «Сархӯр натарсид, наздиктари мор рафт. Мор ба як сӯрохии 

танаи чинор даромад. Аз афташ он лонааш буд, Сархӯр ба лонаи мор даст 

андохт, аз думаш кашида берун овард» [16, с. 17]. Чунин тасвирҳои 

муболиғанок дар баёни амалиёти Сархӯр бисёр дида мешавад. Сархӯр аз 

хурдӣ нотарс буд ва ба сараш чандин фалокатҳои ногувор меояд.  

 Муаллиф дар тасвир ва ситоиши чизе ё ҳодисае аз ҳадди табиӣ ва 

аслӣ мебарояд. Онро аз будаш зиёдтар ё камтар нишон медиҳад. Дар 

таъриф ба баландтарин нукта мебарояд ва ё ин ки дар пасттарин дараҷа 

мефурорад, ки муаллифи романи «Дар орзуи падар» дар образи 

Абдушукур ин санъати муболиғаро истифода кардааст: « – Ту тасаввур 

мекунӣ, ки ман вай одама, худата, кӯдакатро чӣ мекунам? Аз дами теғ 

мегузаронам. Маро Абдушукури қассоб мегӯянд, одам дар назарам чени 

пашша қадр надорад» [3, с. 246].  

Нависанда бераҳмиву бадкории ин образро тавассути муболиғаҳои аз 

дами теғ мегузаронам, одам дар назарам чени пашша қадр надорад нишон 

дода нафрати хонандаро нисбат ба ин персонаж зиёд мегардонад.  

 Дар баъзе ҳолатҳо нависанда дар тасвир ва ситоиши чизе ба 

муболиға муаоҷиат мекунад. Аз будаш зиёд ё кам нишон додани ҳодиса ё 

воқеаро дар ҳолати тасвир муболиға мегӯянд, ки дар қиссаи «Ситораҳои 

паси абр» ҳангоми муноқишаи байни Ҳоҷимаҳмуд ва Носирхитой баръало 

мушоҳида мегардад: «Ҳоҷимаҳмуд камонро ба як сӯ ҳаво дода дастони 

Носирхитойро ба пушт тоб дод, ба хаёлаш, ки дастонаш шикастанд, 

устухонҳояш орд шуданд» [12, с. 153].  

Тавсифи муболиғаи табиӣ ва ба ақлу мантиқ мувофиқ воқеъ шавад 

ҳам, гоҳе ғайритабиӣ, берун аз доираи ақлу мантиқ ва ғайриреалӣ воқеъ 

мешавад. Дар мисоли боло ифодаи устухонҳояш орд шуданд ғайритабӣ ё 

ғайриреалӣ мебошад. Ин ифода ба ақлу мантиқ рост намеояд, вале дар 

зеҳни хонанда ҳисси кунҷковӣ ва пурқуввативу нотарсии персонажи 

мусбатро бедор месозад. Ташбеҳ ва муболиғаҳои пай дар пай дар қисса низ 

дида мешавад. Масалан, дар ҷумлаи «ҳаво ҳоло соф шуда, осмон чун 

гунбазе нилгун, тоза, беолоиш, беғубор чун булур» [12, с. 195], ташбеҳи 

равшан дида мешавад. Дар ҷумлаи «хунук, олам ях баста, аз хунукӣ сангҳо 

гӯё дар кӯҳ пора мешуданд, мекафиданд» [12, с. 195], муболиға дида 

мешавад.  

«Панҷаи Мавлонбой анбӯрвор ба гиребони ҷома ва куртаи пора-

пораи Баҳор-амак мепечид» [11, с. 373]. Ин ҷумла аз қиссаи «Ситораи 

умед» мебошад, ва ин ифода дар баробари ташбеҳ ба муболиғаи таблиғ низ 

рост меояд, чунки муболиғаи таблиғ ба ақлу мантиқ мувофиқ ва ҳаётӣ 

мебошад. Ҳодисаҳои ҳаётӣ, махсусан қаҳру ғазаб, инсонро ба ҳолатҳои 

вазнин рӯ ба рӯ месозад. Муаллифи қисса ҳолати руҳии қаҳрамони 

манфиро бисёр муассир баён карда, хислатҳои бади ӯро намоён карда, 

нафрати хонандаро зиёд мегардонад.  

Дар муболиғаи дигар боз як ҳолати вазнини пирамарди Баҳор тасвир 

гардидааст, ифодаи қатра-қатра хун мешорид аз ҳодисаи вазнини ба сари 

мӯйсафед омада гувоҳӣ медод: «Ба гиребони куртаи сап-сафеди бо ришу 

бурутҳояш ҳамранги ӯ қатра-қатра хун мешорид» [11, с. 393]. 

Кароматуллоҳи Мирзо ифодаи муболиғаомези қатра-қатра хун мешоридро 

дар мавқеи худ ба кор бурдааст ва тасвироти бадеии нависандаро ақл ва 

мантиқ қабул менамояд, яъне, дар амал ва ҳақиқат ин ҳодиса рӯй надода 

бошад ҳам хонанда тасаввур мекунад, ки ин воқеа ба вуқуъ пайвастанаш 

мумкин аст. Дар ҳамин ҷумла ташбеҳи ҳамрангии куртаи сап-сафед бо 

ришу бурут мувофиқ афтидааст. Хонанда ин тавр дарк мекунад, ки 

персонажи қисса шахсе мебошад, ки ришу буруташ мисли курта сап-сафед 

буда, синну солаш ба ҷое расидааст. Хонанда бо ҳисси кунҷковӣ ба ин 

қаҳрамон назар намуда, ба мутолиаи асар бештар таваҷҷуҳ менамояд.  

Кароматуллоҳи Мирзо ифодаҳои муболиғаомезро дар мавқеи худ ба 

кор бурдааст. Ин тавр таъбир, ифода, зарбулмасал ва мақолҳои халқӣ, ки 

муболиғаро ифода мекунанд, ба таври тасвири муболиғаомез дар адабиёт 

бисёр дида мешавад. «Дар он солҳо гурусна ба шер мезад, барои нон одам 

мекуштанд» [11, с. 147]. Дар ин мисол ифодаи гурусна ба шер мезад дар 

намуди мақоли халқӣ истифода шуда, манзараҳои солҳои гуруснагиро 

пеши назари хонанда меорад ва ӯро ба надеша кардан водор месозад. 

Яъне, дар ҳолати набудани нон ва гурусна мондан одам метавонад, ки 

тамоми амалҳои лозимаро анҷом диҳад. Таркиби гурусна ба шер мезанад 

муболиға буда, дӯшвориҳои гуруснагиро равшан ифода мекунад.  

Муболиға дар порчаи дар зер оварда ба ақлу мантиқ мувофиқ буда 

ҳаётӣ мебошад. Хусусан, ифодаву ибораҳои панҷаҳои яхзада, дастамон 

карахт, хунук мехӯрем ё на суп-сурх, каб-кабуд оҳанги муболиғаомез 

дошта, фикр ба таври реалӣ ё табиӣ ифода ёфтааст: «Боз ба дасту панҷаҳои 

яхзадаамон барфи рӯйи сангҳо рӯйи заминро мерӯфтем, дастонамон 

карахт, дигар ҳис намекардем, ки хунук мехӯрем ё на, суп-сурх баъд каб-

кабуд мешуд дасту панҷаҳо» [15, с. 148].   

Муаллиф дар ибораҳои панҷаҳои яхзада, дастони карахт инсонеро 

тасвир намудааст, ки дар фасли сармо ба ҳолати вазнини ҷисмонӣ 

гирифтор мешавад. Ин воқеа дар ҳикояи «Модари бачакуш» дар образи 

Зайнурабегим ва шавҳараш баён гардидааст, ки онҳо дар шаби зимистон 

бо дӯшвориҳои сахт рӯ ба рӯ шуданд. Ифодаву ибораҳои хунук мехӯрем ё 

на, суп-сурх, каб-кабуд ифодакунандаи ҳолати дӯшвори ин персонажҳоро 

нишон медиҳанд.  

 Нависанда барои тасвир кардани ягон воқеа, касе ё чизе сифатеро 

меорад, ки яке аз муҳимтарин хусусиятҳои он воқеа, он касе ё чизеро хеле 

барҷаста нишон медиҳад. [55, с. 112]. Тавсиф хусусияти гуногуни 

муайякунандагӣ дошта, асоситарин хусусияти ҳодисаро нишон медиҳад. 

Дар қиссаи «Шабе дар Кабудҷар» муаллиф бо истифодаи санъати тавсиф 

хислату характер, тарзи либоспӯшӣ, завқи зебоипарастии қаҳрамони 

асосии қисса – Шодмонро нишон додааст: «Туфлиҳои сурхчатоби 

пешборик, шими мушкранг, палто, куртаи сафеди оҳарӣ, мӯйсари 

ҷингилаи андаке расидаи Шодмон ба ӯ нафорид. Ваҷоҳати бача 

шубҳаангез намуд» [6, с. 289].  

 Адиб бо тавсифҳои туфлиҳои сурхчатоби пешборик, шими мушкранг, 

куртаи сафеди оҳарӣ, мӯйсари ҷингилаи андаке расида намуди зоҳирии 

персонажи мусбатро муайян намуда, майлу хоҳиши хонандаро нисбат ба 

ин образ зиёд менамояд. Ин тавсифҳо интихоби дурусти сару либоси 

ҳаррӯзаи Шодмонро нишон дода, хонандаро дар руҳияи зебоипарастӣ 

тарбия менамояд. Тавсифи мӯйсари ҷингилаи андаке расида  дар иртибот 

бо тавсифҳои боло дар айни ҳол симои шахсияти босалобат, ботамкин ва 

дурандешро бозгӯ менамояд.  

Нависанда ба воситаи санъати тавсиф манзараҳои деҳаи Роҳатиро бо 

ифодаю ибораҳои кӯчаҳои танг-танги пурпечутоб, кӯҳтали деҳа, сангоби 

калон, ҳавлию боғҳо, шоху навдаҳои дарахтони чормағзу олуча ва зардолу 

ба хонанда шинос менамояд: «Аз кӯчаҳои танг-танги пурпечутоби деҳа 

мегузаштем. Кӯҳтали деҳаи Роҳатиро ҷониби сангоб нишеб мешудем. Дар 

ду тарафи роҳ ҳавлию боғҳо. Шоху навдаҳои дарахтони чормағзу олуча ва 

зардолуҳо болои бому деворҳо хамидаанд» [12, с. 135].  

 Бояд таъкид намуд, ки барои тавсиф ва тасвири касе ё чизе ба таври 

болобардорӣ ва ё бо роҳи сарзаниш сифатҳои муносиб барои як мавсуф 

қатор чида мешаванд, ки ифодаро қувват медиҳанд. Ин гуна санъатро, ки 

сифатҳо паси ҳам чида шудаанд, сифатчинӣ менамояд. Масалан, кӯчаҳои 

танг-танги пурпечутоб, кӯҳтали деҳа, сангоби калон. Ин сифатчиниҳо 

барои муайян кардани мавқеи ҷуғрофии деҳаи Роҳатӣ ва ба хонанда шинос 

намудани ҳаёти мардуми деҳот мусоидат мекунад.  

Дар порчаи зер чеҳраи зебои Гулшан, персонажи ҳикояи «Вохӯрӣ», 

тавсиф ёфтааст. Ин образ дар ҳикоя мавқеи асосӣ дошта барои ишқи пок 

мубориза мебарад, вале ба мақсад намерасад. Нависанда ба ин образ 

таваҷҷуҳи зиёд дорад. Ба воситаи тавсифҳои рӯйи базеб ва чашмони шаҳло 

майлу рағбати хонандаро нисбати ин қаҳрамон зиёд менамояд: «Гоҳе 

Шакархӯҷа Гулшанро сари чашмаи таги сада ҳамроҳи дугонаҳояш дида, 

дақиқаҳо аз рӯйи базебу чашмони шаҳлои вай дида наканда меистод» [15, 

с. 129]. Адиб вақте ки рӯйи базеб ва чашмони шаҳлои Гулшанро тавсиф 

намуда, бо ҳамин восита таваҷҷуҳи хонандаро ба намуди зоҳирии 

персонаж ҷалб менамояд. 

Тавсиф ва сифатчиниҳо дар образи кампири Зайнурабегим дар 

ҳикояи «Модари бачакуш» пайдарпайю шинам оварда шудааст: «Кампири 

Зайнурабегим пир шудааст, афтода, мӯйҳои сараш ҳам сап-сафед, 

рухсораҳояш халтаи ожанг, чашмонаш камнур, гӯшҳояш ношунаво, 

роҳавӣ ҳам барояш дӯшвор» [15, с. 145]. Дар ин мисол сифатчинӣ бо 

ибораҳои мӯйи сараш сап-сафед, рухсораҳояш халтаи ожанг, чашмонаш 

камнур, гӯшҳояш ношунаво мувофиқ афтода хислатҳои одами синну 

солрафтаро дар ҳикоя ба тасвир гирифтааст. Ин тарз калимаҳое, ки бо 

сифати доимии ягон исм табдил ёфтаанд, низ ба қатори тавсиф дохил 

мешаванд. Тавсиф муҳимтарин хусусияти ҳодисаро ифода намуда, 

сифатчинӣ дар як ҷумла пай дар пай паси ҳам чида мешаванд.         

Санъати бадеии мунозира рӯ ба рӯ гуфтугӯ ва баҳс карданро ифода 

мекунад, ки дар ин қисса зиёд истифода шудааст. Нависанда ба воситаи 

мунозираи зерин муносибати персонажҳоро дар замонҳои гуногун ба 

хонанда мерасонад. Лаҳзаҳои баҳсу мунозира муносибати хонандаро ба 

образҳои мусбату манфӣ равшан месозад. Дар пораи зер баҳси 

муфаттишро бо қаҳрамони мусбат Шодмон мушоҳида менамоем:  

« – Борро Помир бурданӣ будам гуфтӣ?  

 – Ҳа.  

– Худат танҳо?  

– Не, мо чор нафарем.  

– Рафиқонат рафтанд? 

– Не, онҳо ҳама дар ҳамин ҷо, дар паси дар.  

– Онҳо чӣ бор доранд?  

– Мотосикл.  

– «Урал»?  

– Ҳа.  

– Аҷоиб, чиба танҳо бори мошини ту гум шудааст?» [6, с. 289].   

Муаллиф дар усули мунозира гуфтугӯйи ду шахсро бо оҳанги  ошкор 

намудани ҳодисае тасвир намудааст. Дар суханҳои муфаттиш хоҳиши 

ошкор намудани ҷинояте дида мешавад. Суханҳои Шодмон одӣ, вале 

боҷуръат ба назар мерасад. Ин мунозира манзараи пурсиши 

ҷинояткоронро  дар ҷараёни тафтишот ҷилвагар менамояд ва хонанда дар 

қисса барои фаҳмидани ҷинояткори асосӣ бештар майл пайдо карда, 

мутолиаи асарро метезонад. Нависанда бо истифодаи ин санъати бадеӣ 

хонандаро кунҷков намуда, ҳисси бадбиниро нисбати образҳои манфӣ зиёд 

мегардонад.  

Санъати муноҷот қариб дар ҳамаи асарҳои Каромтуллоҳи Мирзо 

дида мешавад. Муноҷот санъатест, ки дар он зориву тавалло, халосӣ ва 

раҳоӣ буда, муаллиф ба воситаи он ғаму дард ва илтимосу илтиҷои дилхоҳ 

персонажро муайян менамояд. Дар романи «Моҷарои зиндагӣ» ин 

ҳолатҳои муноҷот дида мешавад. Масалан, «Аз пешайвон ба хона 

намедаромад, такя ба сутуну чашм ба осмон Худо мегуфту Худо, аз он зоти 

пок мадад мехост, ки Ҳафизуллоҳи ӯро нигаҳбон шавад» [14, с. 98]. 

Нависанда бо истифодаи ин санъат илтиҷои модари Ҳафизуллоҳро баён 

намуда, ба хонанда баён медорад, ки инсон дар ҳолати вазнини ё ғаму дард 

ба Худо муроҷиат менамояд. Дар тамоми ҳолатҳо одам бояд ба Худо 

муноҷот намуда роҳи ҳалли мушкилашро аз зоти пок талаб намояд.  

Дар насри бадеии Кароматуллоҳи Мирзо истифодаи санъатҳои бадеӣ 

зиёд ба назар мерасад. Дар як қатор ҳикояҳои адиб низ санъатҳои ташбеҳ, 

истиора, тавсиф, муболиға, таҷнис ва ғайра бомаҳорат истифода шудаанд. 

Ҷумлаи «мошин аз қаъри дара нолишкунон боло мешуд» [15, с. 127] аз 

ҳикояи «Вохӯрӣ» буда, дар худ оҳанги муболиға ва таҷнисро дорад. 

Муаллиф ба воситаи калимаи нолишкунон ҳолати вазиниу ногуворӣ 

мошинро нишон дода, манзараи дашту дараҳои гуногунро пеши назари 

хонанда ҷилвагар менамояд. Нависанда ба мошин сифати инсонро дода бо 

ҳамин ҳолати ногувори мошинро басо муассир ифода кардааст.    

 Мисли ҳамин адиб дар як ҷумла чанд санъати бадеиро истифода 

кардааст. Порчаи зер ифодагари ин матлаб мебошад: «Осмони болои дашт 

софу беғубор, нилгун, офтоб баромада, гӯё болои гулу гиёҳҳо рангрезӣ 

мекард, селаи парандагон аз болои дашт дар парвоз» [12, с. 183]. Ифодаҳои 

софу беғубор ва нилгун мувофиқ ба тавсиф буда, дар назари хонанда 

осмони дилкаш, бӯйи хуш, айёми баҳор ва дигар воситаҳои дилнавози 

умри инсонро намоён мегардонад. Муаллиф дар болои гулу гиёҳҳо ҷилва 

кардани нурҳои офтобро ба шахси бо мӯқалам рангрезӣ мекардагӣ монанд 

карда, бо ҳамин ба хонанда завқи бадеӣ ва зебоишинохтӣ ато мекунад.   

Нависанда бо истифодаи санъатҳои ташбеҳ, тавсиф ва сифатчинӣ 

ҳаёти мардуми Сафедобро басо хотирмон нишон медиҳад. Ин санъатҳо 

барои шиносонидани хонанда ба миқёси ҷуғрофии деҳа, зиндагии мардуми 

деҳот, фарқи зиндагии  бошандагони деҳа аз сокинони шаҳр ва дигар 

омилҳои муносибатҳои иҷтимоии ҷомеа саҳм мегиранд: «Сафедоб даруни 

кӯҳ деҳаи хурдакак, як панҷаи одамӣ барин, ки дур аз шаҳрҳо, аз деҳаҳои 

сераҳолӣ, дур аз ғалоғулаю дуду чангу ғубор ва аз ихтироъҳои зараровари 

инсонҳо» [16, с. 99].  

Ташбеҳи деҳаи хурдакаки як панҷаи одам барин ва тавсифу 

сифатчиниҳои деҳаҳои сераҳолӣ, дуду чангу ғубор мундариҷаи асарро 

шавқовар намуда, таваҷҷуҳи хонандаро ба манзараҳои зебои табиат зиёд 

менамояд. Адиб вақте ки манзараҳои деҳаро бо истифодаи санъатҳои 

бадеӣ тасвир менамояд, таносуби сухани бадеиро низ дар асар меафзояд.    

Адиб дар ҳикояи «Боз як овоза» қаҳрамони ҳикоя Зебогулро таърифу 

тавсиф намуда, дар ифодаи мақсад аз ташбеҳу истиора ва муболиға низ кор 

гирифтааст: «Ба назараш он пахтазор чун гулзор зебо, ӯ як гулро аз ҳамин 

гулистон чидааст. Зебогулашро аз пахтазор ёфтааст. Аз миёни духтарҳои 

пахтачин бо ҳамин духтараки сиёҳҷурдаи сиёҳчашмак ҳавасаш рафт. Як 

дунёю хандаҳояш, рӯяш гул-гул мешукуфт. Серҳаракат, чақон, пешдомани 

пахтачинӣ дар миён, мебинӣ, ки дар як дам сад ҷӯякро тай мезанад» [15, с. 

161].   

Масалан, агар гӯем, ки як гулро аз ҳамин гулистон чидааст, ҷумла 

ташбеҳ дорад, зеро духтарро ба гул ва пахтазорро ба гулистон монанд 

кардааст. Вале агар гӯем, ки сарви хиромонро аз гулистон ёфт, дар ин ҷумла 

сарв истиора аст, зеро ба ҷойи духтар омадааст. Ибораи сиёҳҷурдаи 

сиёҳчашмак тавсиф буда, чашмони зебои ёрро таҷассум менамояд. Дар 

ифодаи рӯяш гул-гул мешукуфт муаллиф рӯйро ба гули шукуфтаву тару 

тоза аз ғайри адоти ташбеҳ ба таври пӯшида монанд кардааст. Таркиби 

«дар як дам сад ҷӯякро тай мезад» бошад, ифодаи муболиғаомез аст, ки 

ҳунари пахтачинии Зебогулро бозгӯ менамояд. Дар ин ҷумла ҳунари 

тасвирсозии Кароматуллоҳи Мирзо бо тамом маълум мешавад.     

Ҳамин тариқ, дар насри Кароматуллоҳи Мирзо санъатҳои бадеӣ 

мавқеи муносиб доранд ва дар ифодаи мазмун ва муҳтавои иҷтимоӣ 

ҳиссагузор мебошанд. Нависанда ҳаёти мардуми деҳот, зиндагии пурҷӯшу 

хурӯши қишрҳои гуногуни ҷомеаи тоҷиконро тавассути забони бою ғанӣ 

ва ноби миллат ва санъатҳои гуногуни бадеӣ ба тасвир гирифта, бо ҳамин 

ба хонанда завқи бадеӣ, ифтихори миллӣ, масъулияти шаҳрвандӣ ва руҳи 

ватандорӣ мебахшад.         

  



 

 

145 
 

ХУЛОСА 

 

Омӯзиш ва таҳлили мавзуи иҷтимоӣ дар насри Кароматуллоҳи Мирзо 

моро ба хулосаҳои зерин овард: 

1. Кароматуллоҳи Мирзо аз нимаи дуюми солҳои шасти асри XX 

анъанаҳои таълифи асарҳои бадеиро идома дода ба комёбиҳои назаррас ноил 

гардидааст. Дар осори ба масъалаҳои иҷтимоӣ бахшидаи адиб воқеият, 

муассирӣ ва оҳангҳои фарҳанги миллӣ ҷанбаи асосӣ буда, барои дарки амиқи 

мазмуну муҳтаво мусоидат кардаанд.  Андеша ва мулоҳизаҳои М. Шукуров, А. 

Афсаҳзод, Х. Шарифов, А. Абдусаттор, А. Раҳмонов, А. Сайфуллоев, С. 

Саидов, А. Саъдуллоев, Ҷ. Бақозода, А. Муродӣ, А. Кӯчарзода, Г. Зулфиев 

барин донишмандону муҳаққиқон доир ба ҷанбаҳои мундариҷавӣ ва бадеии 

насри бадеии адиб назаррас мебошанд [1-М; 8-М]. 

2.  Давраи Истиқлолияти давлатии Тоҷикистон дар ташаккул ва 

такомули фаъолияти эҷодии Кароматуллоҳи Мирзо нақши бориз дорад. Дар 

даврони Истиқлол адиб дар мавзуъҳои муосир асарҳои зиёд эҷод намуда, 

бештар ба масъалаҳои иҷтимоӣ аҳамият додааст. Мавзуи асосии кулли осори 

нависанда зиндагӣ, муносибату муомила ва маишати ҷомеаи муосири тоҷик 

мебошад, бинобар ин дар осори бадеии адиб баёни паҳлуҳои  иҷтимии ҷомеа 

пурқувват буда, таваҷҷуҳи хонандаро ҷиддан ҷалб менамояд [6-М; 9-М]. 

3.  Эҷодиёти адиб асосан ба ду давра – даврони шуравӣ ва даврони 

Истиқлол рост меояд. Нависанда дар ҳар ду маврид ҳаёти иҷтимоии мардумро 

ҷидиву ибратомӯз таҳлил карда тавонистааст. Асарҳои бадеии нависанда 

фарогири масъалаҳои гуногуни сиёсӣ ва фарҳангӣ мебошад ва дар онҳо 

мавзуъҳои иҷтимоӣ мавқеи муайянкунандагӣ доранд. Адиб то имрӯз баҳри 

дӯстиву якдилӣ, сулҳу ваҳдат, адлу инсоф, ватанхоҳӣ, некандешии одамон, 

худогоҳии миллӣ ва муҳаббату садоқат талош дорад [2-М]. 

4.  Ҳоло адиби рӯзгордида пайваста эҷод мекунад. Аз давраи аввали 

эҷод то имрӯз ҳикоя, қисса, очерк ва романҳои зиёде навиштааст. Қиссаҳои 

«Ситораи умед» (1980), «Шабе дар Кабудҷар» (1984), «Дарди ишқ» (1993), 

«Ситораҳои паси абр» (2005), «Ду қаҳрамон аз як хонадон» (қиссаи ҳуҷҷатӣ) 

(2012) ва  романҳои «Дар орзуи падар» (2005), «Марги бегуноҳ» (2012), 

«Моҷарои зиндагӣ» (2017)  ва «Ишқи Сархӯр» (2020) масоили гуногуни ҳаёти 

фарҳангӣ ва иҷтимоии халқи тоҷикро фаро гирифтаанд. Масъалаҳои иҷтимоӣ 

ҳамчунин дар жанрҳои иттилоотӣ (хабар, мухбирнома ва мусоҳиба), жанрҳои 

таҳлилӣ (мақола ва тақриз) ва жанрҳои публитсистикаи бадеӣ (лавҳаҳо ва 

сафарномаҳо) низ баръало мушоҳида мешавад [3-М]. 

5.  Мундариҷаи осори бадеии К. Мирзо руҳи умумихалқӣ дошта аз 

ҷиҳати интихоби мавзуъ, сохту таркиб ва рангорангии афкор ба завқу фаҳмиш 

ва ҷаҳонбинии хонандаи имрӯза мувофиқ аст. Ин аз масъулияти суханварӣ ва 

ҳунари волои нависандагии адиб гувоҳӣ медиҳад. Характер ва руҳу равони 

образҳои офаридаи нависанда ба замону макони муайян комилан мувофиқат 

карда, дорои аҳаммияти эстетикӣ ва таълимиву тарбиявӣ мебошанд. Дар осори 

бадеии адиб образ ва образнокӣ мавқеи муайян дорад ва аксар симоҳои мусбату 

манфӣ барои ифодаи барҷастаи мундариҷа ва руҳи эстетикиву тарғиботии матн 

хизмат мекунад [4-М; 10-М]. 

6. Забони осори нависанда ҷолиб, муассир ва фарогири ҷанбаҳои 

иҷтимоӣ ва миллии халқи тоҷик мебошад. Нависанда аз воситаҳои гуногуни 

тасвири бадеӣ самаранок истифода мебарад. Забон ва тарзи баёни К. Мирзо 

нишон медиҳад, ки ӯ дар руҳи анъанаҳои миллӣ ва шароитҳои нави иҷтимоӣ 

асарҳои худро эҷод мекунад. Адиб ҳамвора дар пайи он аст, ки аз вожа ва 

таркибу ибораҳои ноби забони тоҷикӣ бештар истифода намуда, забони адабии 

тоҷикиро ғанӣ созад. Инчунин нависанда дар истифода аз зарбулмасал ва 

мақолҳои халқӣ маҳорати баланди адабӣ нишон додааст. Истифодаи корбурди 

санъатҳои маънавӣ дар эҷодиёти адиб бештар ба мушоҳида мерасад [7-М].  

7.  Кароматуллоҳи Мирзо сабки хоси эҷодӣ дорад. Ин махсусиятро дар 

ҳикояҳо, очеркҳо, қиссаҳо ва романҳои  адиб бараъло мушоҳида кардан мумкин 

аст. Махсусан, романҳои ӯ аз ҷиҳати мундариҷаву бархурдҳои воқеият мутобиқ 

ба ҳаёти иҷтимоӣ буда, аз нигоҳи бадеият ва ҳунари суханварӣ ба арзиши 

намунаҳои барҷастаи насри муосири тоҷик баробар шуда метавонанд. Сабку 

услуби ба худ хоси нигориш боиси ҷаззобият маҳбубият, мондагории осори 

бадеӣ ва тақвияти ҷанбаи иҷтимоии насри бадеии нависанда гардидааст [5-М; 

9-М].  

8. Асарҳои К. Мирзо ифодагари фардияти эҷодӣ, ҷустуҷӯҳои бадеӣ ва 

мавқеи ҳунарии ӯ дар ҷараёни адабӣ мебошад. Кароматуллоҳи Мирзо дар 

робита бо адибони адабиёти давраи нав – С. Айнӣ, С. Улуғзода, Ҷ. Икромӣ, А. 

Самад, Ӯ. Кӯҳзод, С. Турсун... анъанаҳои суханварии пешиниёнро идома дода, 

дар рушди насри миллӣ саҳми беандоза дорад. Мундариҷаи ашъори нависанда 

фароху доманадор буда, тафаккури бадеии адиб ба тафаккури бадеии халқ хеле 

наздик аст. Умуман, эҷоди асарҳои насрӣ дар ҳаёти нависанда мавқеи хос 

дошта, яке аз хусусиятҳои асосии эҷодиёти ӯ гардидааст [3-М; 8-М].     

9. Ҳолати адабиёти солҳои шастуми асри XX, ки барои эҷодкори асил 

монеаҳои идеологӣ дошт, таҷрибаи нависандагии К. Мирзоро дар давраи 

аввали эҷодиёташ муайян ва мушаххас сохт. Ин нависандаи асил мавзуву 

масъалаҳои муҳимро тасвир карда, ба воситаи осораш ҳуввияи миллиро дар 

адабиёт инкишоф дод. Дар ашъори Кароматуллоҳи Мирзо андешаҳо дар либоси 

бадеият хеле рангин офарида шудаанд. Адиб дар истифодаи санъатҳои бадеӣ ва 

лафзӣ ба комёбиҳо ноил гардидааст. Ин воситаҳо ҳунари суханварии ӯро ҳусни 

бадеӣ бахшидаанд [1-М; 2-М].   

10. Мавзуъҳои гуногун, аз ҷумла ситоиш ва қадршиносии Ватан, ифтихор 

аз таъриху фарҳанги миллӣ, муносибатҳои оиладорӣ, мазмунҳои сиёсиву 

иҷтимоӣ, андарзҳо, табиат ва манзаранигорӣ дар осори К. Мирзо ҷанбаҳои 

иҷтимоиву ахлоқиро ба вуҷуд оварда, маҳорати баланди эҷодии ӯро ифода 

мекунанд. Мундариҷаи осори Кароматуллоҳи Мирзо асос ва пояи амиқи воқеӣ 

ва халқӣ дошта, масъалаҳои муҳимми иҷтимоиро дар бар мегиранд. Нависанда 

баҳри худшиносию ватанхоҳии халқу миллат ҳамвора талош меварзад ва 

паҳлуҳои гуногуни ҳаёти иҷтимоии мардумро ба тасвир кашида, зиндагии 

имрӯзаи моро бо гузаштаи пурифтихори фарҳангиямон дар муқоиса нишон 

медиҳад. Дар асарҳои нависанда маҳдудиятҳои мафкуравии даврони шуравӣ 

камтар ба назар мерасад. Ин иродаи устувор имкон додааст, ки адиб дар 

коргоҳи эҷодияш аз ҳаёти иҷтимоии мардум бештар иншо намояд. Дар даврони 

Истиқлол эҷодиёти Кароматуллоҳи Мирзо аз ҷиҳати жанру муҳтаво рангу 

ҷилои тоза пайдо кард. Мавзуъҳои иҷтимоӣ ва таълимиву тарбиявӣ дар ин 

давра меҳвари асосии осори адиб гардиданд [4-М; 5-М]. 

11. Ҷустуҷӯҳои нависанда дар шаклҳои суннатӣ ва нав ҷолиб буда, тарзи 

хоси идроки бадеӣ ва фардияти эодии ӯро таҷассум месозад. Жанрҳои суннатӣ 

дар шакли ҳикоя, очерк, қисса, роман ва ғайраҳо дар насри адиб ба таври васеъ 

истифода шудаанд. Комёбии адиб махсусан дар эҷоди повест ва роман равшан 

мушоҳида мегардад. Сарчашмаҳои жанрии эҷодиёти Кароматуллоҳи Мирзо 

насри классикии форсу тоҷик, насри муосир ва эҷодиёти шифоҳии мардуми 

тамаддунсоз ва фарҳангсолори тоҷик мебошад [1-М; 5-М]. 

Умуман, осори   бадеии  Кароматуллоҳи Мирзо бо мазмуну  муҳтаво, 

хусусиятҳои рӯзмаррагӣ, таъсиррасонӣ ва сафарбаркунандагии худ дар миёни 

осори адибон мавқеи назаррасе дошта, саҳифаи тозае дар адабиёти муосири 

тоҷик ба шумор меравад. 

ТАВСИЯҲО  ОИД  БА  ИСТИФОДАИ  АМАЛИИ   

НАТИҶАҲОИ ТАҲҚИҚ 

 

– дисертатсия дар омӯзиш ва таҳқиқи насри тоҷик дар даврони шуравӣ ва 

Истиқлол мусоидат менамояд. Бинобар ин дар кор зиндагинома ва осори 

Кароматуллоҳи    Мирзо мутобиқ ба масъалаҳои иҷтимоӣ таҳқиқ ва баррасӣ 

гардидаанд;  

– нуктаҳо ва маводи кори диссертатсионӣ ҳаёти эҷодии адибро аз даврони 

донишҷӯӣ то имрӯз фаро мегирад. Ин диссертатсия ба унвонҷӯёни дараҷаҳои 

илмӣ ва муҳаққиқони самти адабиётшиносӣ дар омӯзиш ва таҳқиқи масъалаҳои 

иҷтимоӣ дар насри Кароматуллоҳи Мирзо ёрӣ мерасонад; 

– Кароматуллоҳи Мирзо доир ба паҳлуҳои гуногуни ҳаёти иҷтимоии 

мардум асар эҷод намудааст. Ин бахши эҷодии нависанда ба завқи бадеии 

хонандаи имрӯза мутобиқ аст. Намунаи беҳтарини онҳо романҳои «Дар орзуи 

падар», «Марги бегуноҳ», «Моҷарои зиндагӣ» ва «Ишқи Сархӯр» мебошанд. 

Бинобар ин, зарур аст, ки романҳои адиб бештар таҳқиқу таҳлил шаванд;  

– ҳамчунин маводи таҳқиқгардида барои муайян кардани раванди 

масъалаҳои иҷтимоӣ, зиндагии мураккаби мардум дар давру замонҳои гуногун 

аҳаммияти илмиву амалӣ дорад; 

– баррасӣ ва дастовардҳои дар диссертатсия ҷойдошта барои муҳаққиқон 

дар омӯзиши масъалаҳои иҷтимоӣ ва ҳақиқати воқеӣ маводи ёрирасон шуда 

метавонад; 

– мавзуъҳои иҷтимоӣ, таълимиву тарбиявӣ ва ахлоқӣ дар осори 

Кароматуллоҳи Мирзо ҷойгоҳи босазо дорад. Эҷодиёти адибро дар 

муассисаҳои таҳсилоти миёна ва умумӣ хонандагон меомӯзанд. Дар дарсҳои 

тарбиявӣ, маърифати оиладорӣ, омӯзгорӣ ҷиҳатҳои тарбиявии осори ӯ таълим 

дода мешавад. Ҳамчунин диссертатсияро дар пажуҳишгоҳҳо ба сифати маводи 

ёрирасон ва маърифатию тарбиявӣ метавон истифода бурд; 

– низоми муайянгардидаи таҳқиқи масъалаҳои иҷтимоӣ дар насри 

Кароматуллоҳи Мирзо барои таҳқиқи минбаъдаи илмию назариявӣ дар илми 

адабиётшиносӣ мавқеи хос дорад; 

– умуман, Кароматуллоҳи Мирзо дар ифодаи масъалаҳои иҷтимоӣ ва 

мушкилоти зиндагии мардум дар даврони шуравӣ ва Истиқлол ба комёбиҳои 

назаррас ноил гардидааст. Меҳвари асосии таҳқиқи  диссертатсия кушодани 

масъалаҳои иҷтимоӣ мебошад. Дар қолаби диссертатсияи номзадӣ таҳқиқу 

таҳлили ҳамаҷонибаи ин ё он чеҳраи адабӣ имконнопазир аст. Таҳқиқи самтҳои 

дигари эҷодиёти Кароматуллоҳи Мирзо аз ҷумлаи мавзуъ ва масъалаҳои 

мубрами илми адабиётшиносӣ гардида метавонад.             

